
        
            
                
            
        

    
	X. Пэрлээ

	 

	МОНГОЛЧУУД ЭВД ДУРТАЙ

	 

	“УЛСЫН ХЭВЛЭЛИЙН ГАЗАР” 1961 онд Улаанбаатар хотноо эрхлэн хэвлүүлсэн номыг

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДАМДИНЫ ПЭРЛЭЭ

	 

	Манай ахмад зохиолчдын нэг болох Дамдины Пэрлээ 1911 онд одоогийн Хэнтий аймгийн хойд хэсэгт Цагаанбулштад төржээ. Тэр, ядуу гэрийн дотор өсөж, нэг настайдаа эцгийнхээ эгчид үрчлэгдсэн байна. 1920-1925 он хүртэл нутгийнхаа баячуудад зарцлагдаж яваад, 1925 оны хавар Биндэрийн хошууны бага сургуульд орж 1928 онд төгсөөд, Улаанбаатарт ирж багш нарыг бэлтгэх сургуулийн 3 дугаар ангид орж 1929 онд төгсөөд Богд хан уулын (одоогийн Өвөрхангай) аймгийн Баян-Өндөрт бага сургуулийн захирал багш болжээ. 1930-1931 онд Цэцэрлэг мандал (одоо Архангай) аймгийн Тариатад бага сургуулийн багш, 1931 оноос 1937 оныг дуустал харилцаа холбооны байгууллагад тусгай мэргэжилтний ажлыг хийж, холбооны техникумын захирлын ажил хийж явжээ. Тэгээд 1941 оноос одоо хүртэл Шинжлэх Ухааны Хүрээлэнд эрдэм шинжилгээний ажлыг хийж байна. Нөхөр Пэрлээ 1945-1949 онд Улсын их сургуулийн түүхийн ангийг төгссөн билээ.

	Нөхөр Пэрлээ багаасаа ном эрдэмд шамдаж, ардын аман зохиол сонирхон, зохиол түүхийг эрхэм болгон судлахыг чармайж иржээ. Бүр 1926 онд бага сургуульд байхдаа ханын сонины эрхлэгч болж «Аэроплан» зэрэг шүлэг бичиж, ардын аман зохиолын зүйр, цэцэн үгсийг дуурайн сонирхож иржээ. Намын VII их хурлаас хойш Монголын зохиолчдын төв байгууллага байгуулахын уг үндэс болсон уран зохиолчдын бүлгэм 1929 оны хавар Намын Төв Хорооны дэргэд байгуулагдаж, түүнд орсон цагаасаа хойш сонин хэвлэлд бичиж эхэлсэн бөгөөд зохиол бичих сонирхол нь их болжээ.

	1929 онд хөдөө нутгаас бичсэн шүлэг зохиол нь Монголын шинэ уран зохиолын анхны хэвлэл «Уран үгсийн чуулган»-д гарч байжээ. Түүний зохиолууд Хөдөөгийн Пэрлээ гэдэг нэртэйгээр гарч байсан учраас «Хөдөөгийн Пэрлээ» гэдэг нэрээр уншигчдадаа танигдах болжээ. 1931 онд улсын 10 жилийн ойд зориулсан урлагийн уралдаанд шүлэг бичиж нэгдүгээр суурийг эзэлж байжээ. 1931 оны өвөл, 1932 оны хавар «Балагт жасаа» гэдэг жүжигтээ бурхан тахиулж үлэмж үргүй дэмий зардал чирэгдэл гарган өр ширэнд орж байсныг шүүмжлэн бичиж байжээ. Бас «Сэжгээс чөтгөр» гэдэг шашны эсрэг жүжиг бичиж, Архангай аймгийн клубт тоглуулан, өөрөө нэг рольд нь хүртэл тоглож байжээ. Мөн «Хурдан харилцаа» гэдэг жүжиг бичиж тоглуулж байжээ.

	1934 онд бага сургуулийн тухай «Хурц» гэдэг жүжиг бичиж, шинэ соёлыг сурталчлах чиглэлтэй гаргаж байжээ. 1935 оны хавар уран зохиолчдын эвлэлд элсэж Д. Нацагдорж, Т. Нацагдорж, Б. Ринчен зэрэг хүмүүстэй уран зохиолын талаар харилцан ажиллах болжээ. 1936 онд «Үндэсний эрх» сонины газартай холбоо тогтоож, өөрийн шүлэг зохиолыг гаргуулж байсан байна. Мөн тэр үеэс эхэлж, монгол хэлнээ орчуулагдсан Хятадын эртний алдарт зохиолуудтай танилцаж эхэлсэн байна. Мөн улсын номын сангаас төрөл бүрийн ном авч унших болжээ. Ардын хувьсгалын 15 жилийн ойд зориулсан уран зохиолын уралдаанд оролцож «Жавхлант сүрэг» гэдэг тууж бичиж хоёрдугаар байранд орж байжээ. 1936 оноос эхлэн Өндөрхаан хотод ажиллаж байхдаа «Алтнаас амиа», «Түшмэл Төгөлдөр хоёр» зэрэг өгүүллэг ба шүлэг зохиол бичиж иржээ. 1937 оны үед «Кавказад олзлогдсон хүн», «Алтан цох», «Декамерон» зэрэг зохиолтой танилцаж эхэлсэн байна...

	Зохиолч Пэрлээ ажиллах завсраа орос хэл бичгийг хичээнгүйлэн оролдож, Оросын ба Зөвлөлтийн хийгээд, дэлхий дахины сонгодог зохиолуудыг сонирхон уншиж иржээ.

	1939-1941 онд Оросын их яруу найрагч Пушкин, Лермонтов нарын зэрэг зохиолчдын шүлэг, яруу найраглалыг орчуулж эхэлсэн байна. 1942 онд Хатан баатар Магсаржавын тухай жүжиг бичихэд оролцжээ. Тэр Ершовын «Бөхтэй морьхон», Пушкины «Салтан хаан» зэргийг орчуулав.

	1943 онд Лермонтовын «Гурван дал мод» зэрэг 20 шахам шүлгийн түүврийг орчуулан хэвлүүлсэн байна. Мөн ондоо «Агсгалдай» гэдэг шүлэглэлт жүжиг бичжээ. Тэгээд шүлэг, дуу, найраглалуудыг бичиж ирэв. 1944 онд «Цагдаа», «Цэрэгт мордоход» зэрэг олон зохиол бичсэн байна.

	1945 онд дууны олон үг зохиож, 1946 онд «Сэтгэлтэй хоёр», «Шөнийн бараан өвгөн», «Октябрьд» зэрэг шүлэг бичжээ. 1948 онд Ершовын «Бөхтэй морьхон» гэдэг зохиолыг дахин орчуулан гаргажээ.

	Ингэж шүлэг дуу, найраглал бичихээс гадна, сонирхолтой зохиолуудыг гадаад хэлнээс орчуулж иржээ.

	1955-1969 онд «Монголчууд эвд дуртай», «Чөтгөр» зэрэг шүлэг найраглал, «Хоёр шагай», «Намжил, Ванжил хоёр», «Тариа хураалтын нэг өдөр» зэрэг өгүүллэг найруулал бичиж иржээ.

	Нөхөр Пэрлээ бол зохиол бичих орчуулахаас гадна, шинжлэл судлалын ажлыг амжилттай хийж ирэв.

	Өөрийн эрдэм мэдлэгийг цуцалтгүй дээшлүүлэхийн төлөө анхаарч эрдэм шинжилгээний ажлыг амжилттай хийсэн учраас 1958 онд түүхийн ухааны дэд эрдэмтний зэргийг хамгаалсан юм. Тэгээд 1959-1960 онд «Монголын эрт, дундад үеийн хот суурины товчоон» гэдэг ном бичжээ. Сүүлийн жилд Үйлдвэрчний эвлэлийн төв хэвлэл «Хөдөлмөр» сонинд утга зохиолын зөвлөх, орон тооны бус хэлтсийн ажилтны үүргийг гүйцэтгэж байна.

	1942-1960 онд эрдэм шинжилгээний жижиг зохиол 50 гаруйг бичсэн байна.

	Нөхөр Пэрлээ өөрийн дуу хоолойг ард түмнийхээ зол жаргалтай амьдрал, сайн сайхны төлөө зориулж, эрдэм мэдлэг, эрчит хөдөлмөрөөрөө залуу үеийнхэндээ жишээ болж байна.

	Редактор

	 

	 

	Алтан наран мэт

	Ардын хувьсгалыг мандуулж

	Ариун саран мэт

	Ардын сэтгэлийг гийгүүлж

	Ширгэшгүй баялгийн угийг

	Шимт булаг мэт ундраасан

	Шинэ урлагийн охийг

	Шилийн цэцэг мэт бадраасан

	Эцэшгүй тэмцэгч намдаа

	Эгнэшгүй ачлагч засагтаа

	Элгэн садан түмэндээ

	Энэхэн бүтээлийг өргөлөө.

	X. Пэрлээ

	1960 он

	 

	
ЯРУУ НАЙРАГ

	 

	
НОЙРНООС СЭРСЭН НЬ

	Нэг

	Харанхуй мунхгийн тив дэх

	Нэгэн зурвас гэрэл нь

	Умарт дахь улаан нартай

	Учран нөхцөлдөн гийгүүлэхэд

	Хар баавгай, шар ирвэсүүд

	Хамгаар сочин хүрхэрч зогссоор

	Мохошгүй зоригт арслан баатрын

	Мутрын сэлмийн ирийг цусадна.

	Хоёр

	Гэнэн харанхуйн дотроо

	Гэнэт гэгээ туяармагц

	Аньсан нүдийг

	Ангайлган харвал

	Улаан наран мандаж

	Уул бүрийн оройд гийгүүлэн тусжээ.

	Биндэр— Баян Өндөр хошуу

	1929 он

	 

	
УТСАН ХАРИЛЦАА

	1

	Түүхт Монголын уудам нутаг халиураад

	Төр засгийн агуу бодлого бадраад

	Түргэн харилцааны шинэ техник жигдрээд

	Төмөр утасны шугаман цуваа зурайна

	2

	Манхайн зэрэглээтэх өргөн говийг туулаад

	Манаран хүдэнтэх өндөр уулсыг даваад

	Мяралзан давлах гүн мөрнийг гатлаад

	Мянган жилийн бөглүү хязгаарыг холбоно

	3

	Цагариг моторын том дугуй эргэлдээд

	Цахилах зайн нарийн урсгал ирвэгэнээд

	Цаг хэмнүүрийн мэргэн зүү ганхаад

	Цахилгаан гүйдлийн хөх оч гялалзана.

	4

	Монгол хүүгийн тамирт шандас жирэлзээд

	Мушгимал болдын ган пүрш чичгэнээд

	Морз үсгийн дүрэмт тэмдэг бичигдээд

	Муруй голын болд сэнс сүнгэнэнэ.

	5

	Ниргэх аянгыг эрдэм техникээр номхотгоод

	Нүд ирмэхэд түмэн үгсийг нэвтрүүлээд

	Нэгэн агшинд мянган газрыг товчлоод

	Нэгэн цагт нийт улсыг холбоочилно, 

	Өндөрхаан

	1934 он

	 

	
ХОШИН ҮГ

	Баруун захын бяцхан сонин

	 

	Хавчиг жижигхэн толгойтой

	Халхгар дээлтэй дамчин

	Хар дээлтэй панзчин

	Хазгар мазгар чавганцуудын

	Дэлгэж тавьсан эдлэлийг

	Дэс дараалан хэлбэл:

	Үнэг булган малгайнууд

	Үнэртэй хүрэн хүжнүүд

	Үлтэрч сэмэрсэн хадгууд

	Өнгө бүрийн саанууд

	Хиртэж хуучирсан хоргойнууд

	Хэврэгшиж муудсан хивснүүд

	Хэлтэрч эмтэрсэн шаазангууд

	Хээ хуартай цааснууд

	Болсон, түүхий будаанууд

	Бор цагаан тоснууд

	Болд төмрийн өөдөснүүд

	Борлож хуучирсан хайрцгууд

	Хоол ундны хэрэгслүүд

	Хоовон домбо шанаганууд

	Хужир давс, махнууд

	Хуруувч, зүү, тэвнүүд

	Сувд шүрний хэлтэрхийнүүд

	Сур аргамжийн тасархайнууд

	Сухай хулсан ташуурууд

	Сунадаг резиний өөдсүүд

	Үс гэзэгний даруулгууд

	Үлгэж нухсан арцнуудыг

	Өрж дэлгэж тавиад

	Өндөр үнийг дуудаж байна.

	Хоршооны дэлгүүрүүд олон байна.

	Комиссын худалдаанууд өргөн байна

	Холбож хэлээд магтвал

	Хорин өдөр боловч бармаар үгүй.

	Эд таваар хэрэглэгчдээ!!

	Эрхэм боловсон хоршоондоо

	Элдэв хүчнээ тусалж

	Эрс дээш нь хөгжүүлье.

	1936 он

	 

	
БИЧГИЙГ СУР БИЛГИЙГ НЭЭ!

	Бичиг мэдэхгүй хор

	Битүү сохортой адил, 

	Билэг оюуныг нээхэд

	Биеийг багласан хүлээс.

	 

	* * *

	 

	Үсэг мэдэхгүй хор

	Үнэхээр сохортой адил

	Өөрийн оюуныг нээхгүй бол

	Үүд хаалгагүйтэй адил

	 

	* * *

	 

	Бичиг сурсны ач

	Билэг оюун нээгдэж

	Битүү харанхуй саруулших

	Биндэрьяа эрдэнийн гэрэл.

	 

	* * *

	 

	Үсэг сурсны ач

	Өөрийн ухааныг гийгүүлж

	Үл чадахыг мэдрүүлэх

	Үнэн эрдмийн түлхүүр.

	Бичиг өөрөө сураад

	Биш олон арддаа

	Бие үлгэр үзүүлж

	Бичигжүүлэх санаачилгыг гарга.

	 

	* * *

	 

	Үсэг өөрөө сураад

	Үй олон арддаа

	Үнэн жишээ болж

	Үсэгжүүлэх ажлыг оролд.

	 

	* * *

	 

	Сурсан бичиг үсгээ

	Сураагүй ардад заа!

	Соёл эрдэм төгөлдөрлөж

	Сод эрдэмтэн болцгоо!

	 

	* * *

	 

	Үзсэн үсэг бичгээ

	Үзээгүй ардад сурга!

	Үнэн эрдэм судалж

	Үндсэн оюутан болцгоо!

	 

	* * *

	 

	Бичиг үсэг сурав гээд

	Би мэднэ гэж ихэрхээд

	Биеийн амрыг бодож

	Бэлчээр дэх малаа бүү умарт!

	 

	* * *

	 

	Үсэг бичиг мэдэв гээд

	Өөрөө мэднэ гэж завхайраад

	Өчүүхэн жаргалыг хүсэж

	Үндсэн ажлаа бүү орхи!

	1935 оны намар

	 

	
ТУУЛ

	Хэн хүн андахгүй

	Хэдийнээ их түүхтэй

	Хэд урт нуруутай

	Хэнтийгээс эх авсан

	Ширэнгэ шугуйг нэвтэлсэн

	Ширүүн түргэн урсгалтай

	Шилийн дархи хөвөлдсөн

	Шилэн тунгалаг устай

	Толиун уудам хөвөөнд нь

	Том үйлдвэрийг байгуулсан

	Тунсаг сайхан усанд нь

	Тул загас гүйлдсэн

	Ариун сайхан уснаас нь

	Амьтан хүн ундаалсан

	Алтан шаргал элснээс нь

	Аливаа барилгад хэрэглэсэн

	Түргэн сайхан урсгалд нь

	Түмэн амьтан шумбалдсан

	Төв зөөлөн урсгалд нь

	Түмэн шувууд цэнгэлдсэн

	Гацаа бэрхээр урсахад

	Гайхмаар цуурайг шуугиулсан

	Галуу ангир хун шувууд

	Гангар гунгар хэмээлдсэн

	Модон гүүрээ дүнгэнүүлсэн

	Мориор гатлахад бэрхтэй.

	Молор усаа гялалзуулсан

	Мохошгүй Туул минь.

	 

	Улаанбаатар 1936 он

	 


БОГД УУЛЫН МАГТААЛ

	Уг магтаал манай номын санд тусгай ном болон орсон тул эндээс татаж авч үзнэ үү.

	 


ГАН

	Нарны тунгалаг гэрэлт илч

	Орой руу цоргих адил шарж

	Газрын чийггүй хуурай хөрс

	Улнаас төөнөх мэт халаана.

	Уул тал өвс ногоогүй

	Ув улаан шороогоор урван онгирч

	Булаг шанд, ус намаггүй

	Хув хуурай сайраар яралзана.

	Таван хошуу мал сүргүүд

	Соргог бэлчээр элбэг усыг мөрөөдөж

	Айл аймаг хүн ард

	Сэргэлэн нутаг ундармал усыг хүснэ.

	Сумын захиргаа, багийн дарга нар

	Хурдан шийдвэр хурц бодлогоо гаргаж

	Өвсний өлсгөлөн, гангийн аюулаас

	Түмэн ард, түүний хөрөнгийг гэтэлгэнэ

	Аймаг сумын алтан үнэмлэхтэй

	Зэргэлдээ аймгийн нутагт нүүдэллэн

	Өлссөн, ундаассан, халсан тайлагдаж

	Энх амар аж ахуйгаа оролдоно.

	Айл аймаг ах дүүтэй танилцаж

	Сэтгэл сэвгүй санаа нэгдмэл

	Ажил төрлөө хамтран хэлэлцэж

	Ашиг орлогоо тэгшхэн хуваана.

	Огторгуйн өнгө бараанаар будангуйрч

	Үүлсийн чуулган элбэгээр хуралдан

	Намираа бороо сэггүй зүсэрч

	Халуун ган, хуурай ган тайлагдана.

	Уул тал ногоон дээлээ өмсөж

	Булаг шанд элбэг усыг ундарган

	Нутгаа хүссэн айлууд нүүдэллэн

	Бэлчээрээ мөрөөдсөн малууд багширна.

	Өндөрхаан

	1937 он

	
ТЭР ШӨНӨ

	Алтан нарны эрдэнийн гэрэл хураагдан

	Алс баруун уулын цаана нуугдаад

	Арван тавны гэгээн саран туяагаа дэлгэн

	Арвин их ертөнцийг сэмхэн гийгүүлэн мишээнэ.

	Хөх мөнгөн огторгуйн од мичид

	Хөөрхөн нүдээ цогтой гялалзан инээмсэглээд

	Хөвөн цагаан үүл торгон хөшиг татан

	Хөдөө тал хурыг хүсэн цэлийнэ.

	Үүрийн цолмон гал адил улбалзаж мандан

	Үдшийн сарны өнгө зэлүүд хээр

	Өндрийн орой торолзон нам гүм харагдаад

	Өглөөний нарыг яаран хүлээнэ.

	Өндөрхаан

	1937 он

	 

	
АДУУЧ ЗАЛУУ

	Цайдам хөндийн нүд алдам, 

	Цасан навчис хялмаан хярууг гялалзуулаад

	Часхийм жихүүний жавар салхин

	Чихний орчим жингэнэн шуугина.

	Жавхлант сүргийн түмэн туурай

	Жаран хөндий зуун ухаад пичигнээд

	Жаргалант адуучны агуу зориг

	Жаврыг ялж баясан бахадна.

	Урт уургын цээл хуйв

	Уран дэвлэг, хурдан хүлгийг хослоод

	Уургач залуугийн чийрэг тамир

	Улаан хээрийн хүчийг үзнэ.

	Хулан тахийн садан сүрэг

	Хуур хөг, үлгэр түүхнээ дуурьсагдаад

	Хос зүсмийн өнгө үзэсгэлэн

	Хотол ардын баялгийг чимнэ.

	Хүрэн зээрд хурдан хүлэг

	Хүй түмэн сүргийг манлайлаад

	Хүчирхэг Монголын цогтой хүү

	Хөгжилтэй малчны гавшгайчийг залгана.

	 

	Өндөрхаан

	1937 он

	 

	
ЭНЭ ХАВАР, ЭНЭ ӨДӨР

	Байгаль бодисын хөврөн соёолох хүсэлтэй сайхан хавар аа.

	Түмэн багачуудын сурлагын далай ундран давлах өдөр өө.

	Огторгуйн нарны эрдэнийн туяа дээр мандах хавар аа.

	Мянган зүйлийн эрдмийн санг цогцлон барих өдөр өө.

	Баясгалант зуны сайхан улирлыг урин ирэх хавар аа.

	Соёлын танхимын зуны үүдээ цэлгэр нээх өдөр өө

	Усны шувууд гангар гунгар гуаглан ирэх хавар аа.

	Хичээлийн бүрээ дун дун дуугаран эхлэх өдөр өө.

	Мөнгөн үүлний ариун хур эхлэн буух хавар аа.

	Идэр багшийн агуу эрдэм дэлгэрэн сацрах өдөр өө.

	Уудам орны чимэглэлт ургамал дэлбэрэн цэцэглэх хавар аа.

	Багачууд хүүхдийн сэргэлэн оюун нээгдэн эхлэх өдөр өө.

	Гол мөрний тунгалаг усан мяралзан урсах хавар аа.

	Малчны хөвүүд эрдмийн чимгийг анхан зүүх өдөр өө.

	Зуны сургуулийн мөнгөн танхимын алтан үүд цэлийгээд

	Түмэн багачуул залуу дүү нарын сурлага авьяас цалгилаад

	Зугаатай улирлын сайхан цаг үзэсгэлэн байдлыг хослоод

	Жавхлант улсын залуу соёлын сүрт жагсаалыг цогцлоод

	Жаргалант ардын уран үгийн шүлгээр баярыг хүргэв.

	Өндөрхаан

	1937 он 4-р сарын 15

	
БАЛМАД

	Гурван танхай хүн

	Гудамжинд салганан тэнээд

	Гуйвж дайвж яван

	Гуанзанд орж ирээд

	Төгрөг мөнгөө гайхуулж

	Түрийвч хэтэвчээ гаргалцаж

	Түрэмгий зан нь өрнөөд

	Түймрийн гал шиг дүрэлзээд

	Зарласан цаазыг зөрж

	Зайд газрыг эрж

	Завсар чөлөөг үзэж

	Зальхай хэргийг өдөж

	Өнжүүд хонуут цуглаж

	Өргөн бандан тойрч

	Өрсөж улайн тоглож

	Өлөн чоно шиг болж

	Хэтэрхий их хонжив уу?

	Хэтэвч түрийвчээ гаргав.

	Хэлтгий их алдав уу?

	Хэдэн мөнгөө тоолов.

	Цагаан мөнгөн бэл нь

	Цаг тутам дундарч

	Царай зүсний байдал нь

	Цайвар хувхай болж

	Шүүх хонжих санаагаа

	Шүлсээ хазалж чалчина.

	Шүлэг зүйр үгсээ

	Шүдээ зуулцаж хэлэлцэнэ.

	Олзлон хонжиж баярлан

	Омог бардам хашхирна

	Осолдон алдаж хорсоод

	Орилж чарлаж бархирна.

	Хувалз болтол хонжиж

	Хуухирч дайран байна.

	Хувхай болтол алдаж

	Хулчийж ухран байна.

	Алдсан юмыг бодоход

	Авахын шуналыг хөдөлгөнө.

	Ахиад тоглохыг санахад

	Ашиг олзгүй байна.

	Ховор сайхан хөрөнгөө

	Хоггүй болтол алдсандаа

	Хорсол шунал хоёроо

	Хорлох санал болгов уу даа?

	Хэдхэн мөч өнгөрмөгц

	Хэдэр нохойгоос ялгалгүй

	Хэрцгий хүмүүс хөдөлмөгц

	Хэргийн эцсийг мэдэлгүй

	Уур хилэн нь бадарч

	Уушги зүрх нь сагсайж

	Ухаан мэдрэл балайрч

	Урагш дүүлэн дэвхэрч

	Хэрүүл цуугил эхэлж

	Хэлээгүй үг үгүй гэнэ.

	Хэнхдэг заамаа барилцаж

	Хэмхчээгүй эд үгүй гэнэ

	Нуруу руу нь шаахад

	Нус нь гоожиж байна.

	Нууц руу нь өшиглөхөд

	Нулимс нь цувж байна.

	Нүдэж балбаж байхад

	Нүд нь бөлцийж байна.

	Нүсэр чанга цохиход

	Нүүр нь шалбарч байна.

	Хорт мэс гялалзахад

	Хундан цус нь улбасхийв.

	Хойшоо ухран зайлахад

	Хоёр гар нь сарвасхийв.

	Амаа ангалзаж байгаад

	Ар тийшээ ойчлоо.

	Арван хуруугаа сарвайгаад

	Амин гол нь тасарлаа.

	Халуун хүйтэн зэвсэгтэй

	Харуулын цэрэг ирэв.

	Хагас галзуу балмадтай

	Хатуу чанга тэмцэв.

	Агсам галзуу балмад нь

	Агшин зуур замхарч

	Аминд тулсан хэрэг нь

	Амьсгал хураамаар сүрдүүлжээ

	Гэнэн балмад байдал

	Гэмт хэргийн үүсгэл

	Гэсгээл шийтгэлийг хүлээнэ.

	Гэмшил залхлыг үзнэ.

	Цааз хуулийг суралцаж

	Цаглашгүй утгатай танилц!

	Цавчилгүй ширтэн хяналцаж

	Цаг ямагт биелүүлэлц!

	1940 он 2-р сарын 29

	3-р сарын 7

	 

	
ЗАЙСАН ЦЭНГЭЛ

	Шанзавын яамыг байхад

	Шавь нар гэдэг баячууд

	Шазруун зантай харгисууд

	Шаралхаж омогдож байхад

	Цэнхэрийн голоор нутагладаг

	Цэцэрхэж хэрэлдэхэд дурладаг

	Цээр хориггүй луйварч

	Цэнгэл зайсан гэгч, 

	Сэтгэлдээ зохицсон бүхнийг

	Сэм хулгайлж авдаг

	Сэжиглэж ирсэн хүнийг

	Сэг болтол зоддог.

	Уул авсан юмаа

	Улаан цайм эзэгнээд

	Учир зүггүй булааснаа

	Улс амьтнаас нуугаад

	Эдийн эзнийг барьж

	Эрүүл биеийг зодож

	Эргүү болтол алхиж

	Эгээ л үхүүлэлгүй байлгаж

	Амьдын төдий буцаадаг

	Амьтан хүнийг айлгадаг

	Айл аймаг ойртдоггүй

	Ард олон хавьтдаггүй

	Олны жигшсэн зайсан

	Огт ганцаар нутаглав.

	Олиггүй муу зайсан

	Онцгой их харагдав.

	Зайсан Цэнгэлийи хавиар

	Замын хүн өнгөрөхгүй

	Зайсан Цэнгэл харагдахаар

	Заавал зүгээр байхгүй.

	Цэнд буучийн адуун дээр

	Цэнгэл зайсан ирэв.

	Цэлцийж улайсан нүдээр

	Цэвэрхэн морьдыг харав.

	Ханалгүй шунал хөдөлж

	Хар шүлс нь гоожив.

	Харгис зан нь дүрэлзэж

	Харайж орох дөхөв.

	Алтайн говийг туулахад

	Алжааж яваагүй морь

	Адуун сүргийн манлайд

	Алхаж явдаг морь.

	Соёг бор моринд

	Согтуу болтол дурласан

	Солиорох шахсан зайсан

	Сонжуургүй нь хөдлөхөд

	Авах булаахаа шийдэж

	Адууч Донойг мэхлэв.

	Амин газраар цохиж

	Адуун дотор оров.

	Улаан бор морийг

	Уул ижлээс нь салгав.

	Уул хадаар хулжаав.

	Уургалж бариад явахыг

	Адууч Доной харавч

	Арай босож чадсангүй

	Аман дотроо хараавч

	Арга тус болсонгүй

	Тамир тэнхэл тасарч

	Тарайж тэрийж хэвтэв.

	Талаас ирэгчийг ширтэж

	Тархи толгой нь эргэв.

	Мэгдсэн Доной босоод

	Мэргэн буучийг тосоод

	Мэнд солих завдалгүй

	Мэхэнд орсныг нуулгүй:

	«Тонгогор зайсан ирээд

	Том том дуугараад

	Толгой руу нүдээд

	Толбот борыг бариад

	Бушуухан мордоод арилав.

	Булхайлж мэхлэх нь хорсолтой.

	Буцаад гэртээ харив.

	Булааж авах нь заналтай» 

	Гэж Донойн хэлсэнд

	Гэнэтхэн сонссон Цэнд

	Гэрэлт нар харанхуйлах шиг

	Гэгээн сар халхлагдах шиг

	Уйтгар гунигтай болж

	Уур унтуу нь хөдөлж

	Улаан буурал мориндоо

	Ухасхийгээд мордохдоо

	Галтай гаансаа авалгүй

	Газар хаяад мордов.

	Ганц ч үг хэлэлгүй

	Гараа зангидаад давхив.

	Зандан ташуурыг гялалзуулж

	Замын тоосыг манаруулав.

	Зайсан Цэнгэлийнд очиж

	Зандарч хашхираад хэлэв:

	«Бор моринд минь дурлав уу?

	Бооц үнэ хэлэлцэнэ үү?

	Богдын шавьдаа эрэмшив үү?

	Босоод наашаа ирнэ үү?

	Авлигач муу зайсан чиний

	Авлагын сүүлч болж

	Ааглан эзэрхэг цаг чинь

	Аль хэдийн дуусаж»

	Гэж хэлсэн үгэнд

	Гэмт муу зайсан нь

	Гэнэт их айсанд

	Гэрээс гарч гүйсэн нь

	Улаан бор морийг

	Уул эзэнд буцаав.

	Уульхай зайсан Цэнгэлийг

	Улайм луйвраас хагацаав.

	Махчин харгисын үхэл

	Магад хүрээд ирэв.

	Мандсан их хувьсгал

	Манай улсад дэлгэрэв.

	1940 он

	
АЛТАЙН ХАРУУЛ

	(Дуулал)

	Сүмэлзэн харагдах нуруу нь

	Сүндэрлэг сайхан Алтай даа

	Сүйвхээдэн ирэх дайсныг

	Сүрхий чангаар сэргийлдэг

	Алтайн харуул алдартай

	Онц өндрөөр торолздог нь

	Онгон хилийн тэмдэг дээ, 

	Орон шургах дайсныг

	Омог бардам сэргийлдэг

	Алтайн харуул алдартай

	Мөнгөн болроор гялбах нь

	Мөсөн дээлт Алтай даа, 

	Мөлхөн гэтэх дайсныг

	Мөнх сонор сэргийлдэг

	Алтайн харуул алдартай

	1942 он 1-р сарын 11

	
ХАВЦЛЫН ХАРУУЛ

	Ардын хувьсгалын ялалт, 

	Алтанбулагаас дуурьсаж, 

	Манай ардын тэмцэл, 

	Мандан ялж эхэлсэн, 

	Хараахан энэ үед, 

	Харийн дайсан баронтон, 

	Нутгийн маань ихэнхэд

	Нухчин зовоож байсаан!

	 

	* * *

	 

	Оцон-Хавцлын эхэнд

	Олон айл дүрвэв.

	Буурал гэдэг өвгөн, 

	Бууч Дамдин хоёрыг

	Хартан дайсныг сэргийлэх

	Харуулын үүрэг хүлээлгэв

	Энэ хоёр харуулч нь

	Эгц хавцлын хаяанд, 

	Өвсөн овоохой бариад

	Өөрийн байр болгов.

	 

	* * *

	 

	Хавцлын баруун оройд

	Харуулч Дамдин зогсоод, 

	Алсын барааг харж, 

	Ажиг мэдээг хураав.

	Шингэх нарны наагуур, 

	Шингэн тоос татав.

	Хар морьтой хүн, 

	Харвах сум шиг ирэв.

	«Буурал гуай, гараарай!

	Буугаа хурдан зэхээрэй!»

	 

	* * *

	 

	Овоохойн үүд онгойв.

	Орос буу цухуйв.

	Мэдээ авчирсан хүн, 

	Мэндийн хариугүй хэлэв.

	«Буянт хоолойн замд, 

	Бужигнаж байгааг хараач»

	 

	* * *

	 

	Өвгөн буурал босож, 

	Өсгөн сахлаа илж, 

	Хавцлын ам руу

	Харан саравчлан байж:

	«Тэд олон гэсэн ч

	Тэвдэх хэрэг байхгүй.

	Бид цөөн гэсэн ч

	Бэргэж ер айхгүй, 

	Төрсөн нутгаа өмөглөж, 

	Түмэн ардаа хамгаална!

	Залуу нөхөр Дамдин!

	Зав өгөлгүй бууд!

	Сум гээлгүй онох

	Суурьтай мэргэн буудах

	Гал шиг халуухан цаг, 

	Гарцаагүй ирснийг мэд!»

	 

	* * *

	 

	Дамдин нас идэр, 

	Дайнд ер яваагүй, 

	Олон дайсныг хараад, 

	Олиггүй их сүрдэв.

	Нүдний нулимс нь гүйлгэнэж, 

	Нүүрний арьс нь шарлав.

	Буугаа сумлаж чадалгүй, 

	Бургасны ард хэвтэв.

	 

	* * *

	 

	Өвсөн овоохойн дотроос

	Өвгөний буу цухуйж

	«Нөхөр Дамдин! Хичээ!

	Нөгөөдүүл чинь ирлээ!»

	Хоёр зуун дайсан, 

	Хоолой өгсөөд ирэв.

	«Аймхай хүн мянга үхэж, 

	Аюулт дайсанд дийлддэг!

	Баатар хүн нэг үхэвч, 

	Бахтай гавьяа бүтээнэ!»

	Гэж хэлсэн буурлыг

	Гэнэтхэн, Дамдин хараад;

	Зориг нь бадран оров.

	Зол учралаа шийдэв.

	«Хамгийн түрүүнд явах, 

	Хар малгайтыг!» гээд

	Дамдин гохоо дарж, 

	Дайснаа эхэлж буудав.

	Өвгөн Бууралын буу ч

	Өвсөн овоохойгоос дуугарав

	Ирсэн дайсны хоёр нь

	Илгэн богц шиг ойчив.

	Хос буу зэрэг зэрэг, 

	Хоромхон хоромхон дуугарав.

	 

	* * *

	 

	Тэгэн чинээ санаагүй, 

	Тэр дайсан сандраад, 

	Орох нүхээ олохгүй, 

	Оготно мэт гүйлдэв.

	Баахан сэхээ олж, 

	Бархирч чарлаж дайрав.

	Зоригт манай хоёр, 

	Зохих цагийг нь олж

	Хорин сумны нь оронд, 

	Хоёр сумаар хариулж, 

	Наян сумны нь хариунд, 

	Найман сум илгээж, 

	Буудсан тоолонгоо онож, 

	Буучийн сайнаа үзүүлэв!

	 

	* * *

	 

	Дайсан олон боловч

	Дамдин, Буурал хоёрын

	Баатраар тулахыг үзээд, 

	Баг цэрэг гэж бодоод:

	«Бүү тийшээ давш!

	Бүгсэн цэрэг байна.

	Амь гарахыг бод!» гэж

	Ам амандаа бархирч, 

	Муусайн юмаа хаялж, 

	Мунгинан зугтааж тонилов оо!

	 

	* * *

	 

	Дамдин, тоосоо гүвж, 

	Дайсныг заан байж, 

	«Хорон шүлсээ савируулан, 

	Ховдоглож ирсэн та нар!

	Хотонд орсон чоно шиг

	Хойшоо хялалзан зугтаав уу»

	Буурал, сахлаа илэн, 

	Буугаа зүлгэн зогсож, 

	Алагдсан 80 дайсныг

	Алгасалгүй ширтэн үзэж:

	«Бор хурган малгайт нь

	Бароны дээрэмчин байна!

	Хар торгон хантаазат нь

	Хайдав ноёны цэрэг!..

	Харь дайсантай нийлсэн

	Хайдав ноёныг харав уу!

	Орон нутгаа дээрэмдэхээр

	Орж ирснийг үзэв үү!

	«Мэргэн бууч Дамдин маань, 

	Мэгдрэлгүй зориглож тулав.

	Суурьтай бууч Буурал маань, 

	Сум тоолон онов.

	Олон дайсныг няцааж, 

	Омог зоригийг нь шантрааж, 

	Ард бидний итгэлийг

	Алдартай гүйцэтгэв!» гэж

	Хавцалд нутагтай ардууд, 

	Халуунаар сайшааж билээ!

	Ардын жаргалыг угтсан

	Анхны баярын буу

	Ингэж дуурьсаж эхэлсэн нь

	Ирээдүйн түүхнээ дурсгалтай!

	1942 он

	Улаанбаатар

	
АМРАГИЙН ДУУЛАЛ

	Цэнхэр дурдан алчуураа

	Цэцэг навчаар гоёлоо доо.

	Цээжний янагаа санахад аа

	Цэргийн хороо илхэн дээ.

	 

	Зүрхний амраг чи минь

	Зүүднээс ердөө салдаггүй.

	 

	Алтан үсэгтэй захидлаа

	Амраг чамдаа бичлээ дээ.

	Ардын цэргийн албандаа

	Амар мэнд байна уу даа.

	 

	Зүрхний амраг чи минь

	Зүүднээс ердөө салдаггүй.

	 

	Халуун янаг чамаас

	Хариу захидлыг хүлээнэ дээ.

	Хамаг мал сүргээ

	Хайрлан өсгөж байна шүү дээ.

	 

	Зүрхний амраг чи минь

	Зүүднээс ердөө салдаггүй.

	 

	Энхрий хайртай нөхөр минь

	Эр зоригоо гаргаад

	Эх орноо хамгаалахад

	Эрхэм үйлийг бүтээ дээ

	 

	Зүрхний амраг чи минь

	Зүүднээс ердөө салдаггүй.

	1942 он.

	
ОЙД

	Цэвэр ойн сэргэлэн агаараар

	Цээж дүүрэн амьсгаж байна.

	Цэцэг навчийн эрээн мяраан

	Цэнгэл зугаацлын чимэг болов.

	 

	* * *

	 

	Нижигнэн шуугьж байна ойд

	Нэрс цэнхэрлэн ургасан байна.

	Нэлээд олон хөгшид залуус, 

	Нэрс түүгээд явж байна.

	 

	* * *

	 

	Зугаалж яваа нэг эр

	Зуун зүйлийн хүсэл хөдлөв.

	Зургаан сарын сайхан өдөр

	Зул хүүхнийг саатуулж явав.

	 

	* * *

	 

	Хэлцээ нийлээд тэврэлдэв гэнэ.

	Хэрэг бүтээгээд үнсэлдэв гэнэ.

	Хэнийг ч танихгүй нэг хүн

	Хэрэм намнасан түүх төгсөв.

	 

	Сэлбэ, Шар хоолойн баруун ар

	1942 он

	
ХИЛ ХАМГААЛАГЧИЙН ДУУ

	Эх орны дархан хил минь

	Энх тайван байна.

	Харанхуй шөнө ч харуултай

	Хар шуурганд ч манаатай

	 

	Эх орон минь

	Энхжин цэцэглээрэй!

	 

	Дархан хилийн дээсэнд

	Дайсныг гэтэж ирвэл

	Гэнэн харанхуй шөнө ч сэргийлнэ.

	Гэгээн цагаан өдөр ч тэмцэнэ.

	 

	Ард түмэн минь

	Амгалан суугаарай!

	1942 он 9-р сарын 13

	 

	
УУЛЗАЛТ

	Торомгорхон цэнхэр нүдтэй

	Тос болсон бор царайтай

	Машин тэрэгний жолооч

	Манлай Зөвлөлтийн охин чи!

	Хагас цагийн яриан дунд

	Хайр дурыг хүргэв чи!

	«Эрхэм үзэсгэлэнт охин чи

	Энд юунд ирсэн бэ?»

	«Хүсэл дураар ирээгүй!

	Хүч тушаалаар ирсэн!

	Монгол орныг чинь хамгаалалцах, 

	Морьт цэрэгт чинь туслалцахаар ирсэн»

	Ээ охин чи бид хоёр

	Энд учирдаг нь соньхон байна!

	Совет улсын охин чамтай

	Соньхон уулзлаа би!

	Хаврын энэ шөнө

	Харанхуй нь яасан хэцүү вэ?

	Хайрт чиний энд

	Харуул манаатай биз?

	Энэ үдшийн цагт

	Энгэр газраар зугаалж

	Сэтгэлийн хэдэн үгээ

	Сэргэлэн зугаатай ярих сан!

	Хөөрхий охин чи бол

	Хөдөлмөрийн хүн байна.

	Танай албан газрын

	Тангараг сахилга нь хэцүү биз?

	Янаг охин чи бидний уулзлага

	Яасан хясаацаантай цаг вэ!

	Монголын нийслэлд уулзсан болоосой

	Москва хот ч тохиолдсон болоосой!

	Гуа охин минь

	Гуних хэрэггүй байна.

	Ах дүү улсын харьяат байна.

	Ахиад уулзаж болно!

	Халуун гарыг чинь барилаа!

	Хацрын улаанд чинь үнсэх сэн!

	Урьдын танил биш болохоор

	Улайм цайм тэвэрсэнгүй.

	Дараа уулзахын ерөөл

	«До свидания»-ийг хэллээ!

	Дорнод, Баян-Уулын хархираа

	1942 он, 5 сарын 10, үдэш

	
ЭНЭ ХҮНИЙ ҮГ

	Эрхэм уншигч нөхөд өө!

	Энэ хүний үгийг

	Эвлүүлж би бичлээ.

	Эргэцүүлж та нар бод!

	Герман-фашистыг эсэргүүцэхээс их тэмцэл

	Гэрэлт ертөнцөд алга.

	Холбоот улсыг туслахаас их үйл

	Хорвоо ертөнцөд үгүй!

	Холбоот улсын ардтай бид

	Хорин нэгэн жилийн өмнө

	Байлдааны фронт дээр

	Баатарлаг тэмцлийн дунд

	Ариун цусаар гагнагдсан, 

	Ах дүүгийн холбоотой

	Жаргал зовлонгоо хамтатгаж

	Жавхлан хөгжлөө холбоод

	Хувьсгалын анхны өдрүүдэд

	Хурц тэмцлийн жилүүдэд

	Мөр зэрэгцэн байлдсан

	Мөнхийн гавьяа бий.

	Садан төрөл мэт дотнолж

	Сайн санаагаар тусалж

	Өөдлөхийн үүдийг онгойлгож

	Өрнөхийн булгийг оргилуулж

	Эдгүй монголыг баяжуулж

	Эрдэмгүй монголыг боловсруулж

	Хөлийг нь дөрөөнд хүргэж

	Хүний зэрэгтэй болгов.

	Манай ахын ач

	Мартахын аргагүй их.

	Аюулд аврал болсон

	Ачит СССР-т минь

	Герман фашистын бузар ноход

	Гэнэт довтолж ирээд

	Зуурдын амжлыг олж

	Зуудаг нохой шиг давшлавч

	Улаан армид цохигдож

	Ухарч эхэлсэн боловч

	Буцах замдаа хийсэн

	Бузар үйл явдал нь

	Урьдын түүхэнд гараагүй

	Уран үлгэрт дурсаагүй.

	Ийм дайснаа дараарай, 

	Ирт зэвсгийг барьж, 

	Дэлхийн шударга бүхний

	Дэмжлэгийг хүлээж байна.

	Элгэн халуун СССР-тээ

	Эрхт Монголын ард бид

	Могой алахад мод нэмэр гэдэг

	Монголын цэцэн үгээр

	Уулнаас хүнд ачийг нь санаж

	Уснаас гүн тусыг нь хариулж

	Хөдсөн нэхий дээлээрээ

	Хөм ширэн гутлаараа

	Ууланд ургадаг жимсээрээ

	Усанд урсдаг загасаараа

	Гартаа байгаа мөнгөөрөө

	Газартаа байгаа баялгаараа

	Агт сайхан морьдоороо

	Атан сайхан тэмээгээрээ

	Амбан сайхан шараараа

	Ам цагаан хониороо

	Сэтгэл харамгүй тусалж

	Сэв хийхгүй тэтгэж

	Ачтаны ачийг хариулах

	Ариун үүрэг тулгарав.

	Аюултнаа түргэн дарвал

	Амар жаргал хурдан ирнэ.

	1942 он

	 

	
МИНИЙ ТАНИЛУУД

	Сүхбаатарын өргөн чөлөөнд

	Сүү шиг саруулхан шөнө

	Малчин байхын танил

	Маама, Должин, Думаатай

	Нүүр учран мэндэлж

	Нүд ирмэн инээлцэж

	Уулзаагүй хэдэн жилийн

	Учир түүхийг ярилцав.

	Должин, Думаа хоёр нь

	Доктор, нисгэгч мэргэжилтэй, 

	Маам гэдэг нь малчин, 

	Манай нутгийн эмэгтэй!

	«Эрхэм гурван эмэгтэй минь

	Энэ сайхан үдэш

	Төрөлх нийслэлийн зүрхэнд

	Төв театрын үүдээр

	Чөлөөтэй алхан зугаалж

	Цөөхөн үгээ ярилцъя.

	Маама чи хөдөө байхдаа

	Малчин нэрийг хүлээхдээ

	Яаж явснаа

	Ярьж өгнө үү?»

	«Зохиолч таны асуусанд

	Зориг орж хэлэх нь:

	Хайр сэтгэлийн минь дээж

	Хамаг малдаа байдаг.

	Мөнгөн цагаан хониндоо

	Мөн их хайртай даа.

	Усны тунгалгийг уулгаж

	Ургамлын соргогийг идүүлдэг

	Сэлмэн эвэрт үхэртээ

	Сэтгэл дүүрэн хайртай.

	Цэнхэр мөрнөөс усалж

	Цэрвүү хол бэлчээдэг.

	Улаан шаргал тэмээндээ

	Угийн их хайртай.

	Зохист сайхан бэлчээрт нь

	Зоргоор нь явуулдаг.

	Алтан хонгор адуугаа

	Амь мэт энхрийлдэг.

	Тунгалаг мөрнөөс усалж

	Тураг бэлчээрт гаргадаг.

	Нас болсон аав минь

	Намайг сургаж хэлэхдээ;

	Малаа олон болговол

	Манай амьдралд тустай.

	Засагтаа тусалъя гэвэл

	Залхуугүй ажилла гэдэг.

	Он бүрийн төл малыг

	Осолдож ер үхүүлээгүй!

	Ноос ноолуураа гээж

	Новширч ер яваагүй!

	Зүтгэж явсан минь өчүүхэн

	Зүрхэлж баатарласан минь бага!»

	«Саальчин явсан Должин чи

	Сайхан эрдмийг сурч

	Энх эрүүлийн төлөө

	Эмч болсноо ярина уу?»

	«Хайрт зохиолч танд

	Хариу болгож хэлэх нь:

	Эрдэм эрдмийн дотроос

	Эмчийн эрдмийг сонирхов.

	Холбоотын эмч нар

	Хосгүй их тусалж

	Эсгэсэн гараа боох

	Эрдэмгүй намайг

	Хүн эмнэх мэргэжилтэй болгож

	Хүсэл зоригийг хангав.

	Улсаа хамгаалахын төлөөнөө

	Улаан хэрээсээ зүүж

	Түргэн тусламжаа бэлтгэж

	Түрүүний эгнээнд байна!»

	«Хоньчин явсан Думаа чи

	Хоёр жилийн дотор

	Хөх огторгуйн дундуур

	Хөвөн үүлний дээгүүр

	Болд шонхрыг жолоодох

	Боловсрол олсноо ярина уу?»

	«Зохиолч таны асуудал

	Зоригтой болоод сэргэлэн байна!

	Морь муухан эдэлдэг эмэгтэй

	Мотор сайн эзэмшдэг болсон нь

	Сод Сталины хайр билээ!

	Совет улсын тусламж билээ!

	Чойбалсангийн удирдлага билээ!

	Цовоо нөхдийн дэмжлэг билээ!

	Өндөр ууланд авираагүй байснаа

	Өргөн огторгуйд нисэж сурна.

	Далайсан гараас далдирдаг байснаа

	Дайсны довтолгоог дардаг болно.

	Хэрэгтэй цаг тохиолдвол

	Хэрэм хадыг нэвт ниснэ»

	Нисэгч, малчин, эмч та нарт

	Нэг хэдэн үг хэлье!

	Чөлөөт орны хүмүүсийн

	Чадал хүчин их шүү!

	Ажил хөдөлмөрт амжилттай

	Аюулт байлдаанд баатарлаг

	Хосгүй ийм чадал

	Холбоот улсад байна.

	Хурц ийм хүчин

	Хувьсгалт Монголд байна.

	Эмэгтэй та нарын замыг

	Эрэлхэг нам чинь зааж байна.

	Онгоц жолоодож нисэвч

	Оёж угалз хатгавч

	Тогоотой сүүгээ хөөрүүлэвч

	Торхтой айргаа бүлэвч

	Үйлдвэрийн станок эзэмшивч

	Үр хүүхдээ өсгөвч

	Хөгжилтэй дуугаа дуулавч

	Хөөрхөн үрээ энхрийлэвч

	Эрэлхэг намаа хүрээл!

	Эх орноо хайрла!»

	Нисгэгч Должин ухасхийж

	Нэг гараа зангидан

	Зохиолч таны захиаг

	Зохих цагт нь гүйцэтгэнэ.

	Хэрэгтэй цаг тохиолдвол

	Хэн янгүй хөдөлье!

	Уриа дууллаа зохиоё!

	Уянгалж дуулья бид!

	1943 он

	 

	
ТҮҮДЭГ ГАЛЫН ДЭРГЭД

	Шинийн хэдний хагас сар нь

	Шимгүй гэрлээр гийгүүлж байна.

	Шинэхэн амраг чи минь хө

	Шимшрэх зүрхэнд минь тодхон байна.

	 

	* * *

	 

	Задгай галын сүүмгэр дөл нь

	Захын модонд тусч байна.

	Захих хэдэн үгс минь хө!

	Залуугийн хүсэлд илхэн байна.

	 

	* * *

	 

	Гашуун утааны тэхий дунд нь

	Ганц эр сууж байна.

	Гарцаагүй янаг хүү минь хө

	Гал халуун дурлалыг минь татаж байна.

	1943 он 6-р сарын 6-24

	
ХОШИН АСУУЛТ

	Гэгээн доогуур гэлдэрсэн

	Гэндэн гуай та юу даа?

	Гэнэт морь чинь бусгаад

	Гээгдээд унав уу та?

	Хязгаарын хавиар явахад чинь

	Хярсан туулай дайралдаа юу?

	Хиагийн дэргэдүүр өнгөрөхөд чинь

	Хялгана хатгав уу хөөрхий дээ?

	Холоос ирсэн таныгаа

	Хооллож сайхан зочилъё би!

	Хонгор жаалхан тэр чинь

	Хотондоо суугаа бол уу даа.

	Харах нүдний чинь харц

	Хачин байх чинь юу вэ хө?

	Хархан нүдтэй түүнийгээ

	Халуун зүрхэндээ дурсав уу та!

	1943 он

	 

	
ДУРЛАСАН НЬ

	Уран хөгжмийн аялгуу дор

	Учран бүжиглэсэн бүсгүй минь

	Уран голшиг нуруугаараа

	Утас мэт нугарч байна.

	Хараад ширтээд байхад минь

	Хайрын сэтгэл хөдөлж байна.

	Хавьтаад гар хүрэлцэхэд минь

	Хамаг мэдрэлд амттай байна.

	1943 оны 8-р сарын 14-ний шөнө

	Торомгор хархан нүд чинь

	Торгоны хээнээс уран аа

	Тормойж нэг л ширтэхийг чинь

	Тосоод харахад сайхан аа

	Найзтай хөөрхөн ааш чинь

	Навчны найгахаас зэвүүхнээ

	Надтай уулзах бүр чинь

	Нартай өдөр шиг гэгээнээ

	Чамтай уулзаад үг солих нь

	Чандмань эрдэнээс үнэтэй сэн, 

	Чалчаа хүний үгэнд нь

	Чанга итгэхийн хэрэггүй сэн...

	1943 он, намар, Бат-Сүмбэр

	 

	
МАЙН ИХ БАЯРЫГ УГТСАН ШӨНӨ МАНАЙ НИЙСЛЭЛИЙН БАЙДАЛ

	Огторгуйн гүнд

	Одон мичид гялалзаж, 

	Мөнгөн сар мэлтийж

	Мөнх туяа нь гийж

	Цахилгаан дэн

	Цаглашгүй бадарч, 

	Сар чийдэн хоёрын

	Саруул гэрэл гийгүүлж, 

	Зээл гудамжны харанхуйг

	Зэрэг зэрэг гэрэлтүүлжээ.

	Хотын сайхан чимэглэлүүдийг

	Хоршоо үгээр хэлбэл:

	Өндөр өндөр барилга нь

	Өнгийн чийдэн чимэгтэй

	Таширлаж ассан чийдэнгээс, 

	Таван хошуу тодорно.

	Зэллэж татсан чийдэн нь

	Зэрэг зэрэг солонгорч

	Угтлагын төв хурлыг

	Удахгүй нээхээр бэлтгэж байна.

	Радио, уран сайхныг

	Агаар дүүрэн хангинуулж, 

	Төрөлх сайхан орны

	Төв нийслэлийг магтаж байна.

	Эх орны минь

	Элэг зүрх болсон

	Хайрт нийслэл чи минь

	Хамгийн сайхан ороон!

	Уриа лоозон болж

	Улалзан асаж байна.

	Энэ лоозонгийн үгний

	Эрхэм утгыг хэлбэл:

	«Майн нэгний баяр

	Мандтугай!» гэж байна.

	Гавьяат нөхдийн зураг

	Газар газар өлгөөстэй.

	Таван өнгийн чийдэнгээр

	Тамсаг сайхан хүрээлж

	Ухаан зоригийг бадруулсан

	Улаан эдээр чимжээ.

	Урт сайхан барилгын

	Урд хойд хананд

	Утга төгөлдөр лоозонг

	Унжуулж хадсан байна

	Энэ лоозонгуудын

	Эрхэм утгыг хэлбэл:

	«Майн их баяр

	Мандах болтугай!

	Төрөлх орноо хамгаалахад

	Түм түмээр бэлтгэе!

	Зөвлөлт улсын ялалтад

	Зүйл бүрээр тусалъя!

	Улаан армийн хэрэглэлд

	Уналга морио худалдъя!

	Ноос ноолуураа

	Норм дүүрэн авъя!» гэж байна.

	Хошин уран зургуудад

	Хорт фашистын ялагдлыг

	Ил тодоор

	Инээд хүрмээр зуржээ.

	Танхай муу фашистууд

	Танкны гинжинд няцарч байна.

	Тариачин авгайд баригдаж байна.

	Нутгийн партизанд баригдаад

	Нуруугүй морь шиг годгонож байна.

	Ийм сонин зурагт

	Инээд хүрэхгүй яах вэ.

	Зөвлөлт армийн ялалтад

	Зүрх хөдөлж байна.

	Айл бүрийн үүдэнд

	Ам байр даавуунд

	«Майн нэгэн

	Мандтугай!» гэж

	Утгатай лоозонгоо бичиж

	Унжуулж хадсан байна.

	Гудамж гудамжаар дүүрэн

	Гуа охид зугаалж байна.

	Өрх бүрийн дотор

	Өнөр сайхан цэнгэж байна.

	Ударник олон ажилчид

	Үйлдвэрийн бүтээлээ дүгнэж байна.

	Баясгалант олон залуус

	Баяраа угтан ёсолж байна.

	Төрөлх нийслэлийн гал элгэнд

	Төв театр дүнхийж

	Уудам үүд нь нээгдэж

	Улс амьтан цуглаж байна.

	Чиний гудамжаар алхлахад

	Цээж дүүрэн амьсгалдаг.

	Уудам их чөлөөтэй

	Урт сайхан гудамжтай

	Чиний сайхныг

	Чимэлгүй хэлсэн ч

	Уран үггүйдэхгүй

	Утга төгс шүү.

	1943 он

	
АСУУЛТ

	Халуун гарт нь түр хүрэвч

	Хамаг биед мэдэгдэж байдаг

	Хацар уруулыг илбэн таалавч

	Хайр дурыг хөдөлгөж байдаг

	 

	* * *

	 

	Ясаа хэврэгштэл түүнийг амтлавч

	Ямар ч нууцыг олж мэдээгүй.

	Янаглалын чинь амт хаахна байна вэ?

	Яагаад сэтгэлийг хөдөлгөж байна?

	 

	* * *

	 

	Эрийн хүслийг хөдөлгөх чадал

	Эм бүхэнд байдаг юм.

	Энэ нэгэн ядуу асуултад

	Эрхэм залуу хариу өгөөч!

	Миний нутаг Номтын булаг

	1943 он 6-р сарын 15

	
ОРЧУУЛАГЧИЙН ОРШИЛ

	Ардын намын наран доор

	Ачит засгийн халамж дээр

	Үлгэр тууж шинэ соёолов.

	Үгийн урлал залуу цэцэглэв.

	 

	* * *

	 

	Түмэн улсын эрдэнэ зохиолоос

	Төрөлх хэлэнд орчуулагдаж

	Хөдөө малчны эсгий гэрүүдэд

	Хөгжилдөн уншдаг болж байна.

	 

	* * *

	 

	Оросын их зохиолчдын дотор

	Онцгой алдрыг олсон

	Сод шүлэгч Лермонтовын зохиолоос, 

	Сонирхож хэдийг орчуулав.

	 

	* * *

	 

	Уул зохиолын утга санаа

	Усан далай мэт гүн.

	Уран дагиныг тэвэрсэн мэт

	Уншивч барагдашгүй сайхан.

	Орчуулагчийн соёл авьяас мөхөс

	Орос хэлийг муу төсөөлнө

	Осолдож ташаарсан бол элэглэлгүй

	Олон эрдэмтдээс залруулаасай!

	 

	* * *

	 

	Өсөж байгаа залуу зохиолчдын

	Өрнөж байгаа бүтээлд

	Дуслын төдий тус болбол

	Дур хүсэл минь гүйцнэ.

	1943 он

	
ХОЁР МАЛЧИН

	Талын уудам бэлчээр дээр

	Таван хошуу сүргийн дэргэд

	Танилцаж уулзсан өдрөөс хойш

	Танд дурлаж эхэлсэн байна.

	Хайрыг минь булаасан чи

	Халуун сэтгэлд ороод байна.

	Хатсан ургамал хурыг хүсэх адил

	Хачин их мөрөөдөж байна.

	Санаа сэтгэлийг чангаасан чиний

	Сайхан царайг үзэх гэж

	Сайн морио барьж унаад

	Саруул талаар давхидаг байна.

	Харанхуй үдэш хүрч ирээд

	Халуун өвөрт чинь ороход

	Хамгийн жаргалтай цаг эхлээд

	Хайрын сэтгэл ханадаг байна.

	Энэ насны амьдралаа хамтатгаж

	Эд мал хөрөнгөө нэгтгэж

	Энх жаргалант өрхийг байгуулж

	Эрхэм дээдээр цэнгэж сууна.

	 

	1943 он 12-р сарын 23

	
СЭТГЭГДЭЛ

	 

	Хурц хар нүд цавчилгүй ширтэх нь

	Хулангийн нүднээс ч тунгалаг бололтой

	Хуурнин хөдөлж байгаа сэтгэлд минь

	Хувь учралын тухай юу бодогдов?

	1943 оны өвөл.

	 

	
ЯМАГТ ДУРСАНА

	 

	Агтын шилдэг хүрнийгээ

	Арваад хоног сойлоо доо.

	Айлын бага бүсгүй маань

	Алчуур бэлэг өглөө дөө.

	Янаг чамайгаа

	Ямагт дурсана даа

	 

	Үрээн хүрэнд мордлоо доо

	Үдээд гарсан тэрийгээ

	Үнсээд явдаг нь зүй шүү дээ.

	Үгээ захидаг нь ёс уу даа?

	Янаг чамайгаа

	Ямагт дурсана даа

	 

	Хараа хурцат нүднээсээ

	Халуун нулимс бөмбөрүүлсээр

	Хайртаа явсан замыгаа

	Харсаар байдаг нь лав шүү дээ.

	Янаг чамайгаа

	Ямагт дурсана даа.

	 

	1944 он

	 

	
ЦЭРЭГТ МОРДОХОД

	 

	Аминыхаа морь эмээллэж

	Ардын цэрэгт мордоход

	Асралт аав минь тэвэрч

	Ачит ээж минь үнсэв.

	«Цэргийн албанд очоод

	Цэвэр нэртэй яв!

	Цэлгэр орныхоо төлөө

	Цэх шударга зүтгэ!» гэв.

	Эмээлт мориндоо мордоход

	Эмэг ээж тахилаа өргөж

	«Энхрий хайрт ач минь

	Эрэлхэг баатар болтугай!» гэв.

	Алхдал сайт морь минь

	Ам булаалдан давхив.

	Алсын их замдаа

	Анх орох нь тэр.

	1944 он

	
ДАССАН СЭТГЭЛ

	 

	Хошин үгэнд чинь болоогүй

	Хорвоогийн ёсыг дагалаа.

	Хосгүй сэтгэлийн угаас

	Хонгор чамтайгаа даслаа.

	Дассан сэтгэл хүчтэй юм, 

	Далд нууж болохгүй юм.

	 

	Аашны сайханд чинь болоогүй, 

	Алсын замыгаа дагалаа.

	Амраг сэтгэлийн угаас

	Алаг хонгорт даслаа.

	Дассан сэтгэл хүчтэй юм.

	Далд нууж болохгүй юм.

	 

	Элэгсэг танхилд чинь болоогүй, 

	Эцсийн амьдралаа дагалаа.

	Эгнэмээргүй сэтгэлээсээ, 

	Эрхэмсэг хүндээ даслаа.

	Дассан сэтгэл хүчтэй юм, 

	Далд нууж болохгүй юм.

	 

	1944 он

	 

	 

	
ХОНГОР ЖААЛХАН БҮСГҮЙ

	 

	— Хонгор жаалхан бүсгүй минь

	Хоолойн цэцэг шиг хөөрхнөө!

	Хоёулаа нийлж суугаад

	Хос хараацай болъё.

	 

	— Аав ээж хоёр дуулна, 

	Ах дүү хоёр шоолно, 

	Адуу малдаа явлаа, 

	Аяар нэг уулзамз!

	 

	— Амраг жаахан бүсгүй минь

	Алаг цэцэг шиг хөөрхнөө!

	Алсын явдлаа хэлэлцээд

	Айл гэр болох уу даа!?

	 

	— Аав ээж хоёр дуулна, 

	Ах дүү хоёр шоолно, 

	Адуу малдаа явлаа, 

	Аяар нэг уулзамз!

	 

	— Өнгөт залуу бүсгүй минь

	Өндрийн цэцэг шиг хөөрхнөө!

	Өөрийн чинь сэтгэлд тохироод

	Өрхт гэрээ барих уу?

	 

	— Аав ээж хоёр дуулна.

	Ах дүү хоёр шоолно.

	Адуу малдаа явлаа, 

	Аяар нэг уулзамз!

	 

	1944 он

	
ШӨНӨ

	 

	Наран хүүгээ өвөртөлдөг, 

	Навсгар бараан дээлтэй, 

	Сайхан хасын зүстэй

	Саран охиноо илгээдэг.

	 

	1944 он

	
ХАВАР

	 

	Хаврын урьхан салхи

	Хацар амыг илбэх нь

	Хайрт амрагийн уруул шиг

	Халуун бүлээн санагдлаа.

	 

	Цайдам хөндийг хучсан

	Цасан хөнжил хайлах нь

	Цант жавар нь харьж

	Цагийн уяссан нь мэдэгдлээ.

	 

	Дулаан цагийн хошууч

	Дулиат хавар ирэх нь

	Дулмаа охины царай шиг

	Дур сэтгэлийг татлаа.

	 

	Хөдөө талын малчид

	Хөхиүн баяр болж

	Хөдсөн дээлээ тайлж

	Хөвөнтэй хувцсандаа орлоо.

	 

	* * *

	 

	Саяхан нүдэлсэн агийн

	Сайхан үнэр анхилах нь

	Саруул талын цэцэг шиг

	Санаанд зохистой байна.

	 

	Тасхийм өвлийг туулсан

	Таван төрөл сүрэг

	Тачир ховорхон бэлчээртээ

	Тана эрдэнэ мэт харагдана.

	 

	Арвин сүргийн төл нь

	Ангирын зулзага шиг дэрвэхэд

	Ачит эзэн малчид нь

	Асрамжийн сайнаар торниуллаа.

	 

	* * *

	 

	Нутаг холдож салсан

	Нууцгай хоёр уулзах нь

	Нуурын дунд цэнгэх

	Нугас галуу хоёр шиг байна.

	 

	Энгэр газрын өвс, 

	Эхийн хөхтэй уулзсан шиг

	Эвэрч хатсан хөрсөндөө

	Эрдэнийн шимийг хүртлээ.

	 

	Алсын дулаан орноос

	Ар халхад цэнгэхээр

	Ангир галуу ирэхдээ

	Амрыг эрэх шиг ганганалдана.

	 

	1944 он

	 

	
БОЛЗООТ ХОЁР

	 

	Элбэг тунгалаг Ононоо

	Эрээн цэцэгт дэнжнээ

	Эмээлт морины хажуунаа

	Эрхэм болзоотон уулзана

	 

	Мөрөөрөө зэрэгцэн суугаа

	Мөрөөдөлт хоёрын дэргэдүүр

	Мөрөн Онон долгилсоор

	Мөргөцгийг тойрон урсана

	 

	Санасаар сэтгэл хоёрдохгүй

	Сайхан залуус учраад

	Саруул хархан нүднүүд

	Салахгүй ширтэлцэж буй!

	 

	Эмзэг нэгнийг бодоцгоолтой!

	Элэгсэг таатай инээлцэх нь

	Элчит биесээрээ тэврэлцэх нь

	Эвлүүлж зүйсэн шиг хавтай!

	 

	«Ашдын жаргалыг эдлэхдээ

	Амьжрал нэг нь чухаг» гэж

	Ардын сургаалыг дурсаж

	Адуучин саналаа хэлнэ ээ!

	 

	«Ханилсан цагаасаа мэднэ ээ!

	Халамжийг чинь би!» гэж

	Хар нүдэт охин хэлж

	Хацраа улайлган сууна аа!

	 

	Холын зэрэглээ шиг жирэлзэнэ

	Хонгор хоёрын сэтгэл нь.

	Хонин сүргийн захаар нь

	Хосхон хараацай нисэлдэнэ!

	1944-1946 он

	 

	
МИНИЙ ДУРТГАЛ

	Монголын хөдөө талд

	Морь унаж өссөн би.

	Арван настай байхдаа

	Ардын хувьсгалтай уулзаж

	Соёлын босгыг алхаж

	Сурагчийн ширээнд сууж

	Хувьсгалт эрдмийн болд үзгээр

	Хургачны шилбүүрээ сольж

	Үндэсний бичгийн шимийг хүртэж

	Үгний утгыг мэдэхтэй болохдоо

	Владимир Ильич Ленин гэдэг

	Бардам алдартай танилцсан.

	Ерөнхий олноос суут.

	Ертөнцийн их багш

	Хортой дайснаа айлгадаг

	Хосгүй их баатар бол

	Энэ их алдарт Ленин мөн!

	Эгнэшгүй ухаантай гэж мэдсэн

	Монгол хүний хайр сэтгэлийг

	Мохошгүй их эзэмшсэн

	Хамгаас гайхамшигт энэ хүн

	Халх монголд туслахдаа

	Саадын цоожийг тайлж

	Сайхан өрнөж яваг гэж

	Ардын эрх чөлөөний

	Алтан түлхүүрийг өгч

	Алсдаа тусалж явахыг

	Амлан баталж хэлсэн!

	Тэр өдрөөс өнөөдөр хүртэл

	Тэмцлийн уудам талбай дээр

	Дайснаа дарахад минь

	Дайчин цэргээ илгээж

	Хоцорсноо хөгжүүлэхэд минь

	Ховор эрдэнээр тусалж

	Төрөлх соёлын цэцгийг

	Төлжин ургатал дэмжиж

	Малаа өсгөхөд минь

	Машин трактороо бэлэглэж

	Хэлсэн үгэндээ хүрч

	Хэмжээлшгүй олон тэтгэсэн

	Ильичийн энэ их тусыг

	Ирээдүйд ч мартахгүй!

	Манай ардын зүрхэнд

	Маш удаан дурсагдана!

	Ильич өнөөдөр үгүй ч

	Их хэрэг нь амьд!

	 

	1944 он

	
ЭНЭ ЯВАА НАСАНД

	Энэ яваа насанд

	Эрхэм амраг ганцхан.

	Эрдэнэ мэт түүнийгээ

	Эрхий хуруу шиг итгэнэ.

	 

	Жинхэнэ амраг гэдэг бол

	Жирийн хэрэг биш шүү.

	Амраг сэтгэлийн хүчээр

	Айл өрх хөгжинө шүү.

	 

	Хонгор түүнийгээ харахад

	Хоёр нүдний чимэг ээ!

	Хоёулаа нийлэлдэн амьдрах нь

	Хорвоогийн жам байдаг аа!

	 

	Жинхэнэ амраг гэдэг бол

	Жирийн хэрэг биш шүү.

	Амраг сэтгэлийн хүчээр

	Айл өрх хөгжинө шүү.

	 

	Хайрт нөхрийн хацрыг

	Халуун уруулаараа үнсэнэ.

	Ханат гэрийг нь тойроод.

	Хамаг сүрэг нь бэлчинэ.

	 

	Жинхэнэ амраг гэдэг бол

	Жирийн хэрэг биш шүү, 

	Амраг сэтгэлийн хүчээр

	Айл өрх хөгжинө шүү.

	 

	1944 он

	 

	
АМИН ҮГЭЭ ХЭЛ

	 

	Үдшидээ уулзаад

	Үүрийн туяанд салж

	Үдийн наранд учирч

	Үгээ хэлэлцэж суу!

	Амраг хонгор чи

	Амин үгээ хэл

	 

	Хэц өндрийн өвөрт

	Хээр талын захад

	Хэрлэн голын хөвөөнд

	Хэлэлцсэн өдрөө нийлье!

	Амраг хонгор чи

	Амин үгээ хэл!

	 

	Айл гэрээ байгуулж

	Ам дансаа нэгтгэж

	Адуу малаа нийлүүлж

	Аж төрлөө эхэлье.

	Амраг хонгор чи

	Амин үгээ хэл!

	 

	Гаднаа мал олон

	Гартаа эд элбэг

	Газрын шим шиг арвин

	Галын дөл шиг дэгжиг!

	Амраг хонгор чи

	Амин үгээ хэл!

	 

	1944 он 11-р сарын 2

	
ЯНАГИЙН ХАРИУ

	 

	Үүрдийн янаг хайртынхаа

	Үнэн үгийн захидлыг

	Үдшийн гэгээнээр аваад

	Үүрийн туяагаар уншлаа.

	 

	Талын цэцгийн сайхныг

	Эрвээхэй хүсэн дурладаг шиг

	Таны сайн сайхныг

	Би хүсэн дурладаг.

	 

	Ардын цэргийн албанд

	Амар мэнд байна даа

	Ариун дархан хилээ

	Амраг чам шигээ энхрийлнэ.

	 

	Талын цэцгийн сайхныг

	Эрвээхэй хүсэн дурладаг шиг

	Таны сайн сайхныг

	Би хүсэн дурладаг.

	 

	Сануулга үгийг чинь үзээд

	Санаа сэхээ авлаа

	Салахын хэлсэн үгээ

	Саруул бодож байна.

	 

	Талын цэцгийн сайхныг

	Эрвээхэй хүсэн дурладаг шиг

	Таны сайн сайхныг

	Би хүсэн дурладаг.

	 

	Хамаг мал чинь өсөөд

	Хангайн бэлийг дүүрээд

	Халагдаад харихын үед

	Хангамжтай баян байгаарай.

	 

	Талын цэцгийн сайхныг

	Эрвээхэй хүсэн дурладаг шиг

	Таны сайн сайхныг

	Би хүсэн дурладаг.

	 

	1944 он

	
МАРШАЛ ЧОЙБАЛСАНГИЙН 50 НАСНЫ ОЙД

	 

	Монгол ардын соёл боловсролыг

	Мохолтгүй тэтгэгч таны

	Тавин насыг тэмдэглэж байгаа

	Тансаг их ёслолын өдөр

	Эрдэм оюуны ажилтан нарын

	Эрчимт халуун баярыг дэвшүүлье!

	Халх монголын өнгөрөөсөн түүхэнд

	«Хамгийн хэцүү» гэж нэр гарсан

	Гучаад жилийн өмнөх үед

	Гуниг зовлон тэнгэрт тулж

	Ард тоотон бүхэн эрдэмгүй

	А таньдгаа номтой гэж байхад

	«Анх төрсөн газар минь сайхан ч

	Амьдралд нөлөө бага» гэж

	Хэрлэн цагаан талбайгаас алсалж

	Хэтийг зорьсон Чойбалсан та

	Ариун уст Хэрлэнг өгсөж

	Амьдралын аянд мордсон байна.

	Нутгийн явцуу байдлаас холдож

	Нуур далай шиг олны дунд

	Олон аавын хүүтэй уулзахад

	Орчны амьдрал чинь өөр болж

	Өвөл цагийг хавраар сольсон шиг

	Өдөр өдөрт шинийг үзэв.

	Авьяас сайт Чойбалсан та

	Амьдралын мөрнийг ингэж гатлаад

	Сааргүй сайн замыг олоод

	Саруул танхимын үүдэнд хүрч

	Цагийг эзлэх их хичээлээр

	Цахилгаан адил эрдмийг сурахаар

	Идэр зоригийг барьж

	Их оросын хилийг алхаж

	Суут оюуны лянхыг дэлгэж

	Сурлагын эрдэнийг өвөртөлж ирэв.

	Алдарт Сүхбаатартай нөхөрлөөд

	Ардын жаргалын өдрийг авчирсан

	Яруу тэмцлийн жолоог барьж

	Ялгуулсан хувьсгалын тугийг мандуулж

	Халхын харанхуйг гийгүүлж

	Хаврын цэцэг шиг амьдралыг олгов.

	Талын гаслант дууг арилгаж

	Тайван энх жаргалыг зохиов.

	Суут эрдмийг эзэмшигч та

	Соёлын өвийг өөд нь татаж

	Шинжлэх ухааны эрдэнэт сангаар

	Шинэ монгол орноо гийгүүлэхэд

	Эрдмийн далай Зөвлөлт орноос

	Эгнэшгүй их тусыг хүргэж

	Хөдөө талын малчин биднийг

	Хөвчин дэлхийн үнэн эрдэм

	Шинжлэх ухаантай танил болгож

	Шимт үрийг нь дэлгэрүүлж байна.

	Эх орны баялгаа судлаад

	Эрдэнийн уурхай олныг олов.

	Ертөнцөд нэр гарсан орноос

	Ер дутуугүй баялгаа мэдэв.

	Байшин барилга босговч хүрэлцэх, 

	Баялаг алтан эрдэнэ ч байна.

	Түмэн буман жин хүнд

	Төмрөөр бүтсэн уул ч байна.

	Төрөл төрлийн ургамлаараа

	Түмэн улсаас дутуугүй байна.

	Эртний түүх дурсгал болсон

	Эрхэм «Нууц товчоо» байна.

	Хоосон гэж голдог цөл говийг

	Ховор эрдэнийн сан гэж танив.

	Чойбалсан таны гараар бүтсэн

	Цогт соёлын гэгээн гэрэл

	Илчит нарны адил сацраад

	Эсгий гэрт биднийг гийгүүлэв.

	Аргамж элдэж байгаа аав нь:

	«Амраг хүү минь эрдэм сур» гэж

	Хазаар зангидаж суугаа хүүдээ

	Халамжит үгээр захиж байна.

	Үнээ сааж байгаа ээж нь:

	«Үр минь номтой бол» гэж

	Тугал уяж яваа охиндоо

	Тун хичээнгүй захидаг болов.

	Ингэж манай малчид хүртэл

	Эрдмийг эрхэлдэг болоод байна

	Гэгээн соёлыг баллан сүйтгэгч

	Гэмт фашистыг дарах фронтод

	Шинжлэх ухааны ажилтан бидний

	Шинэ шинэ ажлын бүтээл минь

	Өргөн мөрөнд цутгах гол шиг

	Өдөр шөнөгүй урсан оров.

	Ардын чин зоригт таны

	Ачит халуун халамжийн доор

	Суут эрдмийн хүлгийг унаж

	Соёлын уургыг барин мордож

	Эрдмийн туяат оргил тийш

	Эрэлхэг арми шиг давшина бид!

	Баялаг яруу хөгжлийн дунд

	Бадрангуй уул шиг тодорхой та

	Төрдөө хад мэт тулгуур болж

	Түмэндээ эцэг мэт түшиг болж

	Насны өндрийн өндрийг эзэмшиж

	Нар мэт гийгүүлэн суухыг ерөөе!

	 

	1945 он

	
ЯЛАЛТЫН ӨДӨР

	Хээрийн ариун сайхан салхинд

	Хэсэг нөхөд зугаалж явна.

	Хэтийн ууланд униар будан татаж

	Хэдхэн алхмын цаана зэрэглээ ирвэгэнэнэ.

	Эдний ярьж явсан үгсийг

	Энэ биеэрээ дуулж явав.

	Эрхэм уншигч авгай нартаа

	Эвлүүлж бичээд толилуулж байна.

	«Ёрын муу дайсны хань

	Ёдрын ганц мод шиг үлдсэн

	Японы балмадууд бууж өгөхөд

	Ёсолж ялалтаа тэмдэглэв бид.

	Дайны сүүлчийн голомт болсон

	Дайсан японыг сөгдүүлээд байна.

	Дархан их ялалтаа мандуулсан

	Дайчин арми юугаа ерөөж байна.

	Ерөөсөн ерөөлийн минь үг

	Ертөнцийн олонд дуулдаж байна, 

	Ерөнхий олны энх байдал

	Есөн давхар батжиг гэж

	Хажууд минь явсан нэгэн нөхөр

	Халуун сэтгэлээсээ хэлж байхад

	Хамгийн сүүлд явсан нөхөр

	Хангалуун байдалтайгаар хэлсэн нь:

	«Дарь хүхрийн үнэр танар

	Дарагдаад үгүй болж байна.

	Дайн дажны хөл үймээн төгсөж

	Даяар олон амгалан болж байна.

	Ажилд чилсэн нуруугаа тэнийлгэх

	Аятайхан цаг ирж байна.

	Амарч жаргах зав чөлөө

	Асар их болж байна.

	Тайван цаг ирсэн хойно

	Таргийн таван үнээтэй бол барав.

	Ташуурын хэдэн унаатай бол гүйцэв!

	Та нар юу бодно» гэв.

	Түрүүлж явсан нэгэн нөхөр нь

	Түүний дэргэд очиж зогсоод

	Түргэн хурц ухаанаар бодож

	Түгдрэлгүй ингэж хэлсэн нь:

	«Нөхцөл, цаг, орон гурав

	Нөхөд хань мэт зохилдож байна.

	Нөлөө ихт энх байдал

	Нөр удаан тогтож болно.

	Цаг төрийн байдлын сайханд

	Цадаж дэмий суух хэрэггүй.

	Цаашдаа хөгжих их үйлстээ

	Цаглашгүй чин зүтгэлийг гаргана.

	Угсаа угсааны хүн ард

	Уг шагаа хүндэтгэх цаг ирлээ.

	Улс гэрээ бататган сайжруулаад

	Утга соёлоо бадруулах цаг ирлээ!

	Харийн дайсны бузар дарлал

	Халхын цэрэгт устаж байна.

	Хамаг монгол ах дүү нар

	Халуун нүүрээрээ уулзаж байна.

	Энэ гойд сайхан зол завшааныг

	Эрдэнэ мэт хэрэглэж авч байна.

	Элгэн саднаараа нийлэлдэн хөгжиж

	Энхжин мөнхөжнө» гэж хэлэв.

	Тэр бүлэг үгсийг сонсоод

	Тэртээ байсан нэгэн нөхөр нь

	Тэвхгэр цээжээ хөдөлгөн байж

	Тэсгэлгүй баясаж хэлсэн нь:

	«Омог бүрийн монголчууд бид

	Оройн дээд намаа энхрийлнэ!

	Огторгуйн од мичид мэт олон

	Оросын ард түмэнтэйгээ нөхөрлөнө!

	Алтай Хянганы уудам нутагтаа

	Айлын эзэн мэт чөлөөтэй нутаглана.

	Ам тосодсоор ирсэн мал сүргээ

	Арвай будаа шиг өсгөнө» гэв.

	Энэтээ байсан нэгэн нөхөр маань

	Энэ бүлэг үгсийг сонсоод

	Эрүүл сайхан царайд нь баяр тодорч

	Эрс зоригтойгоор хэлсэн нь:

	«Эрдэмтэй боловсон гүрнүүдтэй

	Эн зэрэгцтэл хөгжихийг бодно.

	Энэ биеийн шилдэг чадлаа

	Эх орондоо өргөе» гэв.

	Чилэхийг мэдэхгүй ажилласан хүн

	Чин зүтгэлийн үрийг боловсруулна.

	Чигч шударга яриануудыг

	Чимж нэмэлгүй найруулж бичив.

	1945-9-13

	
ИДЭР ДҮҮ НАРАА ЕРӨӨЕ

	Сурах авьяас чинь далай шиг гүн бол!

	Судлах мэдрэл чинь агаар шиг элбэг бол!

	Соёлжих зориг чинь болд шиг бат бол!

	Сонирхох сэтгэл чинь булаг шиг арвин бол!

	Арван хуруу чинь үйлэнд уран бол!

	Ам хэл чинь үгэнд цэцэн бол!

	Ааш зан чинь эелдэг хөөрхөн бол!

	Аж ахуй чинь баян чинээлэг бол!

	Бие бялдар чинь эрүүл чийрэг бол!

	Билэг оюун чинь цээл тунгалаг бол!

	Бичих зурах чинь уран сонгодог бол!

	Биелэх бүжиг чинь уран гоё бол!

	Нягтлах бодох чинь мэргэн нэвтэрхий бол!

	Намнах харвах чинь гоц бэрх бол!

	Урлал дархлах чинь сайхан үзэмжит бол!

	Уянгалах дуулах чинь тун ч гарамгай бол!

	Техник ухааныг чадмаг эзэмшдэг бол!

	Тэрслүү дайсныг баатар шиг ялагч бол!

	Эх орноо хайрлан энхрийлэгч бол!

	Эрдэм соёлоо хөгжөөн мандуулагч бол!

	Мал сүргээ өсгөн олшруулагч бол!

	Мань олныхоо баяр бахдал бол!

	Хэлсэн ерөөл минь мөнхжиг!

	Хэдэн үед минь уламжлаг!

	1945 он

	 

	
СЭЛЭНГЭ СЭТГЭЛ ХОЁР

	Сэлэнгийн бургас нь

	Сэрвийж байна аа

	Сэтгэлийн дотор нь

	Жирвийж байна аа

	Жирвийж байгаа маань ээ

	Жирийн юм биш шүү

	Жишишгүй их үнэтэй

	Жигтэйхэн хөөрхөн амьдралаа!

	Сэлэнгийн ус нь

	Сэнгэнэж байна аа

	Сэтгэлийн дотор нь

	Жингэнэж байна аа

	Жингэнэж байгаа юм маань ээ

	Жирийн юм биш шүү

	Жишишгүй их үнэтэй

	Жигтэйхэн хөөрхөн амьдралаа!

	Сэлэнгийн эрэг нь

	Сэрийж байна аа

	Сэтгэлийн дотор нь

	Жирийж байна аа

	Жирийж байгаа юм маань ээ

	Жирийн юм биш шүү

	Жишишгүй их үнэтэй

	Жигтэйхэн хөөрхөн амьдралаа!

	Сэлэнгийн бараа нь

	Сэрвэлзэж байна аа

	Сэтгэлийн дотор нь

	Жирвэлзэж байна аа

	Жирвэлзэж байгаа юм маань ээ.

	Жирийн юм биш шүү

	Жишишгүй их үнэтэй

	Жигтэйхэн хөөрхөн амьдралаа!

	1945-6-8

	 

	
ТУСГААР УЛСЫН ЧӨЛӨӨТ ИРГЭН МИНИЙ ҮГ

	Тусгаар улсын чөлөөт иргэн би

	Тулхтай хэдэн үгээ хэлье!

	Дайн төгсөж

	Дажин намдав.

	Урьдын юм

	Ул болж

	Одоогийн юм

	Зул болов.

	Энхийн нар

	Ээж эхлэв.

	Ар монгол минь

	Ард түмэндээ

	Эрх чөлөө

	Энх жаргалыг нь олгоод

	Хорин дөрвөн жил болоход

	Холбоот улсаас

	Төрийг нь

	Улсын зэрэгт оруулах

	Түмэн ардыг нь

	Хүний зэрэгт хүргэх гэж

	Эцэг мэт өлзийтэй

	Эх мэт өгөөмрөөр туслав.

	Халхын минь

	Хамаг ардын

	Эд үгүй

	Гэр хоосон нь юмжиж

	Эрдэм үгүй

	Толгой хоосон нь эрдэмжив.

	Баруун зүгийн дайнд

	Бардам хувьтай оролцоод

	Зүүн зүгийн дайнд

	Зүрхтэй баатарлаг тулалдав.

	Хэдэн мянган жил

	Хээрийн монголчуудтай

	Хөрш суусан

	Хүн олонтой

	Дундад улсаас

	Дуртай зөвшөөрч

	Манай улсыг

	Магад тусгаар улс гэж

	Хүлээсэн саналаа

	Хөвчин дэлхийд зарлав.

	Дэлгэр уудам талын монголчууд ингээд

	Дэлхийн том улстай мөр зэрэгцэв.

	Манай ардын шаргуу хөдөлмөр

	Магад үрээ олох нь энэ ээ!

	Миний өчүүхэн хувь ч

	Мөн дүнгээ олжээ!

	Улсын минь ач холбогдол

	Урагшаа их ахисанд

	Унаган харьяат нь болсон би

	Учиргүй их баярлаж байна.

	1945 он

	 

	
ИХ СУРГУУЛЬ

	Дайны зэвхий саварт европ базагдаад

	Далай эрдмийн уурхай сургууль хаагдаад

	Даяар олны соёл сүйдэж байхад, 

	Даруу зант монголчууд их сургуулиа

	Дархан чөлөөт нутагтаа анх байгуулаад, 

	Дандаа шилдэг залуусаа соён сургалаа.

	 

	* * *

	 

	Сурагч золбоот оюутан талын хүүхдүүд, 

	Суут Чойбалсангийн их нэрэмжийг

	Сурах цогт бүтээлдээ түлхүүр болгоод, 

	Судлах махруу билигт оюунаа дэлгээд

	Суурьтай арвин ажлыг саадгүй ундруулан

	Сураг алдар хоёроо хотлоор түгээв.

	Удамт монголын сэхээт мэргэн ойтон нар

	Ухаан бүхний дээжийг ариунаар эзэмдээд

	Уйгагүй ажилч ардаа эрдмээр соёлжуулаад

	Утга соёлын гэгээнээр төрөө гийгүүлээд

	Улс төрийн жолоог батаар барилцаад

	Урагшлагч хөгжлийн замаар ямагт давшина.

	1945 он

	 

	
СЭТГЭЛТЭЙ БОЛСОН ОХИНД

	Уянгат дууг чинь сонсох сон гээд

	Уушги зүрх минь догдлоод байна.

	Урхинд орсон болжмор шиг

	Ухаан зүггүй догдлоод байна.

	Хар нүдийг чинь  үзэх сэн гээд

	Хайрын сэтгэл догдлоод байна.

	Харцаганд хөөгдсөн болжмор шиг

	Хариу ч үгүй догдлоод байна.

	Амтат уруулыг чинь  үнсэх сэн гээд

	Амин зүрх минь догдлоод байна.

	Араатанд хөөгдсөн зээр шиг

	Амьсгал давхцаад байна.

	 

	
ХОДИЙ ГУРАВ

	Тулгуур төрөө байгуулаад

	Тууж түүхээ зохиосон

	Тусгаар улсын иргэд бид

	Тун их бардам байна.

	Олсондоо барддаг тэнэгүүд шиг

	Онгирч бардсан юм биш ээ!

	Олон монголчууддаа хайрлагдаад

	Одоо ингэж байгаа юм!

	Ажилчин, малчин, оюутан бид

	Ах дүү мэт

	Ард улсынхаа төлөө

	Алсын хөгжлийг бүтээж байна.

	Оюутан нь үзгээ бариад:

	«Оронд минь дайсан байхгүй

	Олз заяатай байгаадаа

	Омог бардам байна.

	Удам судраа уламжлаад

	Умарт улстайгаа нөхөрлөөд

	Утга уянгаа бадруулаад

	Урагшаа давшсандаа бахадна» гэнэ.

	Ажилчин нь машинаа хөдөлгөөд:

	«Алимд гачаал байхгүй

	Аз жаргалтай байгаадаа

	Асар ихээр баярлана.

	Хөдөө тал нутагтаа

	Хөдөлмөрийн цэцгийг тариад

	Хөгжлийн үрийг олсондоо

	Хөхөж баясна» гэж байна.

	Малчин нь уургаа бариад

	«Маньд аюул байхгүй

	Магад амар байгаадаа

	Маш их бардаж байна.

	Хонь малаа өсгөхдөө

	Хойш сууж явсангүй!

	Хоёр гэр минь томсоод

	Хот минь ихсэв» гэж байна.

	Мандал бадралын морьдыг

	Манай хөдөлмөрчид унав!

	Марал од мэт гялалзсаар

	Манлай ялалтыг бүтээнэ!

	1945-9-18

	
ЦАГААН САНААТ ХАЛХ БИД

	Цалин мөнгө мэт гялбаад

	Цад мөнгөн мэт гялалзаад

	Цаад зах нь үл үзэгдэгч

	Цайдам их нутагтан

	Цасан дуслын чулуу мэт

	Цав цагаан гэртэн

	Цагаан санаат халх бид, 

	Цаст их уулын

	Цагаан арслан мэт хүчирхэг, 

	Цайз мэт бат бэх

	Цагийг эзэлсэн СССР-тэйгээ

	Царж хэлэлцэж тогтоод

	Цамаан их зантай

	Цадиггүй муу японы

	Царцаа мэт хорлолтой

	Цаазгүй фашисттай

	Царай нүүрээр уулзаж

	Цавчилдан тулалдан байж

	Цааш нь харуулж дараад

	Цахар барга монголчууддаа

	Цасан шуурга арилсан мэт

	Цагийн сайхныг үзүүлээд

	Царай дүүрэн баярлуулаад

	Цариун хонгороор дуулж

	Цацар асрыг бариад

	Цагаа идээгээ идэж

	Цал буурал өвгөдөө тойрч

	Цан хэнгэргээ дэлдэж

	Цамнаж бүжиглэж байгаад

	Цадтал найрлаж дуусаад

	Цахилгаан мэт хурдан хурц

	Цардаг онгон хүлгээ

	Цаламдан уургалан бариад

	Цамхаг мэт өндөр

	Цаашдын их хөгжлөө зүглэж

	Цалайсан их замаараа

	Цагаан тоос татуулан

	Цахилан цахилан давхив.

	1945- 9-18

	 

	
БҮТСЭН ХҮСЭЛ

	Зүсний чинь цэвэрхэнд дурлаад

	Зүгээргүй их хүссэн юм сан.

	Зүйргүй сэтгэлт чамтайгаа

	Зүйтэй байдлаар танилцаж байна.

	Хүссэн сэтгэл минь

	Бүтсэн хүсэл болов!

	 

	Аашны чинь хөөрхөнд болоод

	Амаргүй их хүссэн юм сан.

	Алтнаас илүү чамтайгаа

	Амьдрал жаргалаа нэгтгэж байна.

	Хүссэн сэтгэл минь

	Бүтсэн хүсэл болов!

	 

	Хүний чинь ханшинд бахдаад

	Хүлцэлгүй их хүссэн юм сан.

	Хүүхэн хонгор чамтайгаа

	Хүний зэрэгтэйгээр амьдарч байна.

	Хүссэн сэтгэл минь

	Бүтсэн хүсэл болов!

	1945 он

	 

	
БААТАР

	Хүйтэн шуурга галаар шуугьж

	Хөх огторгуйд тарлан үүл нүүнэ.

	Цагаан хошууны үзүүрийн ухаад

	Цасан окопууд үл мэдэг торойно.

	Хилийн постын гурван байлдагч

	Хийморьтой гуниггүй ширтэнэ, 

	Сар шингэж харанхуй болоход

	Санаа муутан хартай ирэв.

	Халуун талын хүн болцгоож

	Харуулын зүгээс хүрч очив.

	Анхаарал сайтай манай хилчин

	Ажиг авч магадалж эхлэв.

	Тоолоод үзэхэд арав байлаа.

	Тосоод хянахад аюул илрэв.

	Дарга Гонгороос харьяат байлдагчдад

	«Дайсны мэдээг харуулд хүргэ» гээд

	Босож ухрахыг чанд цаазалж

	Болд винтовоо чанга атгав.

	«Хайрт нутгаасаа атгыг ч өгөхгүй!

	Халдсан дайсныг амьд ч буцаахгүй» гээд

	Дарга Гонгор хөмсгөө зангидан.

	Дайсныг занаж хөмхийгөө зуув.

	Дайсан манайхныг овлов гэж

	Давшиж ойртоод олуулаа галлав.

	Арвын өмнөөс гагцаар буудахад

	Арай л тэнцэхгүй гачигдаж байлаа.

	Гонгорын мэргэн тусгалт буу

	Гохоо дарах тутам онож

	Хайрт орны даалгаврыг гүйцэтгэж

	Харийн арван дайсныг сөнөөв.

	Залуу даргын хүчирхэг явдал

	Захын нутаг хүртэл дуурьсав.

	Эх орон нь хүүгээ үнэлэв.

	Эцэг ард нь хүнээ магтав.

	Улсын баатар алдар олгов.

	Улаан тугийн одон шагнав.

	1945 он

	
АЛСААС ИРЭХЭД

	Уудам их тасалгаанаас

	Удирдах нөхөд минь үдэж

	«Урт замын аянд

	Урагштай сайн яв» гэв.

	 

	* * *

	 

	Хатир сайтай морь минь

	Хазаар булаалдан тэмүүлээд

	Хатиран хатиран явж

	Харгуйн тоосыг босгов.

	 

	* * *

	 

	Цагийн сайхныг бахдаж

	Цайдам хөндийг уруудахад

	Цагаан цагаан гэрүүд

	Цас шиг гялалзан харагдав.

	 

	* * *

	 

	Уул талыг өнгөрч

	Ус мөрнийг гатлахад

	Уул өссөн нутаг маань

	Угтан тосох шиг үзэгдэв.

	 

	* * *

	 

	Дархан Хайрханы даваанаас

	Даамай сайхан нутгаа

	Давхраат алаг нүдээрээ

	Далан гурав ширтэв.

	 

	* * *

	 

	Ан агнасан хөвчис

	Амрагтай болзсон газар

	Адуу манасан нутгаа

	Амьсгал даран харав.

	 

	* * *

	 

	Тэмээн олон сүрэг минь

	Тэртээ хөндийд бэлчинэ.

	Тэмдэгт хэдэн тэмээгээр

	Тэнд байна гэж мэдэв.

	 

	* * *

	 

	Айлын залуу бүсгүй

	Аргал ачаад явна.

	Алсаас ирсэн надтай

	Амдаж ирээд уулзав.

	 

	* * *

	 

	Сааль болсон өврөөсөө

	Сайхан алчуурыг гаргаж:

	«Салахын сэтгэл сэдэж

	Санаа хувьсаагүйн тэмдэг» гэв

	 

	* * *

	 

	Өгсөн алчуурыг үзвэл

	Өрөөсөн булан дээр нь

	Өндөг дарам газар

	Өөрийн нэрээ шаглажээ.

	 

	* * *

	 

	Хонин олон сүрэг минь

	Хойд энгэртээ бэлчинэ:

	Хонгор бага дүү минь

	Хонгогч гүүгээ унажээ.

	 

	* * *

	 

	Адуун олон сүрэг минь

	Алсын ухаад бэлчинэ.

	Ачит буурал аав минь

	Айлаас ирж явна.

	 

	* * *

	 

	Үхэр олон сүрэг минь

	Үнээний зэлнээс бэлчив.

	Үйлэнд уран ээж минь

	Үсээ самнаж сууна.

	 

	* * *

	 

	Холоос ирсэн намайг

	Хоточ нохой минь танив.

	«Хонгор хүү минь» гээд

	Хоёр хөгшид мань угтав.

	 

	* * *

	 

	Үнэн ачит хөгшид минь

	Үг хэлэхийн завгүй:

	«Үр минь, үр минь» гээд

	Үнсээгүй хацрыг минь таалав.

	 

	* * *

	 

	«Аав ээж хоёр минь

	Амгалан суув уу» гэтэл

	Арван настай дүү минь

	Ахтайгаа золгохоор ирэв.

	 

	* * *

	 

	Манцуйтай байсан дүү минь

	Малчин болох шахжээ.

	Манай гэр томсож

	Малын хашаа минь ихэсжээ.

	1945 он

	 

	
БОДООРОЙ

	 

	Ар цармын болжмор нь

	Аялгуу нийлүүлэн жиргэнэ дээ.

	Ашгүй дориун байсан юм сан

	Алсдаа хаашаа болов доо.

	 

	Арвай таривал ургана даа

	Аргыг нь олбол болно шүү.

	Аж төрөхөө бодвол

	Ангижрахын хэрэг байна уу даа.

	 

	Энгэр цармын болжмор нь

	Эгшиг нийлүүлэн жиргэнэ дээ.

	Энхрий амраг болсон юм сан, 

	Эцэстээ хаашаа болов доо.

	 

	Будаа таривал ургана даа.

	Буруугаа мэдвэл болно шүү, 

	Бузгай амьдаръя гэвэл дээ

	Бутарч сарнихын хэрэг байна уу даа.

	 

	Сүүдэр цармын болжмор нь

	Сүр нийлүүлэн жиргэнэ дээ.

	Сүрхий дориун байсан юм сан, 

	Сүүлдээ хаашаа болов доо.

	 

	Овьёос таривал ургана даа.

	Овыг нь олбол болно шүү.

	Олигтой амьдаръя гэвэл дээ

	Онгирч салахын хэрэг байна уу даа

	 

	Зүүнбүрэн 

	1945 он

	 

	
ЗАХИДАЛ

	Ажлын цогт бүтээлийн дараа

	Амран зугаацахад юутай бахтай

	Ариун чөлөөт дурлалын дуугаа

	Аялан явахад хэчнээн зугаатай, 

	 

	Хэн хэнийгээ таньдаг минь

	Хэдийний хэрэг юм байна.

	Хэнхдэгийн цаадах санаагаа

	Хэлэлцэж явсан удаагүй байна.

	 

	Харанхуй шөнөд саран мэт

	Харах нүдэнд цөцгий мэт, 

	Хайрт нөхөр чамдаа

	Хамаг үнэнээ хэлж байна.

	 

	Гэрэлт наран алга бол

	Гэгээн өдөр ч байхгүй

	Гэргий хонгор алга бол, 

	Гэр бүл ч бүтэхгүй.

	 

	Учрах бүр сэтгэлд зохист

	Урлаг аашинд чинь болж байна

	Уулзах бүр торолзож байдаг

	Урьхан харцанд чинь дурлаж байна

	 

	Халуун янаг сэтгэл бол

	Хачин хүчтэй хэрэг байна

	Халамжит дотно нөхөр бол

	Хамтран жаргахын тэмдэг байна.

	 

	Өнчин зүрхээ бардан баясгах

	Өлзийт өдрийг хүлээнэ би

	Өрхт гэрээ бүтээн барих

	Өдрийн сайхныг шилнэ би!

	 

	Санасан хүслийг минь бүтээхийг

	Сайн нөхөр чамдаа найдна, 

	Саруул нөхөр чиний цээжнээ

	Саран нарны алин нь байна.

	 

	Эрх жаргал хувь заяагаа

	Эргэцүүлж сайхан бодоод үзээрэй!

	Эрдэнэт хөдөлмөрийнхөө амжилтын дараа

	Элбэрэл төгс хариугаа өгөөрэй!

	 

	1946 он

	 

	
ОКТЯБРЬД

	 

	Октябрь гэдэг энэ нэг үг

	Орон бүхнээ цуутайг яана

	Манай цагаан эсгий гэрт ч

	Маш дурсгалтай байдаг нь учиртай

	Эрхт монголын ард бид

	Ээлжит ойг нь болоод ирэхэд

	Төрсөн өдөр мэтээр үзэж

	Төгс баяр болгон ёсолдоог!

	Аргалын галаа дүрэлзүүлэн байж

	Аагтай цайгаа чанан байж

	Хувцасны сайнаа өмсөн байж

	Хуримын дээжийг бэлтгэн байж

	Хуртай тарган морьдоо унан

	Хувьтай төрсөн нутгаа магтан

	Өнөр олноороо хурал чуулж

	Өлзийт лоозонгоо тавьдаг билээ!

	Исгэрсэн сумын өмнөөс давшихдаа

	Эр зоригоо мэдэлцэж авсан, 

	Хатгалдах дайнд цуг явахдаа

	Халуун элгэн бололцож авсан, 

	Моторын дэргэд хам ажилласан, 

	Морины хажууд нөхөрлөн явсан

	Оюун зориг нь зүйргүй их

	Оросын найз дайчин нартаа, 

	Наран гэрэлт агуу нөхдөдөө

	Найртай үнэн үгээ хэлнэ!

	Алд бие минь ангид боловч

	Амьсгах амь маань нэг мэтээр

	Алс хол нутагладаг боловч

	Айл аймгийн хүн мэтээр

	Хоёр биедээ дэмжиж явахыг

	Хойд ач нартаа жам болгоно!

	 

	* * *

	 

	Нүүртээ цогтой хангайчуул бид, 

	Нүдэндээ галтай говьчуул бид, 

	Эртэй төрсөн Чойбалсан таны

	Эрхэм санааг нь нэвт шингээсэн

	Таван жилийн анхны төсвөө

	Тааламжтайяа угтан авч байна.

	Өрх бүрд хөдөлмөр оргилж

	Өвгөд хүүхэд ч ажилд гарна!

	«Алд биеийн амрыг харвал

	Ашдын хэрэгт золгүй» гэж

	Унасан газраа нандин гэж

	Угаасан усаа тунгалаг гэж

	Сурвалж удмаа гутаалгүйгээр

	Сул хойргыг жигшин үзнэ!

	Эрдэнэ мэтээр малаа өсгөхдөө

	Эрдмийн мөн чанарт шүтэн барилдаж

	Халуунд далдиралгүй урагш зүтгэж

	Ханагар ихээр төхөөрөн зэхэж

	Хүйтэнд халшралгүй ухасхийн хөдөлж

	Хөвчин ихээр ажлаа бүтээнэ!

	Гарсан төлөө алдалгүй аваад

	Гайс гарзыг нь хомс болгож

	Мяндсан зөөлөн үс ноосыг нь

	Мянга түмэн жингээр хураана!

	Өргөн атар газраа хөндөж

	Өндгөн шимийг нь авч хэрэглэн

	Арвай будаа тэргүүтнээс эхлэн

	Алим жимсийг ч тарих болно!

	Алтай Хангайн налгар бэлээр

	Ардын гэрүүд сүндэрлэн ярайгаад

	Онон Сэлэнгийн уужим дэнжээр

	Орд хот төгс цогцлогдоно.

	Улсын голт зүрх болсон

	Улаанбаатар хот маань

	Эртний Хар хорин хот мэттэй

	Эгнэшгүй үзэсгэлэн төгөлдөр болж

	Газраа судлах дээд танхимтай

	Гараг одыг шинжих оргилтой, 

	Эрдмийн далай бялхан цалгисан

	Эрэг техник мандмал болгоно!

	Холч сайн морио унаж

	Хошой баатрын замаар явж

	Ялалтад хүрэх чин зоригоо

	Яруу алдартайгаар гүйцээж чадна!

	 

	Улаанбаатар 1946 он

	 

	
СЭТГЭЛТЭЙ ХОЁР

	 

	Хар магнаг мэт огторгуйд

	Сувд одон түгэв.

	Харж хүрэмгүй их хөндийд

	Болзоот хоёр уулзав.

	Сэтгэлтэй хоёрын толгой дээгүүр, 

	Хээрийн салхи шуугина.

	Сэргэлэн зугаатай яриа хөөрөө

	Мөч дутам хөгжинө.

	 

	Амгаланбаатар, 1946 он 2 сарын 24

	 

	
ШӨНИЙН БАРААН ӨВГӨН

	 

	* * *

	 

	Нарны хөвүүн шижир нь баруугаар харихад

	Сарны саруул охин нь зүүн уулнаас шагайв.

	Үдшийн цовоо одон цувалдсаар ирэхэд, 

	Шөнийн бараан өвгөн нь тэвэрсээр үнсэв.

	 

	* * *

	 

	Сарны саруул охин нь гийгүүлсээр ирэхэд

	Шөнийн бараан өвгөн нь бууралтсаар цайрав.

	Үдшийн цовоо одон нь тоглосоор эцэхэд, 

	Үүлний эрээн манцуй нь намирсаар хучив.

	 

	* * *

	 

	Салхин өдөөч эмгэн нь эвшээсээр босоход нь

	Үүлний эрээн манцуй нь ярагдсаар сөхөв.

	Сарны саруул охин нь хажуулсаар нойрсоход

	Үүрийн туяан хүүхэн нь суниасаар босов.

	 

	* * *

	 

	Шөнийн бараан өвгөн нь сиймийсээр зайлахад, 

	Үдшийн цовоо одон нь сүүмэлзсээр буцав.

	Нарны хөвүүн шижир нь мишээсээр мандахад, 

	Өдрийн гоолиг дагина инээсээр тосов.

	 

	1946 он

	 

	
МОНГОЛ ХИЛЧИН

	Дуу

	 

	Мөнгөн цагаан нөмрөгт буурал Таван Богдоос

	Мөсөн болор уст Халхын голыг хүртэл

	Мөнхийн дурсгал болсон манай хилийн манаач

	Монгол хилчний эрэлхэг гавьяаг магтан дуулна.

	 

	Хилчин хүүгийн хурдан хөлөг нь сайвар алхана.

	Хийморь жавхлан нь талын салхинд сэргэн явна.

	Хилийн торгон заагаар Дархан овоо торойно, 

	Хярсан туулай морин дороос нь босон дэгдэнэ.

	 

	Харийн дайсан илбийн малгай өмсөх мэтээр

	Хамхуул өвсний цаана наана хоргодон нуугдаад

	Халхын дархан хилээр сэмхэн орохыг хичээвч

	Хайчийн цэргийн мэргэн хараанаас гардаггүй.

	 

	Хилчин хүүгийн хурдан хөлөг нь сайвар алхана.

	Хийморь жавхлан нь талын салхинд сэргэн явна.

	Хилийн торгон заагаар Дархан овоо торойно, 

	Хярсан туулай морин дороос нь босон дэгдэнэ.

	 

	Жаргалын чухал эрдэнэд далдуур шунан байдаг

	Жалгын чоно мэт гэтэгч дайсан байвч

	Жавхлант манай хилчин хаана хэзээ боловч

	Жаварт шуурга, саргүй шөнөд ч олж барьдаг.

	 

	Хилчин хүүгийн хурдан хөлөг нь сайвар алхана.

	Хийморь жавхлан нь талын салхинд сэргэн явна.

	Хилийн торгон заагаар Дархан овоо торойно, 

	Хярсан туулай морин дороос нь босон дэгдэнэ.

	 

	Алдарт хилчний баатар гавьяа даяарт түгээд

	Ард биднийхээ цээжинд баяр бахдал болоод

	Алтан үсэгт түүхэнд шинэ хуудас нэмээд

	Алс ирээдүйн хөгжилд болд хэрэм нь болно.

	 

	Хилчин хүүгийн хурдан хөлөг нь сайвар алхана.

	Хийморь жавхлан нь талын салхинд сэргэн явна.

	Хилийн торгон заагаар Дархан овоо торойно, 

	Хярсан туулай морин дороос нь босон дэгдэнэ.

	 

	1946 он

	 

	
ОНЬСОГО

	 

	I

	Түрүүчийн үе минь, 

	Түлээ хагалдаг зэвсэг

	Бас дараах үе нь

	«Баа» үсэг юм

	Харьцгаа гэдэг утгатай

	Хар үгээр төгсөнө.

	Эдгээр үеийг нийлүүлбэл

	Эрхэм хүний нэр!1

	 

	II

	Үеийн нэгдүгээр минь, 

	Үхрийн ширээр хийдэг юм.

	Хоёр дугаар үе минь, 

	Холоос гялалздаг металл.

	Энэ хоёр үе нийлбэл

	Эрдмийн уурхайн нэр.2

	 

	III

	Анхдугаар үе минь

	«А»-гаар эхэлнэ ээ.

	Хоёрдугаар үе минь, 

	Хоолойгоос гарах чимээ.

	Тэдгээр үеийг нийлүүлбэл

	Тэргүүлэх малын нэр

	Та нар таав уу?3

	 

	 

	 

	
УУЛЗСАН НЬ

	Айл аймагтаа цуутай

	Алимаа гэдэг бүсгүй

	Алсад нэр нь гарсан

	Аварга гэдэг хүү

	Энэ хоёр залуу

	Эмээлт морьдын дэргэд

	Элбэг уст мөрний

	Эргэн дээр уулзав.

	Ажлын нь нэрийг хэлбэл

	Адуучин хоньчин хоёр.

	Алсын бодлыг хэлбэл

	Айл болох хоёр.

	Хээрийн зэлүүд газраа

	Хэтийн амь зуултаа

	Хэнхдэгийн цаадах үгээ

	Хэлэлцэхээр уулзсан байна.

	Мөрний ус долгилсоор

	Мөргүүг тойрон урсана.

	Мөрөөдсөн сэтгэлт хоёр

	Мөр зэрэгцэн сууна.

	Залуу эрийн сэтгэл нь

	Загатнах мэтээр догдлоод

	Заавал хэлэх үгсээ

	Завдан бодож үзээд, 

	«Арван сар ханилаад

	Амраг халамжийг чинь мэдлээ, 

	Амьдралаа шийдэх цаг маань

	Айсуй биш үү нөхөр минь!

	Хонгор жаахан бүсгүй минь

	Хоёулаа нийлье» гээд

	Хоолой нь чичрэн байж

	Хойчийн бодлоо хэлэв.

	Хүүхний дотоод сэтгэл

	Хүнгийн гол шиг долгилоод

	Хүслээ хэлэхээсээ ичээд

	Хүлэг мориндоо мордлоо

	Хар хүн ухасхийж босоод

	Харлаг морийг нь цулбуурдаад:

	«Халамжит сэтгэлийн үгээ

	Халшралгүй хэл» гэв!

	Сэтгэлтэй хүний санаанд

	Сэв орох болов уу гэж

	Сэрэмжгүй ичсэн хүүхэн

	Сэдэв олж бодов.

	Гишгэгдэл сайт мориноосоо

	Гирвэшсэн хүүхэн буугаад;

	Гилгэр хар гэзгээ илбэж

	Гялтганасан нулимсаа гаргаж

	«Хүсэлтэй хүн чамдаа

	Хүлээсэн хариуг чинь» гээд

	Хүрлийн царайт адуучныг

	Хүзүүгээр нь тэврэн авлаа

	Адуучин хүүгийн сэтгэл

	Алт олсон шиг баярлаад

	«Ам дансаа нэгтгээд

	Аж төрлөө эхэлье!

	Өндөр дэнж дээрээ

	Өрхт гэрээ байгуулж

	Өглөөний шар нарнаар

	Өнөр хуримаа хийе» гэв.

	Болзоот хоёр залуугийн

	Бодол хүсэл нь зохироод

	Болдгийн оройд авирч

	Болжмор жиргэхийг чагнав.

	«Гаднаа малаар баян

	Газрын цэцэг шиг дэлгэрээд

	Гартаа үрээр олон

	Гал шиг бадарч яв» гэж

	Зохиолч би ч ерөөгөөд

	Зочдын ёсоор очоод

	Золгож мэндэлж уулзаад

	Золбоот хуримд нь суулцъя!

	 

	1946 он

	 

	
ЗОХИОЛЧДЫН ДУУ

	 

	Яруу найргаа зохиодог

	Энх хөдөлмөрийн зохиолч

	Ялахыг урин дууддаг

	Эрэлхэг баатрын дууч, 

	Уудам дүүрэн амьдралууд

	Санаа сэдвийн гол маань

	Улсын манлай сайчууд, 

	Саруул зохиолын баатар маань

	СССР-ийн дотно халамжийг

	Дуулал шүлэгтээ мөнхөлнө.

	Сэтгэлийн чин бат найзыг

	Дурсгал болгон үлдээнэ.

	Зохиол маань хүчтэй болдог нь

	Шинэ эрдмийн зэвсэгтэйнх.

	Зориг маань төгөлдөр байдаг нь

	Шийдэж бүтээх билигтэйнх.

	Ирээдүй агуу цагаа

	Урлан зөгнөх чадалтай.

	Идэр хөгжлийн сүрээ

	Уянгалан дуулах заншилтай.

	 

	1946 он

	 

	
ЁСЛОЛЫН БУУ

	 

	I

	Харанхуй шөнийн дундаас

	Харвасан гэрлийн дотроос

	Цацарсан эрээн туяас, 

	Цахилсан очны адил аа!

	 

	II

	Оргилсон гэгээн цацрагаа

	Огторгуйд дэгдээн байгаа

	Хуралдсан ардын зориг оо

	Хурцалсан илдийн адил аа!

	 

	Туул гол, 1946 оны 6-р сарын 19

	 

	
УУЛЗАЛТ

	Хотгор хээр морь нь

	Хотын захад сойлгоотой.

	Хоёр залуу нөхөр нь

	Хорооны хажууд уулзаатай.

	 

	Уулзсан хоёрын үг нь

	Учиртай болоод чимэгтэйеэ.

	Уярсан хонгор дуу нь

	Уянгатай болоод зэвүүнээ!

	 

	1946 он

	 

	
ХӨГЖЛИЙН МОРЬ

	Хөгжлийн морийг унаад

	Хөшүүн залхууг жигшээд

	Хөдөлмөрийн эрдэнэт үрийг

	Хөдөө талдаа тарилаа.

	Монголын ард бид

	Мохошгүй зоригтой.

	Ажлын халуун булгууд

	Ариун сайхнаар ундраад

	Ардын жаргалын далай

	Агуу ихээр бялхлаа.

	Монголын ард бид

	Мохошгүй зоригтой.

	Тэнхээ чадлаа эрчлээд

	Тэргүүн соёлыг эзэмшээд

	Тэртээ хөгжлийн өндрийг

	Тэмцлийн хурцаар хүрнэ.

	Монголын ард бид

	Мохошгүй зоригтой

	1946 он

	 

	
МОНГОЛЫН ЗАЛУУС

	Хувьсгалын буу сая дуурьсаж

	Төрийн жолоог ард авахад

	Хувьтай төрсөн монголын залуус

	Түүний цуурайнаа хийморь нь сэргэн.

	Цог учирлаа олж авсан

	Манай залуус алсыг зорьж

	Цоргих нарны илч адилаар

	Мандахын замаа барьж эхлэв

	Ялгуулсан намын шадар явж

	Нэгэн мөрний хүчин болж

	Ялалтат засагтаа дотно явж

	Нийгмийн хөгжилдөө эзэн нь бололцов

	1946 он

	 

	
ЕРӨӨЛ

	Үнэн сэтгэлт та нар

	Үр хүүхдээрээ

	Үүрдийн садан, 

	Үндсэн барилдлагатай боллоо.

	Садан төрлийн хувиар

	Сайн сэтгэлийн үүднээс

	Санаж бодсон ерөөлөө

	Саатуулан дэвшүүлье!

	Хүү Даваасүрэн маань

	Хүний манлайд явдаг

	Хүй элгэндээ дотно

	Хүдэр сайхан эр болжээ.

	Хэний хүүд ч гэсэн

	Хэлэгдэж хочлогдолгүйгээр

	Хэнтий хаан шиг цуутай, 

	Хэрлэн мөрөн шиг элбэг яв!

	Жаран жилийн

	Жаргал хийлгэж, 

	Наян жилийн

	Найр хийлгэж, 

	Зуун насыг насалж, 

	Зургаадай таягийг тулахын

	Дэмбэрэлтэй хэдэн үгийг

	Дэвшүүлэх маань энэ билээ.

	 

	
НАЙРЫН ДУУ

	Авьяас төгөлдөр хөдөлмөрчин бид

	Агуу ялалтаа дүгнэн баярлахдаа

	Ажилч баатрын гавьяаг дурдан

	Амжилтаа зөгнөн сархдаа дэвшүүлдэг.

	Багш, нөхөр удирдагч гурвын

	Бат ариун чанар бүрдсэн

	Баатар ажилчнаа магтан дуулж

	Баясан цэнгэхэд үнэхээр урамтай, 

	Ардын төрийн  чин жолоог

	Алжаалгүй зүтгэлээр залан бадруулагч

	Ардын баатар та нар минь

	Ашдын жаргалыг зохиогч зоригтой.

	Найртай энхийн ажилчин танай

	Найрын дуу ерөөлөө дэвшүүлж

	Нандин эрдэнэ агуу хөдөлмөртөө

	Начин шонхор шиг харилгүй зүтгэе.

	1947 он

	 

	
ХОЁР АНЖИС

	(Ёгт үлгэр)

	Хорлоо гэдэг дархан

	Хоёр анжис хийжээ.

	Анжисны нэг багыг нь

	Азархүү авч гэнэ.

	Нөгөө нэг анжсыг нь

	Нөхөр Данзан авчээ.

	Нөхөр Данзаны анжис нь

	Нөөцийн тарианд очоод

	Хавар намрын цагт

	Хатуу зөөлөн газрыг

	Хагалж байдаг учир

	Хаттай төмөр бие нь

	Мөнгө шиг цагаан болоод

	Мөс шиг гялалзаж байлаа.

	Азархүүгийн анжис нь

	Ажилд ердөө гардаггүй

	Агаарын салхинд зугаацаж

	Айлын байшин хэсэж

	Бараан зэвээр хучигдаад

	Барзайж хэвтдэг байлаа.

	Хожим нэг өдөр

	Хоёр анжис уулзжээ.

	Азархүүгийн анжис нь

	Амар мэндийг мэдээд

	Нөхөр Данзаны анжис чи

	Нөөцийн тарианд явавч

	Нүдэнд чинь гал гялалзаж

	Нүүрэнд чинь цог улалзаж

	Хамаг бие чинь цэвэрхэн

	Харахад сайхан байна.

	Азархүүгийи анжис би, 

	Амар хэвтэж байвч

	Царай зүс минь муудаад

	Цагаан өнгө минь борлоод

	Улаан зэвээр хучигдсаны

	Учрыг тайлна уу? гэжээ.

	Нөхөр Данзаны анжис

	Нөгөөдхөдөө тайлж хэлсэн нь

	Хөдөлмөрт явснаараа би, 

	Хөгжилтэй сайхан боллоо.

	Хөдлөхгүй хэвтсэнээрээ чи

	Хөсрийн болжээ... гэлээ.

	Азархүүгийн анжис нь

	Айхтар дутагдлаа хэлэхэд

	Нүд нь бүлтийн цочиж

	Нүүр нь үрчийн ичээд

	Гар хумхилгүй ажиллаад

	Ган болд болж гэнэ ээ.

	1947 он

	 

	
СЭТГЭЛИЙН ҮГ

	Москва, Москва чи минь

	Монголчуудад хэчнээн дотно вэ?

	Алдарт дүрийг чинь  харж

	Алтан босгыг чинь  алхаагүй би

	Судар номыг сөхөн байж

	Суут түүхийг чинь  мэдээд

	Хөрөг зургийг чинь  үзэж

	Хүндэт дүртэй чинь танилцаад

	Чиний алдрыг сонсоход

	Чихэнд яруу байдаг.

	Найман зуун насанд чинь

	Нарт Монголоосоо баярлав.

	Эрэлхэг баян түүх домог

	Эрдэнэт Москва чамд бий.

	Соёл эрдмийн охь дээж

	Сод Москва чамаас ундардаг.

	Хангай говийн ард бид

	Хангинан эгшиглэдэг радиогоор чинь

	Алтан дэлхийн явдал бүхнийг

	Айл саахалт мэт сонсдог.

	Уран дуу эгшгийг чинь 

	Уяранхан дуулж суудаг

	Москва чиний элбэрэл хайраар

	Монголын минь нийслэл мандав.

	Нийслэл Улаанбаатар маань

	Нэлээд олон дүү авч

	Гурван зуун нэгтэй, 

	Гурван төрийн түүхтэй, 

	Жил ирэх бүрд

	Жигдрэн бадарч байна.

	Орос монгол хоёр ардын

	Онцгой найзалж байхад

	Хоёр нийслэл хот маань

	Ходий байхгүй яах вэ?

	Москва чиний жишээгээр

	Монголчууд нийслэлээ чимнэ.

	Ерөөлтэй хоёр нийслэл маань

	Ертөнц дахинд алдаршиг!

	Найртай хоёр ард маань

	Нар сар мэт мандаг!

	Сонирхол дурлал хоёрыг маань

	Соронзон мэт татаж байдаг

	Үлэмж цогт Москва чамайг

	Үзэхийн хувьтайдаа баярлана.

	1947 он

	
АНХНЫ ЦАС

	Цэнхэр торгон огторгуйд

	Бор хөвөн үүл чуулаад

	Цэвэр ариун агаарт

	Борооны үнэр ханхлаад

	Цэвдэг хүйтэн салхинд

	Хацар чим чим хийгээд

	Цээж дүүрэн амьсгалахад

	Харин ч бахтай байна.

	Навчин хэлбэрт цас

	Аяархан нисэн бууж

	Намар гуайг үдэх

	Алчуур мэт дэлгэж

	Насан залуу моносны

	Ацан дээр намирч

	Наранд халж хайлтлаа

	Ашлан сууж байна.

	1947 он 10 сарын 8

	 

	
ЯЛГУУСАН АРДЫН ҮГ

	Эцэг ард түмэн маань

	Эрт дээр үеэсээ

	Эрх чөлөөгөө хүсэж

	Эзэд ноёдтойгоо тэмцэж

	Энх жаргалын чандманийг

	Эрмэлзэн хүссээр байсан нь

	Эртний түүх дурсгалд

	Элбэг олноор үлджээ.

	Харьтан хортон хоёр

	Хайртай нутагт минь шунаж

	Хамаг ардыг минь гасалгахад

	Халуун эх орончид маань

	Харцага мэт зориг төгөлдөр

	Халшралгүй тулсан боловч

	Хатуу бат намгүйгээс

	Хавчигдан дарагдаж байв.

	Ард бид элбэлцэж, 

	Алдарт хоёр удирдагчтайгаа

	Амар жаргалын чандманийг

	Агуу тэмцлийн дөлөнд

	Аваргалан дархлахын төлөө

	Арвин туршлагат чадлаа

	Адбиш ихээр гаргаж

	Агуу хүчит намаа

	Асар батаар байгуулан.

	Туршлага сайт Оросын

	Тусч ард түмнээр

	Туйлбарт нөхдөө хийж

	Тулганы чулуу мэт бат

	Тухтай нягт нөхөрлөж

	Тусгаар улсаа байгуулах

	Тулгар их хэрэгтээ

	Тусламжийн дээдийг авав

	 

	* * *

	 

	Ариун санаат халх бид

	Алдарт чийрэг гараараа

	Ашдын жаргалын охь

	Ардын төрийг байгуулж

	Ажил эрдэм хоёроороо

	Арван хуруу тэгшхэн

	Аж төрөхийн жамыг

	Алжаалгүй зохиож байна.

	 

	* * *

	 

	Хорин зургаан жилийг

	Хорвоогийн түүхтэй жишвэл

	Хоромхон зуур боловч

	Холхи дээдсийн хүслийг

	Хосгүй амжилт болгож

	Хойчийн их хөгжилдөө

	Холч мэргэн бодлогот

	Хошоо баатрынхаа замаар

	Хоёргүй сэтгэлээр зүтгэж байна.

	 

	* * *

	 

	Уламжлалт соёлын өвийг

	Ухаант жанжин Сүхбаатарын

	Учрыг нь тунгаан бодсоноор

	Ухаант мэргэн Чойбалсан

	Улаан наран мэт гийгүүлснээр

	Уурхай баялгийн эрдэнээ

	Уран шүлэг түүхээ

	Урагштайяа судалж байна.

	Махбодот эрдмийн аргыг

	Малын ажилдаа хэрэглэж

	Манлай хөгжлийн үйлдвэртээ

	Магад бүтээхийн замаар

	Машид ялалтыг хийж

	Махруу хөдөлмөрийн цагийг

	Мандарваа цэцгийн адил

	Мандсан орондоо гийгүүлж байна.

	Агуу төлөвлөгөөт жилүүддээ

	Асар уудам бэлчээрээ

	Арвин малаараа дүүргэхдээ

	Аж үйлдвэрийн бүтээлээ

	Ахицтай өндөр болгохдоо

	Алтан шаргал тариагаа

	Атар газартаа тарихдаа

	Агуу эрдмийг эзэмшинэ.

	1948 он

	 

	
ИХ НАЙРАМДЛЫН ТУХАЙ ДУУ

	Нарт Монголын ард түмэн бид

	Найрамдал, найрамдлын дотроос ондоо шинжтэй.

	Найман зүгтээ хослох ижил зүйргүй

	Найрамдлынхаа тухай эгшиглэн дуулахдаа дуртай

	Уул хаднаас бөх агуу хүчирхэг

	Урам оруулагч манай эрхэм найрамдал

	Усан далайгаас бат гүн тунгалаг

	Урт удаан найрамдлын гэрэлт хөшөө

	Ариун тэмцлийн дөлийн дундаас төрсөн

	Агаарын нартай ч зүйрлэшгүй манай найрамдлыг

	Анх тогтоогч нь Ленин— Сүхбаатар аа!

	Алдартай мандуулагч нь манай нам аа!

	Уул хаднаас бэх, агуу хүчирхэг

	Урам оруулагч манай эрхэм найрамдал

	Усан далайгаас бат гүн тунгалаг

	Урт улаан нөхөрлөлийн гэрэлт хөшөө!

	Олон үндэст ах дүүгийн манлай

	Оросын их ард түмэнтэй нөхөрлөөд

	Оноос онд бид мандан цэцэглээд

	Онц дотно манай найрамдал өрнөв

	Уул хаднаас бэх агуу хүчирхэг

	Урам оруулагч манай эрхэм найрамдал

	Усан далайгаас бат гүн тунгалаг

	Урт удаан хөгжлийн гэрэлт хөшөө!

	Сүү мэт сайхан сэтгэлийн нөхөрлөлийг

	Сүйд хийх гэсэн гоочлогчдыг бид

	Сүртэй цогтой агуу ялалтаараа дараад

	Сүж элэгсэг хэвээрээ найзалсаар явна.

	Уул хаднаас бэх агуу хүчирхэг

	Урам оруулагч манай эрхэм найрамдал

	Усан далайгаас бат гүн тунгалаг

	Урт удаан дурсгалын гэрэлт хөшөө!

	1948 он

	 

	
ЭНХ ТАЙВНЫ ТУХАЙ ДУУ

	Бадрангуй СССР толгойлсон

	Баатар их энх тайвныхан

	Доллар сүлдэт дайсныхныг

	Догшин ариунаар тэмцэж байна.

	Энх тайвны туг дор, 

	Эрэлхэг түмэн нэгдсээр

	Чадал нь атомчноос давж

	Чанар нь хосгүй нягтарсаар байна

	Үндэстний найдварыг шингээсэн

	Үзэмж их энх тайвныхан

	Дайны аюулыг ялан

	Даян дэлхийг амгалан болгоно.

	1949 он

	 

	
БОЛД ЗАМ

	Монгол СССР-ийн цогт нөхөрлөлийн

	Мохошгүй их тэмдэг болгож

	Төгөлдөр хурдан галт хөлгийн

	Төмөр замыг байгуулсан нь үзэсгэлэнтэй!

	Эрэг шураг болгонд нь хүртэл

	Элэгсэг ардын сэтгэлийг шингээж

	Үеийн үед дурсагдах хүртэл

	Үнэнч санааг гаргасан нь баясгалантай.

	Чанар сайт эд таваарыг

	Чадал ихт энэ замаар ирүүлж.

	Өргөн түмний хүсэл тааламжийг

	Өгөөмөр ихээр хангасан нь жаргалантай!

	Хатан болд ариун замаар

	Хамаг эрдмийн дээжүүд ирж.

	Саруул талын монгол гэрүүдээр

	Сар мэт гийгүүлэн дэлгэрэх нь жавхлантай.

	Улаанбаатар

	1949 он 10-р сарын 23

	 

	
ЭНХ ТАЙВАН ЯЛАГДАШГҮЙ

	Энх тайвны огторгуй мэт цэнхэр далбаад, 

	Эрэлхэг СССР, Монгол, Хятадаас эхлээд, 

	Газрын бөмбөрцгийн тал бүрд намираад, 

	Гал мэт тэмцлийн цогийг бадруулж байна.

	Даян дэлхийн энх тайвны хүч зүйргүй!

	Дайсан хэчнээн үгтээвч, ердөө дийлэхгүй!

	Хамаг олны хүч оршсон энх тайван, 

	Харгисуудыг чичрүүлж ялсаар мандаж байна.

	Үндэстний хүслээр бүтсэн энх тайван, 

	Үүлгүй тэнгэрийн наран мэт бадран, 

	Далайн арлуудын ардыг хүртэл босгон, 

	Дарагдашгүй догшин тэмцлийг өрнүүлж байна

	Жирийн үнэнч хүн хэн, хаана боловч.

	Жигшүүрт дайныг хаа, хэзээ ч хүсэхгүй.

	Энгийн шударга хүн хэн, хаана боловч, 

	Энх тайвнаас хаа, хэзээ ч уйдахгүй!

	1949 он

	 

	
ЗАГАС ЕГҮҮТГЭСЭН НЬ

	Идшинд сувьдаг загас

	Илбээсэнд хууртан үмхэж

	Уруул амаа сүлбүүлж, 

	Уснаас татагдан гарлаа.

	Задгай агаарт дасаагүй

	Загасны амь нь давхцаад

	Харван шарван чавхдавч, 

	Хатуу мөс л тослоо.

	Загас егүүтгэх цаг нь

	Занан ойртон ирлээ, 

	Ширүүн гарт загас өртөөд

	Шил шиг мөсөнд мөргөлөө.

	Сонгинын амралт

	1950 он

	 

	
ТАНИЛЫН ШҮЛЭГ

	Ганган хоолойт шүлэгчийн аятай

	Гар товшуурын хөг нь нийлэв.

	Гайхалтай шүлгийг унших нь уянгатай

	Гаднах хүмүүс ороод ирэв.

	Танил Жүрмэдийн шүлгийг сонсож:

	— Таатай сайхан зохиол гэж

	Тал талаас нь магтан хэлэв.

	Та, уншигчдад шүлгийг толилуулав.

	«Найз Солонгосын ард түмэнд

	Наран мэт халуун баяраа хүргэх

	Нандин үгээ хэлэх завшаан

	Найруулж хэлдэг Жүрмэдийнх!

	Энэ сайхан зол завшаан нь

	Эгэл миний гавьяа биш ээ!

	Эрхэм нам, засгийн ач маань

	Эрэлхэг СССР-ийн цогт тусламж аа!

	Солонгосын баатар ард түмэнд

	Социализмын эх орноос тусалсаан

	Сод ардчиллын эгнээнд багтсанд

	Сонор Монголын ардууд баярласаан.

	Өмнөд Солонгосоос цуст савраа

	Өлөн чоно мэт Америк харгисууд

	Өнөө маргаашгүй татаж аваад

	Өргөн олны нь хүслийг дагуул!

	Америк гахайнуудын бузар хоншоор

	Ардын тэмцэлд хяргагдах магад!

	Алдарт Солонгосын ардууд бүгдээр

	Ашдын жаргалаа эдлэх нь мөд!

	Ким-Ир Сений ялгуусан тэмцэл нь

	Хийморь сүртэй мандаж байг!

	Хичээнгүй суут Чойбалсангийн туг

	Хиргүй ариун бадарч байг

	Зохиосон шүлгийг нь сонсоход

	Золбоот үгээ хэлэм санагдав.

	— Зол жаргалын шүлэгч чамд

	Зориг нь төгөлдөр байна гэв.

	Үнэнч нөхрийн минь царай нь

	Үүр гийх мэт баяртай байв.

	Үр хүүхэд, гэрийн бүхэн нь

	Үлэмжийн их цэнгэлтэй болов.

	Эвт Солонгосын ард түмнийг

	Энгийн монгол малчин хүн

	Элэгсэг дотно бодож явдгийн

	Эгэл жишээ нь энэ мөн!

	Улаанбаатар

	1950 он 4-р сарын 1-10

	
МИНИЙ ҮГ

	Халуун цусыг урсгаж

	Хагацал сүйтгэлийг учруулдаг

	Харгисын хар дайныг

	Хараан жигшинэ би!

	 

	Алтан доллароор чимэглэж

	Алалдах дайныг бэлтгэвч

	Амиа үрэгдэх гэж

	Ардууд дайнд явахгүй.

	 

	Саруул хөгжлийн төлөө

	Санаа нэгтгэн хамтардаг

	Сайхан энх тайвныг

	Садан мэт энхрийлнэ би!

	 

	Эзэрхгүүд хутгаа билүүдэж

	Энх тайвныг довтловч

	Эрэлхэг СССР-т няцаагдаж

	Эрчимт ардчилалд ялагдаж байна.

	 

	Дайнч чонын шуналтныг

	Даян дэлхийгээс цэвэрлэхэд

	Дархан баатар СССР-ээ

	Далай мэт ихээр дэмжье!

	 

	Үнэн чин найрамдлыг

	Үндэст мод мэт бэхэлж

	Үлэмж хөдөлмөрийн хүчээр

	Үйлдвэрийн хөгжлийг бадруулъя!

	1950 он

	 

	
ХОЁР САНАЛ ОНОЛДСОН НЬ

	I

	Тунгалаг Сэлэнгэ мөрний болор уснаас

	Тугал усалж байсан үзэмжит охин

	Тунамал гэрэлт нарны доогуур саравчлан, 

	Туг хий ч байгаа байшинг ширтэнэ.

	Охины баясгалант сэтгэлийг татсан юм нь

	Оройдоо тугтай байшин биш ажээ.

	Олон дундаас гараад ирж яваа

	Одон тэмдэгт залуу юм байжээ.

	 

	II

	Сэлэнгийн ариун усанд нүүрээ угааж, 

	Сэрүүцсэн хоёр залуу гараа арчив.

	Сэргэлэн ногоон зүлгэн дээр сууж, 

	Сэтгэлийн дотно үгээ хэлэлцэж эхлэв.

	Хөрслөг бор залуу ажилчин инээмсэглэн, 

	Хөгжлийн ордон-үйлдвэрийн тухай ярив.

	Хөөрхөн сайн малчин охин мишээлхлэн, 

	Хөдөөгийн шинэ ололтын тухай хүүрнэв.

	 

	III

	Залуу ажилчин үйлдвэрт ажиллаж байхдаа

	Заводын шөнийн ээлжид очиж явахдаа, 

	«Зам» найрууллыг бодон сэтгэлээ сэргээж, 

	Зан сайт охиныг дурсаж байжээ.

	Малчин охин ухуулах байранд очилцож, 

	Мандсан үйлдвэрийн яруу хөгжилтэй танилцаж, 

	Манлай сайн ажилчдын зураг дундаас

	Маш дотно залуугийн зургийг таньжээ.

	 

	IV

	Ард нам хоёрын эвслээс дэвшсэн

	Ажилчин түүнийгээ хүндэтгэв, тэр охин

	Ардын депутатад сонгох хувийн санал нь

	Амраг сэтгэлийн саналтай онолдсонд баяртай.

	 

	1950 он

	
ЭНХ ТАЙВНЫХАН

	Энх тайвныхны гэгээн гэрэл сацран

	Эзэрхэг дайныхны хар хөшгийг нэвтлэн

	Зэр зэвсгээ хангинуулсан

	Зэвхий дайсныг илрүүлсээн.

	 

	Жирийн олны цог мэт хүсэлд

	Жигнэгдэн халсан энхийн аянга

	Дайны толгой руу нь буухад

	Дахин сэхэхгүй болж байна

	 

	1950 он 10-р сарын 26

	 

	
СОЛОНГОС СЭТГҮҮЛ УНШИХАД

	Шинэ солонгос сэтгүүлийн хуудас бүр дээр нь

	Шинж муутай Труменчүүлийн баларшгүй ял нь тодорч

	Сэтгүүлийн зураг дээр нь труменчүүлд алагдсан

	Сэтгэл сайт эхийнхээ дэргэд хүү нь уйлж байгаагаас эхлэн

	Тавьсан түймрийнхээ дунд улай эргэсэн хэрээ мэт

	Танхай Трумений элээнүүд эргэлдэж байгаа хүртэл

	Санаанаас хэзээ ч гарамгүй үзэхэд зүрх алдам

	Самуун муухай хэргүүдийн бодит зургууд байна

	Сэтгүүлийн хуудаснууд сөхөгдөн шинэ зургууд гарч

	Сэтгэл хүсэл булаагдан улам цааш уншихад:

	Дайны галын дунд баатар солонгосчууд тулалдаж

	Дарийн утаа дунд эрэлхэг Хятадууд байлдаж

	Улангассан труменчүүдийи жигүүрийг тасар тасар хяргаж

	Урвасан Лисиманы гахайнуудыг няцар няцар дарж байна.

	Эрэлхэг Солонгосын алдрыг Монголчууд сайхнаар тэтгэж

	Эрдэнэт СССР улс халуун дотноор тусалж

	Мандсан ардчилалт орнууд сайн итгэлээр дэмжиж

	Марташгүй бат нөхөрлөл тулалдаан дунд бэхжиж

	Байлдаж байгаа Солонгос ах дүү нарын

	Баатар зоригийг өрнүүлснийг Солонгос нар талархаж байна.

	Сэтгүүлийн бадаг үг бүрийг санаа тавин уншсаар

	Сэтгэл хөдөлсний эрхээр нэг хэргийг сэдэж

	«Солонгос эх» гэдэг сэтгэл хөдөлгөсөн шүлгийн

	Сод сайхныг бахадсаар монголоор орчуулав би.

	Хэзээнээс найрамдалтай явсан Солонгос ардын ялалтад

	Хэрэг ажлын сайн бүхнээ зориулах шийд төгөлдрөөр

	Солонгос сэтгүүлийг уншсаар сүүлчийн хуудсыг хамхихад

	Сонин учралын дунд ороод гарсан шиг болов.

	 

	1951 он 10-р сарын 12

	 

	
САЛАХЫН ЁС

	(Амралтын газарт)

	 

	Ижилдэн амраад салан явахад

	Их бага боловч сэтгэлд тавгүй юм.

	Ирэх зуны амралтын үед

	Эжий ахай болон уулзах юм.

	Өөр өөрийн хөдөлмөртөө очих нь

	Өнөөдрийн амьдралын жам юм.

	Өнөр олноороо амарч байх нь

	Өнөд марташгүй сайхан дурсгал юм

	Зол жаргалтай амрагсад бид

	Зохистой үйлчлэгсдэдээ амжилтыг хүсье

	Золбоо төгөлдөр цэнгэгсэд бид

	Зориг бадрангуй баярыг хүргэе.

	Садан мэт танилцсан нөхөд минь

	Саруул амжилтын төлөө тэмцье!

	Сайхан амраарай, үлдсэн нөхөд минь

	Салахын ёсыг үүгээр гүйцэтгэе!

	 

	Сэлбийн амралт

	1951 он

	 

	
ЯРУУ НАЙРАГЧ...-д

	Солонгос түмний

	Суут найрагч чиний

	Амар мэндийг эрье!

	Ариун үгээ хэлье!

	Энхийн төлөө тэмцэл

	Элэгсэг дотно нөхөрлөл

	Төвшин цагт биднийг танилцуулав.

	Төвөгтэй цагт биднийг нягтруулав.

	Мохошгүй та нар ганцаар биш байна.

	Монголчууд ялалтыг чинь дэмжиж байна

	Хэл үгээр өмнөө боловч

	Хэрэг зориг маань нэг!

	Зүс царайгаа үзээгүй боловч

	Зүрх сэтгэл маань цуг!

	Хорьдугаар зууны зэрлэгүүд

	Хорт Трумений эрлэгүүд

	Солонгос нутгийг гишгэлэвч

	Сонсошгүй хэргийг өдүүлэвч

	Баатар Солонгос та нар

	Баттай ялсаар байна.

	Эрэлхэг Хятадын журамтан нар

	Элбэлцэн дарсаар байна.

	Мохошгүй та нар ганцаар биш байна.

	Монголчууд ялалтыг чинь дэмжиж байна

	Хэл үгээр өмнөө боловч

	Хэрэг зориг маань нэг!

	Зүс царайгаа үзээгүй боловч

	Зүрх сэтгэл маань цуг

	Ардын тэмцлийн дөлөөр ширээгдэн, 

	Ачит эхийн нулимсаар хатаагдсан

	Солонгос Хятад хоёр баатрууд

	Сорилтыг туулан олсон ялалтууд

	Тэнд үүр цайх мэт туяарч байна.

	Тэр Солонгос дээгүүр гэрэлтэж байна.

	Сайхан ялалтынхаа өдрийг угтъя.

	Сааль сүүгээрээ хундагаа бялхаая!

	Мохошгүй та нар ганцаар биш байна.

	Монголчууд ялалтыг чинь дэмжиж байна

	Хэл үгээр өмнөө боловч

	Хэрэг зориг маань нэг!

	Зүс царайгаа үзээгүй боловч

	Зүрх сэтгэл маань цуг.

	Халуун сэтгэлийн шүлгээ илгээв.

	Хариу шагнахыг хүсэж итгэв.

	 

	1951 он

	
ГУРВАН БАДАГ

	 

	I

	Бичсэн бадаг бүрдээ

	Билгийн цэцгийг дэлгэдэггүй ч

	Биш олны сонирхон уншихаар

	Бичихийн хүслэн над бий.

	 

	II

	Орос ах, монгол дүүгийн тухай

	Ор ганц үлгэр урьд байдаг сан.

	Одоо монгол-орос ах дүүсийн тухай

	Олон сод зохиол байдаг болсон.

	 

	III

	Нас нь ахимаг боловч

	Нар нь шингэх дөхөвч

	Навч цэцэгт тачаах эрвээхэй мэт

	Нандин сэтгэл залуу хэвээрээ мэт.

	 

	1952 он

	Өндөрхаан

	 

	 

	
ҮДЭЛТИЙН ТЭМДЭГ

	Угийн хайртай чамайгаа

	Урагшлах замд нь гаргахдаа, 

	Улаан зүрх минь догдлоод, 

	Уярлын нулимс дуслаад байна, хонгор минь, 

	 

	Энхрий бат дурлалын

	Эгэл бяцхан тэмдэг

	Биеийн зургаа өгье, 

	Битгий, намайгаа маргаарай, хонгор минь!

	 

	Зүйргүй үнэнч чамайгаа

	Зүглэх замд нь гаргахдаа, 

	Зүйтэй үгээ хэлэлцээд, 

	Зүрхээ нийлүүлэн тэвэрье, хонгор минь!

	 

	Амраг бат дурлалын

	Ариун эдийн тэмдэг

	Дурдан алчуураа чамдаа, 

	Дурсгал болгоё, ав даа, хонгор минь!

	 

	Хонгор сэтгэлт чамайгаа

	Холын замд нь гаргахдаа

	Хожим учрахын ерөөлөө

	Хоёр биедээ тавья, хонгор минь!

	 

	Янаг бат дурлалын

	Яруу сайхан тэмдэг

	Бэр цэцгийг чамдаа

	Бэлэглэе, хадгалж яв даа, хонгор минь.

	 

	Сонгино

	1953 он

	
ИХ ХҮНИЙ ТУХАЙ ӨЧҮҮХЭН ДУРСАМЖ

	... Эрдэнэт жолоодогч Сүхийн намтраас ярилаа.

	Эцсийн удаа түүнтэй хуралдсанаа саналаа.

	Гучин жилийн тэртээ үг хэлсэн нь

	Гуравхан жилийн өмнө хэлсэн юм шиг

	Тэр үгс нь одоо ч чихэнд хангинаж

	Тэмдэглэж бичсэн мэт тодорхой гэж

	Цал буурал, партизан сахлаа илж, 

	Царай дүүрэн мишээж ярин сууна.

	— Арван гуравдугаар оны нэгэн өдөр

	Ардын Намын Төв Хорооны хурал болов.

	Сүрхий чухал асуудлыг хэлэлцэж байлаа.

	Сүхбаатар түүнийг удирдаж билээ!

	(Хурлын тухайг одоо би ярихгүй

	Хурал дундуур болсон явдлыг ярья)

	Байшингийн хаалга онгойж элч оров.

	Бараан тоосонд дарагдсан тэрхүү элч, 

	Дугтуйн нүүр дээр нь шувуу зурсан

	Дугуй хүрээн дотор нь «Нис» гэж бичсэн

	Яаралтай бичиг нэгийг жанжинд барив.

	Ярьж байсан жанжин үгээ тасалж

	Царайд нь баярын мэдээ тодрон байж, 

	Цаасан дугтуйг нээж бичгийг уншаад:

	Намын гишүүн Нанзадад ганц сум өгсөн нь

	Нарийн хэргийг бүтээжээ, Нанзад баатар, 

	Дамбийжаа харгисыг сөнөөжээ, манай баатар, 

	Дайсан ердөө ганцдахгүй, хорыг хүргэнэ.

	Даруй устгаж бай гэснийг бид биелүүлсэн, 

	Гучин жилийн тэртээ хэлсэн үг нь

	Гуравхан жилийн өмнө хэлсэн юм шиг

	Монголын ард түмний сэтгэл зүрхэнд

	Мөнх үлдсэн юм тэр үг нь гэж

	Цал буурал партизан үгээ төгсгөхөд

	Царай дүүрэн баяртай залуу сонсогчдын

	Идрийн цог бадарсан зориг сэтгэлд нь

	Их жолоодогчийн дүр нь тодхон үзэгдэв.

	Гайхамшигт социалист хөгжлийн яруу замыг

	Гавьяат Сүхбаатар зааж байгаа харагдав.

	 

	1953 он

	
ХОНГОР МИНЬ

	Амраг жаалхан чамаасаа

	Аашны муудаа салсангүй, 

	Ардын нэгдэлд ажиллахаар

	Ажлын эрхээр холдлоо, хонгор минь.

	 

	Энхрий бат дурлалын

	Эрхэм тэмдэг болгон

	Биеийн зургаа өгөөрэй, 

	Битгий, намайгаа мартаарай!

	 

	Зүйргүй хайртай чамаасаа

	Зүйгүй муудаа салсангүй, 

	Зүтгэх ажил, хотод байхаар

	Зүрхээ догдлон хоцорлоо, хонгор минь!

	 

	Амраг бат дурлалын

	Ариун тэмдэг болгон.

	Дурдан алчуураа сольё

	Дурсгал болгож явъя.

	 

	Хонгор сэтгэл байхаараа

	Хол ойр оршивч мартахгүй, 

	Хожим учралдан хамтрахаа

	Хоёул ярьж тогтлоо, хонгор минь.

	 

	Янаг бат дурлалын

	Яруу тэмдэг болгон.

	Хээрийн цэцгээ барья

	Хэн нь ч салахгүй ханилъя.

	 

	1953 он

	
ХЭЛЭЛЦЭЭ БИЕЛЭГДЭВ

	Эмгэн, гуулин хүрээтэй шилээ зүүсээр

	Эх гэдэг алдарт романыг уншиж байна.

	Энтээ ханын цаг таг таг хийсээр

	Эрчит цохилуур нь хонхоо арав тоншиж байна.

	Байшингийн дотор хаалга гэнэт онгосхийгээд

	Бага насны хүүхэд ёслон тонгосхийгээд

	Баруун гартаа улаан дэвтэр барьж

	Баярын цог жавхлан царайд нь тодорч:

	Авга эхийн мэлзсэн мэлзээ дийлэгдэв.

	Ач хүүгийн хэлэлцсэн хэлэлцээ биелэгдэв.

	Албан баримт нь энэ байна гэв.

	Амласан шангаа өгөх үү? гэв

	Гурван хуудастай дэвтрийг нь эмгэн дэлгэж

	Гуулин хүрээтэй шилээ арчин зүлгэж

	Гудамж руу харсан цонхон дээр очоод

	Гуйлтын өргөдөл хянан цохох мэт үзэж

	Эрхийн чинээ бага байхаасаа чи

	Эрдмийн далайгаас сувд түүсэн чи

	Эрхэм сурлагатны дансанд гурав оржээ, гэв.

	Эмээ чинь мэлзээгээ бас алджээ эв.

	Ачийнхаа сурлагыг онц байлгах гэж

	Арга их хэрэглэдэг байж энэ эмгэнээс...

	Ач нь нандин зүйлийг нь салгах гэж

	Аль хэдийнээ шалсан байж энэ эмгэнээс...

	Бар арслан зурагтай авдар ангасхийв.

	Бав бараан боодолтой юмыг гаргасхийв.

	Баахан мойног хуруу хөдөлж ядна.

	Баглаа хүлээг нь тайлж ядна

	Анхдугаар бараан вааданг нь задлахаар нь

	Ариун хадган ороолт гарав.

	Ахиад тэр ороолтыг нь задлахаар нь

	Алтан хайрцагтай юм гарав.

	Эмгэн нүдний шилээ тийш тавьж

	Эрдэнэ мэт хайрцагтаа юм ивж

	Энхрий ач минь чи чагнаж ав.

	Эмээгийнхээ хэлсэн энэ домгийг санаж яв!

	Хуучин цагт ардын төлөө тэмцэгчдийг

	Ху-нан газарт цөлдөг байсан юм.

	Хуланц эцэг чинь ноёнтойгоо тэмцээд

	Ху-нан газарт бас цөлөгдсөн юм.

	Гурван үе түүнээс хойш өнгөрлөө.

	Гуйвшгүй ард олны тэмцэл өрнөлөө.

	Гучин гурван жилийн өмнө ард түмэн дийллээ.

	Гуниг зовлонгийн харанхуйг жаргалын нар гийлээ.

	Цаг цагаараа байсангүй солигдон хувирав

	Цааз цөллөгийн Ху-нан газар өөр болов.

	Цаглашгүй ухаант хүн тэнд төрөв.

	Цагаан хэрэм улаан хэрэм болов.

	Иргэн, монгол ардын сайхан нөхөрлөл нь

	Итгэлтэй чин бат ариун болов.

	Иргэн найзуудын эрхэм дээд бэлэглэл нь

	Их Мао даргын хөрөг болов.

	Хуучин танил иргэн Бээжин хотоос ирээд

	Ху-нан-гаас мандсан Мао даргын хөргийг бэлэглэв.

	Хуланц эцгийн чинь дурсгал гэж нэрлээд

	Хувьтай чамдаа хадгалсан юм гэж хэлэв.

	Нандин юмтай хайрцгийн таг онгосхийв

	Нарны гэрэлд улаан тэмдэг улсхийв.

	Насан бага хүү суудлаасаа өндөсхийв.

	Ная хүрсэн эмгэн гараа сунгасхийв

	Эмэг эх нь сайн ачаа ийнхүү шагнав

	Энхрий ач нь түүний сурган ерөөхийг чагнав.

	Эмэг эх нь ач хүүгээ тэврэн үнсэв.

	Эх гэдэг романаас ачийнхаа уншихыг сонсов.

	Гарамгай сурлагат хүүгийн зүүн энгэрт нь

	Гал улаан тэмдэг улалзаж байна

	Гараа өргөн ёсолсон хүүгийн нүдэнд нь

	Гайхамшигт ирээдүй нь туяаран гялалзаж байна.

	 

	1953 он

	
ЦЭЦГИЙН БЭЛЭГ

	Олдсон цэцэг бүрийнхээ, 

	Онц учрыг мэдэхгүйгээс, 

	Охидод юу өгснөө

	Ойлгодоггүй хүн байж гэнэ ээ

	 

	Шар цагаан цэцгийг

	Шагнаж охидод өгөөд

	Шалиг зангүй учраас

	Шантрах юмгүй явж гэнэ

	 

	Хөх улаан цэцгийг

	Хөөрхөн охидод өгөөд

	Хөндөх холдохоо мэдэхгүй, 

	Хөгжилтэй явдаг байж гэнэ

	 

	Цээр ёс мэдэхгүй

	Цэл залуу хүүгийн

	Цэцгийн дурсгалыг аваад

	Цэвэр охид зовж гэнэ

	 

	Өнөө залуу цэцгийг

	Өөрийн нөхрөөс мэдээд

	Өнгийн цэцэг бэлэглэдэг

	Өгөөмөр зангаа орхиж гэнэ

	 

	Амьдрах үүрдийн ханьдаа

	Алдарт бэр цэцгийг

	Амраг сэтгэлээсээ өгөөд, 

	Алаг үртэй болж гэнэ ээ.

	 

	Сэлбийн амралт

	1954 он 6-22

	
ОЙД

	Хус шинэстэй гоёхон ойдоо

	Хуучин шинэ хоёр хүн явахдаа

	Хуруу гараар хүрэлцэнэ, 

	Хошуу ам нь нийлэлцэнэ.

	Сэтгэл хөдлөн сармагчин сэргэвч, 

	Сэрүүн салхи илбэн үлгэвч

	Сэмжин үүл нүүсэнгүй, 

	Сэдсэн юм нь бүтсэнгүй, 

	Ойн цэцгийг түүж өгөвч.

	Онц дурсгалд ер бодсонгүй.

	Олны нүднээс далд явавч, 

	Ойж зайлах жиг гарсангүй.

	Ургамал сайхныг тэр сонирхох нь

	Урамтай зэвүүн л байлаа.

	Учрал сайхныг би гайхах нь

	Ус нь ширгэсэн булаг л байлаа.

	Ундаассан хөгшин бугыг

	Ундлах рашаан олдошгүй

	Уйдсан залуу согоог

	Уургалах хуйв байшгүй.

	Сэлбийн амралт

	1954 он 6-р сар

	
АРДЫН ДУНД

	 

	Үнэн явдлаас

	 

	I

	Цан уур савссан Хиагт хотоос зүүн тийш

	Цасан тоос манаруулан морин тэрэг хөдлөв.

	Цагаан чисчүү дээлтэй хоёр хүн явна.

	Цацагтай, буриад малгай нь шоволзон далд орно.

	 

	Харгуй зам зурайн, нарийн ухааг дамжин, 

	Ханан хадтай уулыг зүглэн явчихсан байв.

	Хатиран яваа морьд нь газраа таниад тэмүүлэв.

	Ханилан яваа хоёр нь алсаа бодоод зориглов.

	 

	Орос Монголын хилийн зааг бүрэлзэн харагдав.

	Орог саарал дээлтэй гамин харуул үзэгдэв.

	Овон товон газрын цаагуур наагуур явав.

	Оросын хилийг давж Монгол газарт гишгэв.

	 

	Хилийн дээсийг алхмагц монгол гэрүүд харагдав.

	Хийморь дарцаг нь намилзан салхины аясаар хөдөлнө

	Хэншүү, аргалын утаа тооноор нь савсаж байв.

	Хилэн малгайтай эхнэр, нохой хорьж өгөв.

	 

	II

	Битүүний өдрийн үдэд тэд энд ирсэн аж, 

	Битүүлгийн ууц махаа чанаж байсан юм.

	Биш газраас ирсэн тэр хоёр хүнийг

	Бие төрийн гийчин шиг хүндлэн зочилж гарав.

	 

	Гэрийн эзэн Дамдинсүрэн гуайг

	Гэргий Баясгалан гуайгаас тэр хоёр асуув.

	«Гэдрэг удахгүй ирнэ. Дамдинсүрэн» гээд

	Гэдэс татаж байсан хүүг «Дууд!» гэжээ.

	 

	«Гал усны зовлон» нэмэгдсэнийг гэрийнхэн ярилцав.

	Гамин Бароныхон түйвээснийг тэд нэмэн хэлэлцэв.

	Гаслант дуу бэлчээрт сонорхон дуулдаж байв.

	Гадаа хүн буух нь тодхон сонсогдож байв.

	 

	III

	Ширмэн цөгцтэй дэнгийн гэрэл бүдэг бадаг...

	Шинэлэхээр ирэгсэд битүүлгээс амсаж байна.

	Шилдэг ардуудад зар хүргэснээс

	Шинэ гийчний үгийг сонсохоор ирж байна.

	 

	Огторгуйд одод түгж тодхон гялалзаж байна...

	Олны дотор гийчин, содхон харагдаж байв.

	Ор сандайлсан гийчний зоригт харцанд нь

	Оч улалзан гялалзах шиг санагдаж байна.

	 

	Хэлж байгаа үг нь цөөн тоотой боловч, 

	Хэдэн боть номын утгыг багтаасан гүн, 

	Хэрэг болгож ирсэн ард түмний ойнд нь

	Хэзээд үл мартахаар шингэж байгаа нь сонин

	 

	— Малчин, ажилчны тусламжаар жаргахыг

	Маркс, Энгельс хоёр үндэслэсэн юм.

	Манай үеийн их багш Ленин, 

	Магад хэрэг дээр нь хөгжүүлж байна.

	 

	Ард олны хүч ялагдашгүй үнэн жишээг

	Агуу Оросын ажилчин тариачин үзүүлэв.

	Алтан дэлхийн түмний түүхийг өөрчлөв.

	Ар Монголд туслах халуун гараа сунгав.

	 

	Халхын ард бид нөхөртэй болов

	Хатан зоригт нам та нарыг удирдана.

	Хамаг ард цаглашгүй хүчээ ундруулж, 

	Харгисыг устгах далай тэмцлээ долгилуулъя!

	 

	Бидний тэмцлийн үр нахиа нь ургаж

	Биндэрьяа эрдэнийн гэрэлт амьдралыг

	Бий болгохын итгэл төгс байгааг

	Биеэр тэмцэгч түмний сонорт толилуулъя!

	 

	Хурц зэвсгээ гартаа барьцгаа, ардууд аа!

	Хуучин цайзыг эзлэх цаг айсуй! гэхэд, 

	Хуралдагсад босож, уухай! гэж хашхирав.

	Хувьсгалт цэрэгт элсэх саналаа өгцгөөв.

	 

	V

	Уян сэтгэлтийн нүдэнд баярын нулимс бөмбөрөв, 

	Уужим бодлоготны цээжинд тэмцлийн гал дүрэлзэв

	Уялга Хүдэрээс эхлэн Хяраан харуул хүртэл

	Улаан цайз бүрэлдсэн мэт санагдаж байв.

	 

	Ардын гэрт, Сүхбаатар тэдэнтэй шинэлэв.

	Ар Халхын шинэ үеийн бэлгэдэл болов.

	Алдарт жолоодогч, түмнээ манлайлан тэмцлийг өрнөөв.

	Ард түмэнд үеийн үед марташгүй хэргийг бүтээв.

	 

	Гайхамшигт жолоодогч Сүхбаатар ингэж, 

	Гавьяат хувьсгалд ардыг зохион босгосон

	Гал мэт тэмцлийн яруу дурсамжуудаас

	Ганцхан багыг энд шүлэглэн бичив.

	 

	1954 он

	 

	 

	
АРДЫН ЧИН ХҮСЭЛ

	 

	МАХН-ын 30 жилийн ойд

	I

	Гадаа үдэш болж хав харанхуй, 

	Ганц нэгэн хүн, гудамжаар явна.

	Гэрт дэн сүүмэлзэж бүв бүрэнхий, 

	Гэлэг, нэгэн бичгийг хуулан сууна.

	Хорлоо манцуйтай хүүгээ саатуулж суухдаа

	Хоймрын ширээн дээрх бичгүүдийг ширтэнэ

	Нөхөр нь дэнгийн дэргэд бөхийн сууж, 

	Нөгөө бичгээс нэгийг нь хичээн уншина

	Хашааны оньс торхийн хаалга онгойход

	Ханиах чимээ дараа нь залган дуулдав

	Гэлэг сонсож давхийн хариу ханиахад

	Гэрийн үүд онгосхийн хүн оров.

	Хорлоо, Гэлэг хоёр баясан тосож, 

	Хоймроо ширдэг дэвсэж түүнийг суулгав.

	«Болохгүй хүн ирэв үү гэсэн маань

	Болзоо сонсоод...» гэтэл буу дуугарав

	Хорлоогийн хэлсэн үг нь түр тасалдав

	Хоёр дахь удаа хашааны хаалга дуугарав.

	Тэр гурав цочоод царай нь хувирав.

	Тэвдэж ширээн дээрх бичгүүдээ шүүрэв.

	Гадаа хоолой засах чимээ дуулдахад, 

	Гайхсан гурав уужирч хариу өгөв.

	 

	II

	Гэлэг нөхдийн хамт, гудамжинд гарахад, 

	Гэргий Хорлоо нь үдэж тахил өргөв.

	Гудамж бүрийн аманд гал улалзав.

	Гурав гурван цэрэг харуулд гарна.

	Зүүн хажуу дахь хуарангийн бүрээ

	Зүүдэнд ормоор аягүй дуугарч байна.

	Гудамж, зээл, булан өнгөрөх бүрд

	Гурван нөхрийн ачаа нь хөнгөрч байв.

	 

	III

	Цаасан цонхоор дэнлүүний гэрэл цайна

	Цаана нь генералын сүүдэр бүдэг барайна.

	Сараалжин цонхтой хаалга нь сүрхийн онгойж

	Сариу амтай монгол хүн оров

	Шүй генерал ихэмсгээр ташаагаа тулан

	Шүрэн хундагатай дарснаас шимэн балгаж

	«Монголчуудын юу юу, хийж байгааг

	Магадлан мэдэж чадав уу, хэл?» гэхэд

	Уурласан хаванцрыг аргадах мэтээр маасганаж

	Урвагч сариу амт бөхөлзөн навсганаж, 

	«Халх монголын ардууд нам байгуулж, 

	Хамаг арддаа гаргасан зар нь» гэж

	Нооронхой дээлийн өврөөсөө бичиг гаргаж

	Ноён Шүйн хүйтэн гарт атгуулав.

	Шүй генералын цонхигор царай нь хувьсхийж

	Шүд нь хэдэр нохой мэт ярзасхийж, 

	«Өршөөлт миний хайрыг баярлан сүсэглэхгүй, 

	Өчүүхэн монголчууд эсэргүүцэн босож байна уу?

	Савтай бөөн дарьд оч үсэрвэл

	Садран дэлбэрэхийн аюул хэзээд гарна.

	Салхи дэгдэж түймэр гарахаас нь өмнө

	Самуун ардыг олж барь» гэж

	Цэргийн хэдэн зандалчиндаа хэлсэн үгээ

	Цэцэн бэрх болов гэж санав.

	Шүй генерал ингэж сандран байж

	Шүрэн хундагатай дарсаа шимж барав.

	Их хаалганы нь манаач үүрэглэн дуг хийгээд

	Ирсэн гурван хүнийг харсангүй ажээ.

	Манааны унтаж байгаа завшааныг ашиглаж

	Мань гурав бичгээ нааж амжив.

	Тэр бичгийг зөвлөж зохиосон учир

	Тэмцлийн их санаа нь ардын ажээ.

	Энд гурвуул авчирч наасан боловч

	Эрэлхэг ард түмний төлөөлөгч ажээ.

	 

	IV

	Шүй генерал, монголын хөдлөхөөс айж, 

	Шүлсээ үсэргэн сандран байж

	Хаалганд наасан бичгийг урахаар гартал, 

	Халхын ард түмэн цугларсан шиг, 

	Наян түмэн ардын баатар эрс, 

	Найдвартай инээмсэглэн, генералыг харж, 

	«Ардын чин хүсэл энэ!» гэж

	Ам нээн, бичгийг зааж хэлэхэд нь

	Бачимдуу генералын айдас нь хүрч догдлон

	Бялдууч ноёдын зүрх нь пэлхийн чичрэлдэв.

	Тэмцэлд, монголын ардыг урин дуудсан, 

	Тэр тунхаг бичиг наранд гялалзан, 

	Хуучин ёсны үүдийг битүүмжилсэн мэт

	Хурц сүрлэгээр харагдаж байсан юм.

	 

	1954 он

	 

	
ХОЛЫН ХОЁР

	Мөнгөн сарны туяан дор, 

	Мөнххүү, Ван охин хоёр

	Мөрөөдсөн сэтгэлийн үгээ ярилцлаа.

	Мөдхөн хуримаа хийхээр хэлэлцлээ.

	 

	Хоёр залуус ижил хараацай мэт, 

	Хослон дуулах нь гургалдай мэт, 

	Хойчийн хувь учралаа холболоо.

	Хоёр орны нөхрийн тэмдэг боллоо.

	 

	Үдшийн гэгээнээр уулзсан амрагууд

	Үүрийн хяраанаар боссон янагууд

	Үүрдийн хөгжих замдаа орлоо.

	Үндэслэн бүтээх ажил нь тодорлоо.

	 

	Тэнгэрт ертөнцийн нар гийгүүлсээр, 

	Тив дэлхийд коммунизмын туяа гэрэлтүүлсээр

	Тэр залуусын зорих зам зурайлаа.

	Тэдний эх орнуудын зорилго дурайлаа.

	 

	Жавхлант залуу хятад монгол хоёр

	Жагсан дэвшигч ардынхаа тэмцэл дотор

	Жаргалант энх эвийг өрнүүлж байна.

	Жад буу барилцах дайсныг сөнөөж байна.

	 

	1954 он

	Сөгнөгөрийн амралт

	 

	 

	
МОНГОЛЧУУД ЭВД ДУРТАЙ

	 

	Үнэн байдлаас

	I

	Гучин гурван жилийн өмнөхөн билээ

	Гунигт хар амьдралын эцэсхэнд билээ.

	Алтан нэртэй газарт болсон хэрэг...

	Ардын цэргийн жанжны үүдэн дээр

	Ээлжийн манаанд шинэ хүн зогсоход, 

	Эгц өмнөөс нэг хүн давхин очив.

	Тогтсон дүрмээр манаач: Зогс! гэхэд, 

	Тоот алхмын газарт тэр хүн зогсов.

	Усан хулгана болтол хөлөрсөн мориноосоо

	Ухасхийн буусан элч жанжныг асуув.

	— Цаггүй яаруу хэргээр ирсэн гэж

	Цааш нь лавтган манаачид мэдүүлж байв.

	 

	II

	Харуулын цэргийн захиралд манаач илтгэв.

	Хатан зоригт жанжинд захирал айлтгав.

	Ардын элч ингэж мэдээгээ илгээв.

	Агт морь нь янцгаан эмээлээ шилгээв.

	Дайны уриа-дунг дунхийтал дуугаргав.

	Далбаа тугаа цэргийн өмнө намируулав.

	Жанжин Сүх болд дөрөөн дээрээ босов.

	Жавхлант цэргүүд жагсаалдаа зогсов.

	Орхон-Шаамрын Шар тохой тэртээ...

	Олон нарс түүний наана зэргэлдээ...

	Бургас шугуй дамжин явлаа цэргүүд, 

	Бузар дайсанд амжин дөхлөө цэргүүд.

	Нуруутай өвснүүдийг дайсан ачиж байлаа.

	Нууцаар дайсныг жанжин ажиж явлаа.

	Дайсны шунал нь зэрэг дүрэлзэж байв.

	Дайрах байранд цэрэг хүрэлцэж ирэв.

	Сүх жанжин: Мэдээ, хүлээ, гээд

	Сүүдэрт шугуйд цэргээ орхиод очлоо.

	Шугуй шувтарч Шар тохойд ил гарав.

	Шууд жанжин хар дайсанд тулгарав.

	 

	III

	Ардын цэргүүд шүд зууж ширтэв.

	Алдарт жанжнаа нүд алдалгүй ширтэв.

	Багтруу сэтгэлтэй нь нулимс бөмбөрүүлэн байлаа.

	Баатар зоригтой нь сэлмээ атгаж байлаа.

	Дайсны даргад Сүхбаатар тулан буув.

	Даруй гарыг нь барин мэндийг нь асуув.

	Мэндийг нь хариунд дайсны тэр дарга

	Мэхэсхийн ёсолж гараа шувт татлаа.

	Дайсны хүйтэн гар үл мэдэг чичирсэн нь

	Даамай ихээр айсны тэмдэг байлаа.

	Баатар жанжны халуун мутар түүнд

	Барсын савар шиг санагдсан бололтой!

	Далайсан илд мэт сүрт жанжнаас

	Дайсны дарга айж, цэрвэн зогсоод

	Бүсэн дэх буугаа барилан байж, 

	Бүргэдэд тоншуулсан оготно шиг далдирч.

	Зэвхий дээлтэй, царай алдсан цэргүүд нь

	Зээр шиг бүлтгэнэн зогсож байна.

	Дарга нь зэвсэгт монголын дэргэд байгаа нь

	Даанч сүргүй гэж тэд бодоцгооно.

	 

	IV

	Морио илбэн байж

	Сүхбаатар, 

	Монголын ард түмний төлөө хэлсэн нь:

	— Монгол малчны өсийг булаах байтугай, 

	Модны өөдөс ч асуулгүй авах ёсгүй!...

	Эзэд ноёдынхоо тушаалаар мунхран яваа

	Эгэл цэрэг та нарыг их буруутгахгүй!

	Эрх чөлөөнд дуртай Монголын ард

	Эв найрамдлыг цаг ямагт хүсдэг!

	Буу зэвсгээ манд даруй хураалгаж

	Буцаж, нутагтаа хариад аж төрцгөө!

	Хартан дайсны эгэл тариачин цэргүүд нь

	Халуун үгтэй монгол жанжныг гайхав.

	Шантархай дайсны даргын сандарч байгаа нь

	«Шалаанд орсон ноён» шиг болоод, 

	Даруу зантай монгол жанжны үгийг

	Давшгүй болсноо мэдээд бааш гаргаж:

	— Цэргийн ёсонд зэвсгээ хураалгах гэгч, 

	Цээртэй хэргийн нэг нь байдаг гэж, 

	Төр ёстой хүн шиг болоод, 

	Төв байдал гарган хариу хэлээд:

	— Буу зэвсгээ хэрхэвч хураалгаж болохгүй, 

	Буцаж няцах этгээдийг ална! гээд

	Нүдэнд нь чонын харц илэрч байв.

	Нүүрт нь цөөврийн царай тодорч байв...

	 

	V

	Сүх жанжин эвээр болохгүйг мэдээд

	Сүрлэг дуугаар төгсгөлийн үгээ хэлэхдээ:

	— Цэргийн ёсонд зэвсгээ хураалгах гэгч, 

	Цээртэй нь үнэн хэрэг юм байна.

	Ачсан өвсөө байранд нь хурааж төгсөөд, 

	Ардын хөсгөө эзэнд нь буцааж өгөөд, 

	Наймаа хотонд очиж дээд ноёндоо, 

	Намайг ингэж тушаалаа гэж хэлээрэй... гэв.

	Дайсны дарга, жанжны үгийг хянасангүй, 

	Даруй өвсөө ачихыг цэрэгтээ тушаалаа.

	Сүх жанжин ингэж, дайсныг хуураад, 

	Сүрдсэн дайсны цэргүүд дундуур яваад.

	Хонгор мориндоо мордож галгиулан явав.

	Хортон дайсны зүрхийг догдлуулан явав.

	Жанжныг буудах гэж дайсан санаашрав.

	Жавхлант сүрээс нь айгаад тэд чичрэлдэв.

	Учраар эс буусан дайсныг устгадаг жамыг

	Ухаант жанжин юунд мартах билээ!

	Дохио өгөв, Сүхбаатар жанжин тэндээс

	Доргитол уриа хашхирав, цэргүүд эндээс...

	Морин туурай пижигнэн давхиж явна.

	Монгол цэрэг начигнан довтолж байна.

	Тэсэн тулах чадал дайсанд байсангүй, 

	Тэр талбайд ихэнх нь хүүрээ тавилаа.

	Ганц нэгээр амь мэнд гарсан нь

	Гахай шиг муухай дуу гаргасаар, 

	Намрын хийссэн хамхуул мэт довтлон

	Наймаа хотонд очиж, дээд ноёндоо:

	— Монгол цэргийн жанжны сүр их ээ...

	Молхи надад зүйрлэх юм алга аа!...

	Бээжинд «Ардын хөдөлгөөн»-ийг дарж явахдаа

	Бэрхшээгээгүй дарга маань ч ширвэгдэж байлаа.

	Мэргэн монгол жанжны үг нь эелдэг...

	Мэх арга нь машдаа элбэг! гэхэд

	Бардам ноён нь амандаа эрэлхэвч, шантарсхийв.

	Бага ноёд нь амандаа омогдовч, халширсхийв.

	Цэрэг, тариачид, ноёддоо сэжиг төрөв.

	Цэцэн монгол жанжинд сүсэг төрөв.

	Ардын хувьсгалын их бууг эхэлж тавихаар, 

	Ар Монголын түүхэнд шинийг нээхээр, 

	Ард түмэн зэвсэгт бослогод бэлдсэний нь нэг энэ.

	Арми байгуулж тулахад анхан зэхсэний нь нэг энэ.

	 

	1954 он

	
ЧӨТГӨР

	I

	Намрын бороотой нэг үдэш

	Найз нөхөд цуглаж бөөгнөв.

	Нарийн идээ, махан идэш, 

	Нандин сархад айраг сөгнөв.

	 

	«Түмний эх»-ээр хуримаа эхэлж, 

	Түүхийн ёсоор дугараа барилаа.

	Төвшин билигт ерөөл хэлж, 

	Төр ёсоо хийхээр ярилаа.

	 

	— Хуучин заншилт ерөөл хэлбэрээр

	Хувьсгалт шүлэг магтаал хэлсэн нь

	Хуримын олны хүсэл цэнгэлээр

	Хуур товшуур дагуулан ерөөсөн нь:

	 

	— Гэрлэх ёсны хурим биш ч гэсэн, 

	Гэнэтийн наргиан дарвиан хийгээгүй байна.

	Гэгээн эрдмийн далайгаас ирсэн

	Гэрийн эзнийг хүндэлсэн найр байна.

	 

	Хувьсгалын ёсон зул болсон нь

	Хурц мэргэн тэмцлийн ач аа

	Хуучны заншил ул болсон нь

	Хуудуугүй үнэн хөгжлийн гэрч ээ

	Ард хүн эрдэмтэн болдог нь

	Ариун хувьсгалын гавьяа юм.

	Ардын төрийн бодлогын

	Алдарт биеллийн жишээ юм.

	 

	Нам засгийн элбэрэл халамжийг

	Наян ботид бичивч баршгүй ээ.

	Найрт СССР-ийн тусламжийг

	Нандин эрдэнэтэй ч зүйрлэшгүй ээ.

	 

	Жаргалын дээд нийгмийг байгуулахад

	Жавхлант хөдөлмөрийн үрийг цацъя гэж

	Жад хангинах дайныг устгахад

	Жавхлант энхийн төлөө тэмцье гэж

	 

	Уран үгтэй залуу ерөөлч

	Урсган зохион ерөөж байлаа.

	Урьхан сэтгэлтэй буурал туульч

	Уянгат товшуураа товшиж суулаа.

	 

	Тэртээ эртний заншлыг дагаж, 

	«Тэр ерөөл бат орштугай!» гэж, 

	Тэндэх хуримчин нар дуугарлаа.

	Тэгээд найрын айраг дуугарлаа.

	 

	Өвгөд эмгэд сэтгэл тааламжтай, 

	Өнийн юмыг хүүрнэж суулаа.

	Өрнүүн залуус сэтгэл ханамжтай

	Өнөөгийн юмыг ярилцаж суулаа.

	 

	II

	Халамцсан нэгэн хүн ганхаж, 

	Хайран дээлдээ айраг асгаж:

	— Харласан чөтгөр вэ! гэлээ.

	Харайн босож хормой гүвлээ.

	 

	Дэргэдэх нэгэн хүн уцаарласаар

	Дэмий хараал хэллээ гэж сануулав.

	Дэлхийд байхгүй чөтгөр дурсахаар

	Дэмий хараал уу? гэж хариулав.

	 

	Дэд эрдэмтэн ачийнхаа

	Дээд талд суусан Жигжүү

	Дээлээ норгосон залуугаасаа:

	— Дэлхийд чөтгөр байхгүй гэж үү?

	 

	Эрдэмтэн, олныг хүндэтгэн мэхэсхийж

	Эгэл баримтыг эш татасхийж

	— Эрхэм гийчдэд тайлбарлаж өгье.

	Энгийн нэгэн баримт хэрэглэе

	 

	— Бороотой нэгэн үдэш гэнэ.

	Болдог цэгээний хөндийд гэнэ.

	Бор хараа тасарсан цаг гэнэ.

	Бороо уруудаад явсан гэнэ...

	 

	Баруун хоймроос өвгөн Долсон

	Байзнаарай, байз, гэсээр босон:

	— Баримтыг нь Энхээр яриулъя.

	— Баталгаануудыг нь эрдэмтнээр хэлүүлье

	 

	— Тэр зүйтэй, тэр зүйтэй гэж

	Тэнд эндээс хариу хэлж, 

	Тэгээд Энх ярих болж, 

	Тэнэгэр магнайгаа илж:

	 

	— Салхитай үдэш байсан юм сан

	Сайн морьтой явсан юм сан.

	Сажилж сураагүй болохоор би, 

	Сайхан цогиулж явлаа би.

	 

	Хурын усанд би нороод

	Хуурай юм бараггүй болсон юм.

	Хуучин хилэн малгай нороод

	Хуруу бүч нь дэрвэж явсан юм.

	 

	Цэгээний хөндийг чөтгөртэй гэдэггүй.

	Цэцэн хааныдаа их хөндий байсан даа

	Цэхэлж уулзсан чөтгөр над байхгүй, 

	Цээжинд сэжиг ч бага байсан даа.

	 

	Санаандгүй давхиж явтал

	Сармай амьтан алгадаад авлаа.

	Саргүй харанхуйд сэтгэл

	Самуурч эхлэхэд хүрч явлаа.

	 

	Нохойн дуу ч ойртож ирлээ.

	Норсон бие ч чичирч байлаа.

	Ногоон нуурын хажуугаар гарлаа.

	Нохой таниад хуцахаа байлаа.

	 

	Хээр гадаа дайралдсан болгоноо

	Хэн хүнд ярих дургүй билээ.

	Хэр зэрэг алгадуулсан болохоо

	Хэвтэртээ бодоход аягүй байлаа.

	 

	Намар, өвөл, хавар соливч, 

	Намайг ахиж алгадсан юмгүй

	Навч цэцэг дэлгэрээд зун боловч, 

	Нас биед гэм болсонгүй.

	 

	Болдог-Цэгээний чөтгөрийн цуурхал

	«Болдоггүй» Моломоос анхан тархав.

	Бороотой шөнө давхиж явтал

	Бор амьтан алгаджээ гэж цуурхав.

	 

	Сэжиг минь улам лавширч

	Сэдэв өө хуримтлан ихжив.

	Сэмхнээс ил цуу олширч, 

	Сэтгэлийн түгшил улам бэхжив.

	 

	Цэгээний хөндийд чөтгөртэй болоод

	Цээртэй болох нь гэж санав.

	Цээжинд айдас түгжрэн харлаад

	Цээл хөндийг ширтэн азнав.

	 

	III

	Найрынхан Энхийн яриаг сонсож

	Нарийн учир мэдэгсэд худал гэж бодов.

	Настан зарим нь чөтгөр босож, 

	Нар жаргахаар үймүүлнэ гэж бодов.

	Эрдэмтэн танил яриаг сонсоод

	Энэ тухай хэлэх үгээ бодлоо.

	Энх, оршсон хөлөө засаад, 

	Эгэл яриагаа дуусахаар завдлаа:

	 

	— Чөтгөрийн тухай цуу үг дотор

	Чөдөртэй юм шиг хүлээтэй байлаа.

	Чөлөө завгүй сэжиг миний дотор

	Чөрхтэй үхэр шиг уяатай байлаа.

	 

	Үнэн баримтаар хуурамч явдал

	Үгүй болдог нь олон билээ.

	Үдшийн борооноор давхиж явтал

	Үл мэдэг ороолгосон билээ.

	 

	Бас дахин дахин алгадаад

	Баруун хацарт хүйтэн гар наалдав.

	Барвагар хүйтэн гараас балмагдаад

	Бариад авахаас зүрх алдав.

	 

	Өнөөх зэвүүн гар маань ч

	Өөрөө ховх үсрээд явчихлаа.

	Өмсөж явсан малгайн бүч

	Өөдөө сөөргөө хийсэж савчлаа.

	 

	Хий чөтгөр алгадав гэсэн маань

	Хийсвэр мөчид бодол байжээ.

	Хийссэн малгайн бүч маань

	Хий нь таараад ороолгодог байжээ.

	 

	Албин чөтгөрт сохор итгэсэн

	Андуу үзэл тэгж сарнилаа.

	Амьдрал эрдэм хоёрыг шүтсэн

	Ач тусыг ингэж танилаа.

	 

	Эрдмийн үзэлд давшсанаа

	Энх өвгөн ярьж дуусган.

	Эрдэмт залуу яриагаа

	Эхний оршилгүй урсгав:

	 

	— Тэгж буруу тайлбарласнаас

	Тэр чөтгөрийн үзлийг үүсгэдэг

	Тэрсүүд дайсан ашигласнаас

	Тэнэг ойлголтыг бүр өгдөг

	 

	Хорлогчид ардыг мунхруулах гэж

	Хорвоод байхгүй юмыг номнодог

	Холч бодолгүй хүн ингэж

	Хортны олз зууш нь болдог.

	 

	Үзэгдэл бүхний мөн чанар нь

	Үнэн амьдралын гүнд бий.

	Үл ойлгохын мөн чанар нь

	Үзэл онол мэдэхгүйд бий.

	 

	Мухар сүсэг амьдралд хортой

	Мунхран доройтохын аюул учиртай

	Мууг тэмцэж аж төрөхөд тусгай

	Мунгинахгүй хөгжих мөн ч зохистой.

	 

	Шашин шүтлэг бүхэн сэтгэлийн хүлээс

	Шалгарсан эрдэм бүхэн хөгжлийн түлхээс

	Шал дэмий, бүхэнд бүү итгэе.

	Шамдан өрнөхийг бүү султгая.

	 

	Эрдэмтэн, үгээ бишрүүлэн төгсгөв.

	Эрхэм гийчдийг сэнхрүүлэн баясгав.

	Элдэв чөтгөр байхгүй гэж сэхээрэв.

	Эрдэм ухааныг хүчтэй гэж ухаарав.

	 

	IV

	Айраг сархдын сөн нь чилж, 

	Айлчин найрчинд бэлэг барилаа.

	Амтат жимсгэнийн шанг шилж, 

	Айлын багачуулд түгээж барилаа.

	 

	Шөлтэй зуушаар хуримчныг дайлав.

	Шөрмөслөг залуу эрдэмтэн талархав.

	Шөргөн хээтэй аягаар цайлав.

	Шөнө дунд хурим тархав.

	 

	1954-1955 он

	 

	
ТАНИЛ

	Танил гэдэг үг энгийн үг боловч

	Тансаг үзэмжит чанар түүнд байдаг юм

	Танилгүй хүн алганы чинээ гэдэг боловч

	Танилтай хүн талын чинээ гэдэг юм.

	Амьдралын эрхэм үнэн танилыг бий болгодог

	Ажил тэмцлээс төрсөн танил гэж байдаг.

	Амраг нандин сэтгэлийн танил гэж байдаг.

	Аль танил нь боловч манайд хүндтэй байдаг

	Дотно сайн танилцах тутам сэтгэлийн чимэг болдог.

	Дотоод санаагаа хэлэх тутам итгэх нь нэмэгдэж байдаг

	Догдолж байгаа танилыг гомдооход амаргүй байдаг.

	Долгилж байгаа мөрнийг зогсооход хялбаргүй байдаг.

	Сайн сэтгэлийн үгээ ил хэлж явдаг.

	Санааны ариун итгэлээр сэтгэлийн сэжгийг арилгадаг

	Саруул амьдралын дотор ажиллахад ялагдашгүй байдаг

	Сарны туяа мэт танил мартагдашгүй байдаг.

	 

	1954 он

	
ЗАМБА ТИВИЙН ЗАЛУУСЫН ЭНХ ЭВ

	(9 өлмийт марш)

	 

	Явдал, үзэл маань өөр ондоо гээд

	Янаг нэгдлээ задлахгүй бид нар, 

	Ялах жаргалын цэцгээ дэлгээд, 

	Яруу зоригоор энх ялна.

	Энх эвээр залуус биднүүд найртай, 

	Мөнх хэвээр хүмүүс биднүүд хайртай.

	Алс зайдуу оронд хол оршдог гээд, 

	Амраг сэтгэл холдохгүй бид нар, 

	Айлтгүй мэнд суухын төлөө тэмцээд, 

	Алалдах дайныг бид дарна даа.

	Энх эвээр залуус биднүүд найртай

	Мөнх хэвээр хүмүүс биднүүд хайртай

	Царай зүс маань ялгавартай гээд

	Цагаан хар гэж үзэхгүй бид нар, 

	Цагийн жамаар сайхан нөхөрлөөд, 

	Цагаан үгт хар хортныг дийлнэ дээ.

	Энх эвээр залуус биднүүд найртай.

	Мөнх эвээр хүмүүс биднүүд хайртай

	Нандин тугийн маань өнгө өөр гээд

	Найз сүжээ ер таслахгүй бид нар, 

	Найрсаг цагаан санаагаараа нэгдээд, 

	Наран мэт ирээдүйд хүрнэ дээ

	Энх эвээр залуус биднүүд найртай

	Мөнх хэвээр хүмүүс биднүүд хайртай

	 

	1955 он 1 сарын 24

	 

	
БОЛД ХАРГУЙ

	Монгол говиор төмөр харгуй тавиад

	Москва Бээжин хоёр гараа барилцлаа.

	Мориор зовж хүрдэг газартаа

	Моторт болд хүлгээр хүрдэг боллоо.

	Москва Бээжин хоёр нийслэл

	Монголыг сугадан дэвших мэт ээ!

	СССР, Хятад, Монгол гурвын

	Сэвгүй сайхан эвийн ариун тэмдэг ээ!

	Тэнүүн цайдам элсэн цөлийн дундуур

	Тэгшхэн эрхийн алтан харгуй гялалзлаа

	Тэмээ цуцаж очдог Бээжинд

	Тэнхээ ихтэй төмөр атаар аяллаа.

	Москва, Бээжин хоёр нийслэл

	Монголыг сугадан дэвших мэт ээ!

	СССР, Хятад, Монгол гурвын

	Сэтгэл нэгтэйн нандин бэлэг ээ!

	Төрсөн цэлгэр нутгийн минь дээгүүр

	Төвшин энхийн мөнгөн харгуй гарлаа.

	Түмэн жилээр хийгээгүй ажлыг

	Төдхөн бүтээх дардан зам тодорлоо.

	Москва Бээжин хоёр нийслэл

	Монголыг сугадан дэвших мэт ээ!

	СССР, Хятад, Монгол гурвын

	Сэргэлэн хөгжлийн баттай ундраа!

	Эзгүй цөлөөр амьдралын цэцгийг тариад

	Эрдэм жаргалын далай ундран оргиллоо

	Эрэлхэг ажилч хоёр найзаас

	Эв хамтын туяа манайд цацарлаа.

	Москва Бээжин хоёр нийслэл

	Монголыг сугадан дэвших мэт ээ!

	СССР, Хятад, Монгол гурвын

	Сэдлэг зорилт тодорхойн баталгаа!

	 

	1955 он 5-р сар

	
ТОМ ГУТАЛТ

	Тонтгор борхон жаал

	Том гуталтай нөхөрлөв.

	Аацгар богино хөлд нь

	Аавын гутал нь таарсангүй, 

	Том гутлын дотроос нь

	Толгой цээж нь цухуйна

	Алхаад алхаад явсан нь

	Арван сөөмийн төдий...

	Том гуталтыг хэн ч

	Толгойг илж өхөөрдөнө.

	 

	Гурван нуур

	1959 он, 7-р сарын 5

	 

	
ҮРГЭЛЖИЛСЭН ҮГИЙН ЗОХИОЛУУД

	 

	
ЭРИЙН ГУРВАН НААДАМ

	Нутгийн олон ард нам засгийн их баяр наадмыг угтаж найртай сайн дураар наадам цэнгэлийг хийж, нар мэт гэгээн засгийг насад бадруулахыг бэлэглэн гүйцэтгэхээр Алтат толгойн дэргэд өндөр сэргэлэн дэнж дээр алаг эрээн асар майхныг барьж өргөн уудам тал дээр түмний эх агтыг уяв.

	Алдар цолтой бөхчүүд, арван хэдтэй залуучууд, ахимаг настай эрчүүд цугларан ус нутагтаа сайн гэгдсэн Уламхүү бичээчээр оноо дансаа бичүүлэв.

	Хуучны хашир мэргэд, хожмын сурах авьяастан, газрыг нумлан хэмжиж сураа өрж зурхайгаа зурав.

	Шавхралт сойлт таарсан шалгадаг хурдан хүлгүүд жагсалдан, шинэхэн залуу багачууд шингэн тунгалаг хоолойгоор марзайлан хүлгийн сэтгэлийг сэргээн хүчит давхилын шандсыг чангаруулав.

	Зоригтой хүчтэй бөхчүүл зодог шуудгаа өмсөж хан бүргэд шиг халин дэвж засуулуудаас жавхлант цолыг дуудаж хүч зоригийг хөгжүүлэн өрнүүлэв.

	Хашир мэргэд сумаа эхлэн тавьж самбарын уухайг уянгатайяа жигдрүүлэн, байцын уухайг бахтайяа хангинуулж харваач нарын сэтгэлийг шагнан мэргэн онолыг тодруулав.

	Дууч Луузан түмний эхийг тун ч сайхан хоолойгоор эгшиглэж хуурч Самбуу морин хуураа яруу сайхнаар хөгжимдөн, ерөөлч Намдаг өлзийтэй үгсийг хэлж, айраг цэгээг хул хулаар сөгнөж, нарийн хур тэгширсэн энэ зуны сайхан улирлыг гайхалцан нам засгийн агуу бодлогыг ихэд сайшаалцана.

	Өсвөрийн идэрчүүд өнгөт хувцсыг өмсөөд зүс хосолсон жавхлант хүлгүүдээ унаж үе үеэр жигдрэн яргуй цэцэг мэт ганхан гунхаж насны залуу цусны шингэн байдалд илэрхий.

	Өвгөд хөгшид энд тэнд цугларан өнгөрснийг шүүмжлэн эдүгээг магтаж хүүрнэлдэнэ.

	Уудам хөндийн сүүмэлзэх зэрэглээ дундуур удам сайтай уяа таарсан түмний эх хүлгүүдийн хурц дөрвөн туурай нь хуй тоосыг манаруулан хур сайхан дэл нь хуйлран хийсэж, хүрд мэт мяралзсаар Далантайн Даахит борлог, Норовын Нуруугүй хээр гэх мэтийн алдарт гараагүй алсын давхил үзээгүй морьд түрүүлж ирээд түмэн ардад гайхуулагдав. Даахь доороос даага гэгч энэ буюу гэж гайхалцав.

	Бахтай хүдэр бөхчүүд, барс арслангийн тэнхлийг гарган барилдаж хашир сайн засуулууд хамаг гэмийг илчилж хэлэн зассаар олонд мунхаг гэж шоодогдсон Онолт хүү түрүүлж, Өлзий арслан үзүүр булаацалдав. Эрийг бүү бас, далайг бүү янд гэгч энэ буй заа гэлцэв.

	Цуутай мэргэд цувааны сум эхэлмэгц харвалт нь хавтгай, онол нь онц болон тэмцэлдсээр ерэн настай Элбэгт өвгөн эндэгдэлгүй 20 онож хожлын түрүүг авч, 18 настай Адьяа хүү 19 онож дараалжээ. Турсан нь их ч, сурсан нь хэцүү гэгч энэ буй заа гэжээ.

	 

	Өндөрхаан 1934 он

	 


НЭГЭН ХОРСЛООС ТҮМЭН ЗЭРЛЭГ ЯВДАЛ

	Уг магтаал манай номын санд тусгай ном болон орсон тул эндээс татаж авч үзнэ үү.

	 


ЖАВХЛАНТ СҮРЭГ

	Өгүүллэг

	1. ЗАЛУУ АДУУЧИН

	Хайрхан уул цасан хөнжлөөр хучигдаж, буурал оргилд нь сая ургаж байгаа нарны алтан туяа шижир адил шаргалтан, түүний энгэрийн нөмөрлөг өвөлжөөн дэх айлуудын тооноор утаа, уур хослон савсаж, хаяагаар нь мал, сүрэг сүргээр тархан бэлчиж цав цагаан цасны дунд толбо мэт цоохортон үзэгдэнэ.

	Тэртээ гялалзан үзэгдэх уудам тал дунд түмэн жавхлант адуун сүрэг бүрхэн бэлчиж янцгаан унгалдаж, ижил, хань эх хүүгээ эрэн хангиналдаж, цагаан цан хөөрөг манаруулж, мандаж байгаа нарны гэрэлтэй нөхцөлдөн, таван өнгийн солонго мэт гоёмсог туяаг үзэсгэлэнтэй сацруулах ажээ.

	Тэртээ энгэрийн айлаас цээл хуйвтай урт гоолиг уурга чирсэн чийрэг залуу хүү мордож хоточ нохдод хөөгдөн, нисэх мэт давхин ирж олон жавхлант сүргийг нэгэн талаас нь хуйлруулан хураахад ороо хээр тэргүүтэн ороо морьд толгой өргөн сүүл агсаж адуунаас цойлон гарч чонон хоёр чих нь солбин сэртэлзээд, цолмон хоёр нүд нь гялалзан адуу тойрч тонгочин унгалдан тоосны дунд давхив.

	Залуу Доной уургач зээрдийг тас няс ташуурдаж шууд дайрч уурга сунган дэвж бөгтөр борлогийг уургалаад мориноос үсрэн бууж зүүн гараар олмыг мултлан тайлж эмээлээ авч морио тавиад бөгтөр борлогийг хазаарлаж ясан хяртай эмээлээ ягхийтэл тохоод хойд урд олмыг гархи шигдтэл чангалж тэвхийтэл мордоход бөгтөр борлог нь цанхалж толгой бөхийлгөн бөхт харайхад залуу Доной жолоог тэгшлэн барьж хоёр хөлийг чийргээр хавчиж хэдэнтээ гуядан тогтоовол унуулсан морь адууны зүг тэмүүлж, унасан эзэн нь гэрийн зүг хүсэж ташуур тас няс хийсээр нүд алдам гялалзах уудам талын дунд торолзон харагдаж хөх утаа суунаглах ганц гэрийн зүг цагаан тоос манаруулан нисэх мэт мяралзуулан довтолж Эртний сайхан гэдэг дууг аялан одов.

	 

	2. ЗАЛУУ МАНААЧИН, ЖАВАРТАЙ ҮҮР

	Цайдам талын дундах ганц бор гэрийн тоононоос хөх утаа манаран гарч гаднах ганц тэргэн дээр хөлс нь мөсөн молцог болон унжиж хонх мэт хоржигносон хэдэн морьд уяатай, гэрийн нөмөрт, залуу Доной уургад үзүүр татаж уургаа залж дэргэдэх бяцхан задгай гал жавартай салхинаа дөлөн өрвөлзөж харуулын зомгол шор шор хийсээд, гэрийн дотор хэдэн хүн дүнгэр дүнгэр ярилцах чимээ сонстон галын дээрх тогоотой хоол пул пул буцлан шөл нь цэлгэн цалгин галд орж шар шур хийж атал, гадна морьд дарсхийтал шилгээн хазаар дөрөө хангинахад гэрт байгаа эрчүүд ам амандаа ямар нэг сайхан үйлс амархан бүтэхийг бэлгэдсэн мэт баясгалантай царайгаар шувширч тогоотой хоолыг гарган идэцгээж, уурга барин зарим нь дах тэгнэн мордож цайдам талын дундуур цас бужигнуулан нисэх мэт давхилдан явж уудам талд тархан бэлчсэн жавхлант сүргийг тал талаас хашхиран исгэрч цуглуулахад алдартай ороо морьд адуунаас цойлон гарч нүд чих нь сарталзан сэртэлзэж адууны цаагуур наагуур бултганан унгалдана. Залуу адуучин унасан морьдыг ташуурдан ухасхийн дайрч уурга дэвж морьд барилан авч тархав.

	Залуу Доной, Зэгвэ нарт энэ шөнө түмэн жавхлант сүргийг манах ээлж тохиолджээ. (Доной бол энэ жил 18 настай, гүжирмэг, уургад сайн ажээ).

	Алтан нар баруун уулын цаана нуугдан цэлмэг огторгуйд олон од мичид тодрон түгж гялтганахын үест олон жавхлант сүргийг хурдан цуглуулж үдшийн зогсоол хийсэн нь өргөн талын дунд их балгас цогцолсон адил сүртэй.

	Олон сүргийн уур амьсгал тунгалаг сарны саруул гэрэлтэй хослон харвасан сум адил нэгэн журмын цагаан уур тэнгэрт тулан оргилов.

	Залуу Доной зогсоолын захад мориноос бууж нэгэн хэсэг хөр цас дэрлэж хэвтэн зүүрмэглэхэд нэгэн үе жавартай салхи сэрчигнэн өнгөрч хацар хамрын үзүүрийг часхийтэл ширвэж хөдөө талд хөх чоно улих аягүй дуу сонстов.

	Энэ нь залуу манаачийн сэтгэлд тааламжгүй санагдаж жавхлант сүргээ хайрлах санал зүрхний угт улам хадагдан тунгалаг сайхан мойл хар нүдээ нээн үзвэл зогсоол задарч хөндий талд олон жавхлант сүрэг нь тархан бэлчиж ижил ханиа эрж үүрсэн унгалдаж, зарим нь тангаралдан чарлалдаж шөрмөс, шандасны чадлыг үзэлцэж байв.

	Зүүн уулын цаанаас үүрийн цолмон идэр эр мэт цогтой гялалзан гарч жавартай салхи баруун хойноос жингэнэн үлээж нүүр гарыг халуун төмрөөр хайрах адил жим жим, час час хийлгэж, барьсан уургад мөс зууралдан хөлдөж гар хүршгүй хүйтэн болж унасан азарга дагжин чичрэв. Залуу Доной нас залуу өлчир хүн тул ер ажирсангүй жавхлант сүргийг хураан үүрийн зогсоолыг хийж эргэн тойрч байлаа. Үүрийн үнэгэн харанхуй болохын үед нэгэн амьтан юм шиншлэх хамрын чимээ шуг шуг хийж заар үнэртэн, зогсоолын захаар цав цагаан цасны дунд бор бор амьтад бүртэлзэн гүйлдэх нь чоно мөн. Адуучин ширвэгтэж хоёр нүдээр ус гүйлгэнэн аалз гүйх мэт бүх бие арзалзан гол өөд сэрүү татан Ту! Ту! гэж хашхиран ухасхийж дайрах гэхэд унасан морь эцэж цуцаад мод мэт хөшүүн болжээ. Чоно ч жирэвхийн үгүй болов. Морио юүлэх гэж уурга сунган Балданы жороо улаан азаргыг уургалахад шувтран зүтгэх нь нэн ч хэцүү. Мөстэй уургын гар хайрах нь даанч хэцүү, тэсгэм жаврын чимхэх адил илбэх нь тэсвэрлэшгүй боловч залуу Доной санаж уургаа зүүвэл унаагүй болж түмэн жавхлант сүргийг алдах явдал гарна. Чи юунд ийм бачим хэрэгт эс хичээнэ гэж өөрийг эзэмдэж бүх чадлаа гарган хазаарлаж авбал азарга нь ер хөдлөхгүй номхон байв.

	Мордсон хойно ус мэт халбаганан жороолж адуунд хоргодон унгасаж мушгилдан ажээ.

	Зүүн уулын дээгүүр үүрийн алтан шар туяа мишээн түмний газрыг гийгүүлэхэд залуу манаачин Доной энэ шөнө манаагаа өлзийтэй сайн манасанд цээж дүүрэн баярлаж гэрийн зүг харвасан сум шиг довтлон цагаан тоос татуулан одов.

	 

	3. АДУУЧНЫ ЗҮДЭЛ, АРГАЛЫН ХЭРҮҮЛ

	Тэнгэрийн өнгө будангуйрч умарт зүгээс тэсгэм жавартай сэрүүн салхи хавирга сүврэгийг нэвт үлээх мэт салхилж цэлмэг огторгуйд үүлсийн чуулган чуулж тунгалаг нарыг халхалж уул хад хүн амьтан мэт элдэв гоёмсог түмэн жигтэй сонин дүрс үзэгдэл болон хувирсаар цасны навчис сэм сэм унаж өргөн талын хуучин хөнжлийг шинэтгэн өнгөлж орчин тойрны байдал нам гүмийн дунд холын бараа бүртэлзэн сүүмэлзсээр огт үзэгдэхгүй болохын чацуу залуу адуучин Доной түмэн жавхлант сүргийг цуглуулав. Цасны навчис буух нь улам арвидан салхины үлээх нь улам ширүүсэж тэнгэр тулам босоо шуурга хөдөлж, унасан морины чих ч үзэгдэхгүй болж үе үеийн шууран өнгөрөх боргодос ам хамраар чихэж манаач залуугийн амьсгалыг давхцуулан тэвдээж, нүүр, гар час час хийж хайрагдав. Тохой шахам зузаан цасны дээр түмэн жавхлант сүргийн туурай хяхнан шуурганы жаварт туугдан үерийн ус мэт үелзэн түрж уруудахад залуу адуучны сэтгэл нутгийн олон ах дүү нарын хайран эрдэнэсийг осолдон сүйдвэл өнөөх нугалгааны үед малгүй болж хэчнээн зүдэрлээ. Түүнтэй нэгэн адил болохоор үл барам монгол хүн малгүй бол наад зах нь өөрийн амьдрал, цаашилбал улсын эдийн засагт яаж хохирол учрахгүй байх билээ гэж бодогдон нойр хоол, ядрал зүдрэлийг хялгасны төдий санасангүй, олон жавхлант сүргийн уруудахыг халхавчлан хааж шахсаар 3 хоног болов.

	Тэр шөнө үүр цайхын үед умарт зүгээс үүл сөхөн хөх мөнгөн огторгуй тэсгэм хүйтэнд жихүүцсэн мэт хаяагаараа яаран цэлмэж шуурга намдан онгойж огторгуйд од мичид энд тэнд гялтганаж нүдгүй шуурганы тэсгэм жаврыг ид өнгөрөөж мишээн жирвэлзэх мэт, зүүн уулын дээгүүр шар туяа гэгээрч орчин тойрны бараа бараг бүрэг сүүмэлзэхийн үест залуу адуучин Донойн сэтгэлийн бачим зовнил тайтгарч жавхлант сүргээ бүртгэн үзвэл өнчин даага ч алдагдсангүйд магнай хагарам баярлаж гэрийн зүг давхин очвол гэрийн хойгуур шуурганы цас хунгар (хөр) их уул мэт дүнхийжээ. Гэрт ороход гал хөсгүй, түлэх хомоолын хэлтэрхий ч үгүй, адууны даамал өвгөн дагжин чичирч нус нулимс цуварч нэгэн хувхай зэвхий амьтан байжээ. Өвгөн даамал Донойгоос жавхлант сүргүүд шуурганд аль хир сүйд болов гэж асууж байлаа. Доной өгүүлрүүн:

	— Өнчин даага ч гарздаагүй гэхэд өвгөний үрчлээ болсон магнай нь тэнийх мэт болжээ.

	Залуу Доной гурван хоног хоол унд амссангүй, хүйтэн шуурганы дунд явсан нь түүний гэдэс өлсөж хоол нэхэх нь нэн хэцүүдэв. Гэрт нь бэлэн цай, хоол юу ч байсангүй. Тэртээ хөвөөнд байсан аргалаас нэг шуудай авчирч гал түлж өлссөн ундаассаныг тайтгаруулж, даарсан бээрснийг бүлээцүүлэх гэж бодож шуудай ганзагалан очиж аргал хийгээд мордтол аргалын цаанаас нэгэн бүдүүн хүүхэн гарч мэнд мэдэлцэх завдалгүй шуудайтай аргалыг булаан авч ханцуй шамлан нэгэнтээ нударгадаж өгүүлрүүн:

	— Аргал гэдэг эрдэнэ, амийг хадгалах чандмань, задарсан муу хулгайч вэ, чи? гэхэд залуу Доной төв томоотой хүн боловч энэ үе ихэд зүдрэн сэтгэл бухимдсан нь туйл болж бас ч хатуу үгээр хэлэгдэн жанчигдсанд зүрхнээ уур бадарч нэгэнтээ хариу нударга шагнаж нэгэн агшнаа уур замхарч их самбаат болон энэ хүүхнийг аятай үгээр сэтгэлийг хөдөлгөж аргал авах нь чухал гэж шийдээд хэлсэн нь:

	— Та бүсгүй хүн байж яасан энэрэх зөөлөн сэтгэлгүй билээ. Би аюулт их шуурганд нэрвэгдсэн нэгэн малчин байна. Хуучин үгэнд аяганы хариу өдөртөө, агтын хариу жилдээ гэдэг гэхэд хүүхэн энэ хэдэн үгийг сонсож, залуу Донойн нүүрийг харвал үнэхээр зүдэрсэн нь илт. Нүүр нь хөлдөж хэсэг хэсэг шархалсан байхыг үзэж хүүхэн нүүр нь үрчийх мэт болж хэдэн малаа арчилж маллах гэж явдаг зүдрэл нь цээжний дотор илхэн санагдаж 40 шахам жил аргал харамлаж явсан явцуу сэтгэл нь уяран өөрийн этгээд зөрүүдийг зэмлэж царайгаа төвшитгөн хэлсэн нь:

	— Би түргэн зантай охор ухаант хүн, гэнэт уур хүрч ажил явдалд ядарсан таныг зүй бусаар аашилжээ. Та битгий муу санаарай. Энэ аргалаас хэрэглэхүйцээр авч яв гэхэд «Баярын царайгаар» за за, юунд муу санах юм бэ? гэж хэлж цээжний дотор нэгэн нууц хөх инээд хүрч жуумалзсаар шуудайтай аргалаа ганзагалан нисэх мэт давхин шинэхэн бөгөөд соньхон Жавхлант сүрэг гэдэг дууг аялсаар оджээ.

	 

	4. ОРОО ХЭЭР, УУРГАЧ ЗАЛУУ

	Уудам талд нүд алдам гялалзах цасан хөнжил урьхан хонгор салхины бүлээн илчнээ замхарч цоохорлон үүрийн бүдэг бадаг гэгээнд торолзон үзэгдэж зүүн уулын цаанаас улаан нар инээмсэглэн мандахад түмний газраа үргэлжлэн, гоёмсог зэрэглээ мяралзаж түмний дунд түмэн жавхлант сүрэг цасны цоохор даган бэлчсэн нь арвай цацсан адил ажээ.

	Тэртээ зэрэглээтэн харагдах гүвээн дээгүүр арваад морьтой идэр эрчүүд уурга барьж нисэх мэт давхилдан ирж олон жавхлант сүргийг тал талаас нь хураан цуглуулахад ороо хээр тэргүүтэй онгон цардаг эмнэг морьд адуунаас цойлон гарч тоосны дунд явав (энэ нь залуу Доной, үеийн нөхөдтэйгөө хуйвны цээл, уургын эрдмийг үзэлцэн ороо хээрийг барьж унахаар ирсэн ажээ).

	Олон уургач ангалан зогсож алдартай ороо хээрийг шахан шургуулахад халз зогссон залуу уургач Доной, Зэгвэ нар уурга сунган цээл хуйвыг даллаж ороо хээрийг зэрэг уургалан угзрахад Зэгвэ гулд татагдан уургын хамт газар унаж эмээлт морь нь давхин оджээ.

	Ороо хээрийн бухан зүтгэх нь галзуу заан уургалснаас өөрцгүй. Олон хүмүүс ташуур барьж гүвшин жанчиж зандран хашхирч тойроход залуу уургач Донойн морь суулган татах нь бүдүүн шонгоос уясан адил бат бахтай. Уургач зээрдийн хааяа хааяа хавиргалан дөрөө газар шүүрэм эргэлдэх нь хүрд мэт, оломлосон гэдэс нь мэхийн, цахалсан дөрвөн хөл нь шаасан гадас адил чийрэг зогсож, мэлтгэнэсэн хөлс нь молцог мэт хөлдөж, хөөрхөн хоёр чих нь солбин солбин сээтэлзэж амьсгаадсан амьсгал нь хөвөн зөөлөн үсийг бүрзийтэл цантуулжээ.

	Ороо хээрийн хамар тачигнаж самардан тонгорч гар хүршгүй сүртэй, хэн аймшиггүй чихдэн халдах ажээ. Дэмий л зандран жанчиж тойруулна. Залуу Доной ороо хээрийн омогшин догшрох тутам хүч нэмэгдэн зориг чангарч ороо хээрийг хавиргалан эргээд хөл алдтал гуд татан унагаж мориноос үсрэн бууж завдан чихэджээ. Ороо хээр босож, залуу Донойг өрвөлгийн төдий санасангүй хуй салхи мэт хурдлан давхив.

	Залуу Доной зүрхтэй саруулхан тул ер самгардсангүй хоёр чихнээс нь бат атгаж даган гүйж хөлийн хийг тааруулан ачиж унагаад ногтлов. Ороо хээрийн омог нь бас л буурсангүй тойрон давхих нь зогсолтгүй, залуу Доной завдан угзарч хэдэнтээ халтируулан унагаж олон хүнээр чихдүүлэн эмээлээ тохож олмыг шигдтэл татаж мордоход ороо хээр огло харайн толгой тонгойж чарлан булгихад залуу Доной жолоог тэгшлэн барьж айсан самуурсан зүйлгүй нүд цавчилгүй харж булгих бултахыг даган тогтож хоёр хөлөө бат хадсан мэт хавчив. Зөөлөн цас хуурай газрын шороотой нэгдэн хосолж дэгдээд булингартай манан бургилан тоосны дунд туурайн чимээ тачигнаж гал цахилгаан гялав цалавхийж ташуурын дуун тас няс хийсээр мяралзан зэрэглээтэх гүвээн дээгүүр хулан тахь шиг довтлон давхиж залуу Доной тон ч сайхан хоолойгоор Хэрлэнгийн Барьяаг хэнэггүй аялсаар одов.

	Түмэн жавхлант сүргийн дунд идэр эрс, Донойн самбаа, авхаалжтай сэргэлэнг гайхан магтаж бахдан сонирхож зарим нь тийм чадалтай болоосой гэж хүссэн нь царайд нь илэрхий. Зарим нь мэрийвэл тийм болж болно гэжээ.

	 

	5. ГУРВАН БАЯР

	Хөдөө талд таван өнгө хосолсон гайхам урлаг солонго татаж цэцэг навч цэнхэр яргуй саяхан буусан хурын шинэхэн чийгээр өнгө зүсээ угааж, үр үндсээ тэжээн үзэсгэлэн гоёмсгоор жигдрэн ургажээ.

	Сайхан Өндрийн ар бэлээр зурайн харагдах их дардан замаар хос алаг морь хөтөлсөн нэгэн залуу эр давхин явж (энэ нь залуу Доной ажээ) орчин тойрны байгалийн гайхамшгийг бахдан үзвэл Баян горхи урт хөндийг уруудан, шугам адил зурайн урссаны хөвөө дагуу ургасан бяцхан уд моддын найлзуур цэцэглэн намираа салхины аяс даган намилзан ганхаж нааш цааш зорчигчдыг эелдэгхнээр бүжиглэн угтаж мэхийн үдэх мэт үнэхээр нүдэнд зугаатай үзэгдэж гүн нуурын ус шил мэт тунгалаг эрэг дүүрэн мэлмэлзэж, ангир, галуу, хун нугас сүрэг намгаар дуу нийлүүлэн гангар гунгар гэлцэн, усны дотроос алтан мөнгөн загас пол пүл хийж ялаа батгана сорох нь чихэнд таатай сонстон, Сайхан Өндрийн өргөн их ой лүглийн ногоорч хөх униар хүдэнтэн ойн гүнд хөхөө шувуу яруулгаар донгодон залуу Донойн саяхан ханилсан хүсэх мэт үзэсгэлэн охиныг санагдуулж гурван зүйл их баяр түүний зүрхийг гижигдэн загатнуулж, баясгалант сэтгэлд мал өсгөх нь төлийг бүрэн бойжуулж мал болгохыг хэлнэ гэж бодогдуулав.

	Залуу Донойн гурван баярыг энд тайлсугай. Өнгөрсөн өвөл адуу харж бүтэмжтэй сайн явсан учир нутгийн олон ард адууны хөлсөнд гүү өгөх нь гүү, морь өгөх нь морь, даага өгөх нь даага өгч ихэд сайшаан магтсанд залуу Доной жавхлант сүргийг адуулах нь жаргалын дээд гэж баярласан нэг, адууны төлийг 100 хувь бойжуулсан учир сумын захиргаанаас албан татварын ихээхэн хөнгөлөлт үзүүлсэнд баярласан хоёр, залуу Доной өөрийн олсон олзны дээжээс хувьсгалт улаан цэрэгтээ өргөе гэж бодож 10 залуу морийг аймгийн төв дэх цэрэгт тусалсныг тэр цэргийн дарга Гомбо хүлээн авч, их сайшаан мал аж ахуйгаа боловсноор хөгжүүлэх тухай сануулж алтан үсгийн сайшаалын үнэмлэх олгожээ. Түүнийг ховор эрдэнэ олсон адил баярлан явсан нь гурав, энэ сул үгийг хэмнэе.

	Залуу Доной байгалийн гайхамшгийг сонирхон энэ насандаа анх учирсан гурван баярыг бахархаж явсаар жавхлант сүргийн дундуур өнгөрөхөд түүний жавхлант байдлын мохошгүйг санаж энэ сүргээ урьд жилийн адил эрдэнэ мэт энхрийлэн адуулж хойд жил их их баяр лугаа учрахыг хичээе! Улсын 15 жилийн ойн их баяр наадмын жавхлант чимэг болох хуй салхи мэт хурдан идэр чийрэг түмэн хүлгийн их уралдаанд өөрийн хэдийн өчүүхэн тоосыг өргөж даган баясъя гэж бодсоор харив.

	 

	1936 он

	 

	
УЙДАНГУЙ СЭТГЭЛИЙГ БАЯР УЧРАН СЭРГЭЭВ

	 

	Замын тэмдэглэл

	 

	Баян хангай уулын орчимд элдэв модод цэргийн жагсаал мэт цухуйлцан, баруун зүүн хажууд харгана буйлс цэцэглэж, ягааран алаглаж өвөр энгэрийн ганц улиаст жалганы адгаар зүлэг ногоо жигдрэн ургаж, номин мэт ногоорон тунарч, олон хоньд цэцэг навчийн амт шимтэд шунан, мөнгөн хөнжил дэлгэсэн адил тархан бэлчиж түүний дэргэдэх сэргэлэн довон дээр хоньчин охин Алтан навч сууж, хөдөө талыг ажиглавал их далайн давлагаа адил яралзсан зэрэглээний дунд айл амьтад торолзон үзэгдэж тэртээ уулын ёроолоор урт шар зам алсыг барин сүүмэлзэж тэрхүү зам дагуу улаан тоос тэнгэр тулам хуйлран манарч нэгэн морьтой хүн айсуй.

	Залуу охин энэхүү байгалийн сонин жигтэйн дунд гурван жилийн өмнө ардын цэрэгт явсан амраг нөхөртэйгөө хоёр зүрхийг нийлүүлж зангидсан мэт дэрний дээрх янаг тансаг, хөнжлийн доторх амраг халуунаар наадаж байсан зэрэг элдвийг дурсан санаж, бас урьд шөнө Хорлоо тайжийн бага лам тугалын зэлийн дэргэд ирж, таны нөхөр зүүн хязгаарын байлдаанд алагдсан, чи надтай суу, би бол бие зөөлөнтэй, царай сайтай, бас ч баян, чи тэр муу үхсэн толгойгүй чөтгөрийн хойноос сэтгэл эвдрэх хэрэггүй гэсэн хэдхэн муухай үг сэтгэлийн үзүүрт бүрдэсхиймэгц, хайрт нөхрөө ихэд мөрөөдөж хэзээ ч үгүй болжээ гэж бодох тутам зүрх уярч сэтгэл гансран, аяндаа мойл хар нүднээс нь хэлхээ тасарсан сувд мэт нулимс бөмбөрөн, уярангуй аялгуут хоолойгоор орчин тойрны бодисын гайхамшгийг өөрийн гашуут байдалд үлгэрлэн шаналан аялахад хад, мод дуурайн элэглэх мэт хангинан цуурайтаж энэтээ уулын гүн ойд хөхөө шувуу уянгалаг яруу сайхнаар донгодож залуу охины уйтгарт дуутай эгшиг хослуулна.

	Нэгэн үе сэрүүн салхи охины хөөрхөн хацрыг илж, охины уян эмзэг ухаанд баярын совин мэдэгдэж, итгэгч, үл итгэгч болон алмайран сууна. Тэртээ замаар ирэгч хүнийг ажиглавал морин дээр суусан нь цэмцгэр гоолиг бөгөөд ягаан дурдан дээлтэй, өргөн бүс ороосон, энгэрт нь нэгэн том улаан даавуу суурьтай одон мэт юм хадаж, бяцхан модон хуйтай буу баруун сугандаа зүүжээ. Бодвол нэгэн албаны хүн биз ээ. Ийм залуухан эртэй учрах нь сэтгэлд нэг л зэвүүн бодлого торолзжээ. Тэр хүн мориноос бууж:

	— За миний амраг хонгор Алтаннавч сайн уу? гээд тэврэн авахад зүрх унах мэт сочиж харвал түүний нөхөр мөн ажээ. Алтаннавчийн дотор хур арилж, үүл сөхөж, нар гарч, солонго татсан адил нэгэн агшинд түмэн зүйлийн баяраар мянган зүйлийн уй гашуут сэтгэлийн чилээг тайтгаруулж сэтгэл зүрхний эрхэм үгсийг ярилцаж хоёр биеийн хос нүдийг шилжүүлэлгүй ширтэлцэн, санасан мөрөөдсөний будан сая арилж Хорлоо тайжийн бага ламыг хорсон занаж хурц тэмцлийн улаан нударгыг хүчтэйгээр зангиджээ.

	 

	Улсын төлөөнөө батыг сахиж 

	Хурцыг барьж дайсныг ялсан 

	Зоригт баатар нь

	Улсын багана мөнийг мэдэлтэйеэ. 

	Хурьцлын төлөөнөө овыг зохиож, 

	Худлыг хэлэн охиныг гасалгасан 

	Хорт лам нь улсын дайсан

	Мөнийг заналтайяа.

	 

	Өндөрхаан 

	1936 он

	 

	 

	
ДАЛАН ХУДАЛЧИЙН ҮГНЭЭС

	 

	1. БАТГАНЫН УНГАС

	Баруун уулын цаад талд

	Баахан саваан дуу

	Пажигнан пижигнэн байлаа

	Баруун солгойгүй балбаж нүдэж очвол, 

	Батгана авгай унгасаа савж байна. 

	Батгана авгайн унгаснаас савалцаж байтал 

	Байдсан батгана алж, баруун сүвээг нь надад өгөв. 

	Багтаж ядтал идээд барсангүй ирлээ.

	 

	 

	2. БОТГЫГ УНАЖ ИНГИЙГ ДҮҮРЭВ

	Өөрийн эцгийг гараагүй байхад, өвөг эцгийн тэмээ хариулж байхад, нэг ингэ ботголов. Эхийг нь унаад ботгыг нь дүүрэх гэхэд даасангүй, харин ботгыг нь унаад эхийг нь дүүрэхэд, навчин толгой нахилзуулахгүй, өвсөн толгой өлбөлзүүлэхгүй дэнхэн данхан явлаа.

	 

	3. ЗҮР СӨӨХИЙ ӨМСӨЖ ЛУУЧНААР ӨШИГЛӨВ

	Мэнэнгийн говийн мэнэрсэн талд мэг их гургар хар бараа үзэгдэв. Хонгор халзан мориороо хурдлан ойртвол хорин долоон тарвага сүүл сүүлээ зууж явна. Зүр сөөхий өмсөж, сэм сэм гэтэж очоод луучин гутлаараа өшиглөж аллаа. Морин дээрээ ачаад явах гэсэнд морь нь даахгүй байж билээ.

	 

	Улаанбаатар 

	1936 он

	 

	 

	
АНЧИН

	1. ХЭЛЭЛЦЭЭРТЭЭ

	Нарстын уудам ам цэлийн харагдаж намрын хонгор салхинд гандан шимээ хураасан шарлангуй ой зэвхийрээд намрын уйтгарт байдал орчныг бүрхэж амьтны аймгийн сэтгэлийг уймруулан хөдөлгөнө. Гагцхүү нарсны шилмүүс ногоорон үзэгдэж өнгөрөгч зуны баясгалант байдлыг үдсээр мэт. Наранбулагийн тунгалаг ус хөлдөж мөнгөн адил мөсөөр гялалзан, түүний зүүн хөвөөний хэдэн гэрээс бараан морьтой хоёр хүн хэдэн нохой турхиран дагуулж мордон сажлав.

	Долоон цохионы тэмээн чулуу аяны цувраа адил жирийгээд түүний дэргэд өчүүхэн утаа суунаглан цэнхэртэнэ. Энэ хоёр хүний нэгэн нь намын гишүүн Шүхэр, нөгөө нь эвлэлийн гишүүн Галсан ажээ. Өөрийн сумын нам эвлэлийн үүрийн даалгаврыг гүйцэтгэхээр яваа нь энэ ажээ. Тэр хоёрын өмнөх гүвээн дээр шороо бургин сумны цараа тусч бууны дуу цуурайтжээ. Харвал Долоон цохио өмнөх гүвээний дээгүүр цухалзан үзэгдэнэ. Өвгөн Шүхэр унтсанаас сэрэх адил толгой өргөж:

	— Галсаан! Өнөөх Мятав энд ирээд бай буудаж байна. Сумны цараа нь энэ тусч байна. 

	Галсан цохиог нэгэнтээ харж, 

	— Тийм байх аа! утаа гарч байна гэж мориндоо ташуур өгч шогшив. Мятав гэгч тэр нутгийн сайн гөрөөчин бөгөөд сумын хоршоонд ангийн үс бэлтгэхээр гэрээ хийж намын гишүүн өвгөн Шүхэр, эвлэлийн гишүүн Галсан нартай хөвчийн гөрөөнд явахаар хэлэлцсэн болзортоо ирээд байгаа нь тэр ажээ. Ер нь их зүйр үгтэй хүн ажээ. Өмнөх гүвээн дээгүүр ноход дагуулсан хүмүүс гарч ирэхэд: 

	— Шүхэр, Галсан хоёр мөн шив дээ, яамай хэлэлцээртээ ирсэн нь гэж ганцаар ярьж тогоотой цайгаа самарсаар суужээ. Тэд нар ирж мэнд усаа мэдэлцэж цай уухад Мятав инээж, 

	— Би та нарын байдлыг нэг хэлэх үү.

	— Тэг тэг!

	— Тарган хээр морьтой, тавхай цагаан нохойтой, тав үсэрдэг буутай, тангад гуулин тогоотой, мөнгөн буурал сахалтай, мөөгөн цагаан толгойтой, мөн ч сайн өвгөн байна. Майлуу хээр морьтой, маажин шар нохойтой, маузер гэдэг буутай, маалинга даавуун богцтой, дун хар үстэй, дугариг хар нүдтэй, дурламаар залуу хүү байна, гээд зогсжээ.

	— За, тэгээд цааш нь:

	— Настай нь намын даалгавартай, идэр нь эвлэлийн даалгавартай, арын ууланд гарна, ан гөрөөс намнана, өврийн уулаар явна өтөг гөрөөс авлана, олз ихтэй явна, олондоо нэртэй бууч нар. За Галсан залуу хүн бай бууд даа, Галсан үг дуугүй буугаа авч буудаад өндийж:

	— Магад оносон дог оо! 

	Мятав гүйн очиж байг үзээд эрхийгээ гозойлгоод:

	— Маузер буу ч цэцэн байна, манай Галсан ч мэргэн байна, буурцгийн чинээн харыг бут онож байна, бууч болох нь ч бүр илэрхий гэж магтав.

	 

	2. АВЫН ТҮРҮҮ

	Тэр өглөө цэлмэг огторгуй номин өнгөөр цэнхэрлээд түүний дунд тунгалаг нар алтан гэрлээ дэлгэж гандаж шарласан ой мод жихүүцэж бээрсэн амьтны аймгийг тааламжтайяа ээж намрын уйтгарт жихүүхэн салхи сэв сэв үлээнэ. Нарстын нурууны нарлангуй ойн навчис сүржигнэн хийсэж түүний дундуур морин туурай төвөр төвөр хийсээр мод цуурайтан: цаагуур чинь явлаа, яваарай, Мятав аа гэтэл пижигнэтэл давхих чимээ сонстож уул мод нирхийн бууны дуу пинхийж Шүхэр гуай үнэгийг чинь Галсан алжээ. Модны чөлөөгөөр өвгөн Шүхэр цогьсоор ирээд: 

	— Галсаан чи яагаад алчхав.

	Галсан нүд завсаргүй болтол инээсээр, 

	— Би морин дээрээс буудсан чинь оножээ. Тэнэсэн сум тархинд гэгч болжээ. Хэ хэ хэ. Мятав инээмсэглэсээр: 

	— Нээрээ сайн бууджээ гэлцээд үнэгээ өвчиж Мятав: Анхны олзыг аль дүү нь ганзагална. Өм нь хариагүй өвгөдийг баярлуулдаг авын түрүүнд алтан шар үнэг алж ганзага нийлсэн Галсан хүү насан дүү найзтай эрд ганзагалуулъя гэв. Галсан инээсээр:

	— Юун ч ёсорхуу юм билээ гээд ганзагалжээ.

	 

	3. ОЙ ДУНДУУР

	Хушны ой, нарсны ой тэртээ дүнсийн үзэгдэж атар газрын жигдэрмэл өвс намрын жихүүхэн хонгор салхины аясыг дагаж халиуран намираад хөвчийг зорьсон хэдэн хүмүүс түүний дунд торолзон гэлдрэх нь харагдана. Идэр Галсан хөвчийн гөрөөнд анх удаа яваа ажээ. Орчин тойрон уул хад, ой мод цөм сонин, үүнийг үзэж түүнийг ажиглаж сэтгэлийн шижим хөвчийн гүнд бүрнээ бэлчжээ Хоёр хууччуул эрт эдүгээгийн ан гөрөө ав хавыг хөөрөлдөж Галсангийн сэтгэлийн бичмэл шижмээс хэдэн ширхгийг таталхийлнэ. Хушны ойд орвол ойн нууцад тоншуул мод тонших нь тог тог хийж, хатсан навч нахиа шар шор унан ойн шуугиан шуугина. Хажууд хуш нарс лүглийн ногоорч дээр цэлмэг тэнгэр мэлцийгээд өөр юу ч үл үзэгдэн хааяа модны зай завсраар чандага дэвхрэн давхих ба зүр хэд хэдээр дүүлэн давхина. Тэд ийн тийн гөрөөлөн явж нэлээд ан агнаж үдшийн бүрэнхийд нэгэн өвсөн овоохой олж хуурай мод цуглуулан их нүүл тавьсан нь орчин тойронд өдөр мэт гийгүүлэв. Шөнө огторгуйд одон мичид түгж ойн шуугиан шуугьж шөнө гөрөөлөгч амьтдын явж гишүү мөчир хуга гишгэх нь тас няс хийж, нохдын хуцах нь модноо яр яр цуурайтаж умардад Буурал Ян гэгч уулын цасан бүдэг цайран сүүмэлзэнэ. Нүүлийн дэргэд завилан суусан идэр Галсан цогтой нүдийг гялалзуулан:

	— Мятав гуай! Энэ сүүмэлздэг цагаан уул ямар нэртэй уул бэ?

	— Энэ Буурал Ян гэдээг.

	— Буурал янгийн бугын дуудлага оросын хааны охин яруу бууны дуун хоёрт эр хүн эр морь бахаддаг гэж хууччуул ярьдаг нь үнэн үү?

	— Тийм л гэж ярьдаг. Охин яруу буу ч гэж юу байсан юм бэ? Харин бугын дуудлага мөн ч сайхан шүү гэтэл өвгөн Шүхэр тосож аваад:

	— Би бугын дуудлага дуулахдаа нэг нүдэндээ доголон нулимстай тардаг шүү гэж инээлцсээр унтжээ.

	 

	4. УЙДАШГҮЙ

	Буурал ян гэгч оройдоо цас мөс нь болор эрдэнэ мэт гялалзаж асга чулуу арзайсны дундаас дээш модгүй, тэр зүг харвал жихүүн жавар магнай өөд үлээх мэт сүрлэг сайхан хангай ажээ. Сайх гурван гөрөөчин өглөө цайгаа ууж алтан нарны дулаан илч ар мөрөөс ээж, Буурал Янгийн ард бугын дуу хангинаж эхэлнэ. Идэр Галсан мод түшиж бугын дууг сонсож эхлэхэд дууны эгшиг яруухан бөгөөд сэтгэлд уйдашгүй, зүрхний угийг алгуур гижигдэн манай улсын үлгэр түүх, шүлэг зохиолд дурсагдсан энэ сайхан дуу нь эдүгээгийн шинэ хөгжилт Монголын түмэн жавхлант идэрчүүдийн бахархан дурлах эцэг өвгөд, эх орны минь хэдийнээ дурсгалт зүйлийн нэг мөн гэх бөгөөд энэ сайхан эх орноос салж болшгүй санагджээ. Өвгөн Шүхэрийн мөнгөн буурал сахлыг сэрүүн салхи сэмхэн илбэж, түүний үзүүрт нулимсны дусал сувд тана мэт бөмбөрөн залуу үеийгээ дурдан сахлаа имэрнэ. Мятав ч сэтгэл уяран уйлъюу байюу чагнана. Морьд толгой өргөн, ноход сүүл сөхөн баясгалантайяа сонсжээ. Галсан сууж, 

	— Шүхэр гуай яасан сайхан юм бэ? Өвгөн Шүхэр нулимсыг арчиж сахлаа имэрсээр хоёр нүдээ тас аньж:

	— Манай Монголын энэ эх орон шиг ийм сайхан нутаг манайд хаанаас ч олдохгүй, энэ орноо хайрлаж хамгаалах сэтгэл бид бүхний зүрхэнд хадаастай биш үү. Эцэг өвгөдийн олж өгсөн ийм сайхан эх орныг гадаадын хэнд ч өгч болохгүй, гэж унтсан хүн зүүдлэх мэт ярьж байтал бууч Мятав ухасхийн босож хоёр нүдийг цахилгаан мэт гялсхийлгэж, 

	— Эрэлхэг Монголын түүхт нутаг аа! Эртний өвгөдийн оршсон нутаг аа! Эх орны хайрт нутаг аа! Эгнэгт салж болшгүй нутаг аа! Буурал Ян сүрлэг хангай! Бугын дуу бахтай эгшиг ээ! Бузар дайсан улсын хор оо! Бултыг устгах нь ардын хүч ээ! гээд цааш хэлэх гэтэл тэртээ ард нэгэн сонин ан харагдаад зогсжээ.

	 

	5. ГАГЦААР ТАВЫГ

	Цэлмэг агсан огторгуй будангуйрч өндөр уулсын оройд манан будан суунаглаж цасны навчис тэртээгээс сэм сэм бууж модны мөчир салаа мөнгөн чимгийг зүүж өндөр уулс өвлийн цасан дахыг нөмөрчээ. Тэртээ нурууны модон дунд өвгөн Шүхэр нэгэн хожуул сандайлан амарч суутал энтээ ард бууны дуу тас хийжээ. Гагц нүдний дурангаар харвал нөхөр Галсан нь хэдэн баавгайтай тулалдаж ажээ. Өвгөн Шүхэр яаран гүйж ойртвол бууны дуу тасралтгүй нижигнэж шинэхэн цасан дээр улаан цусан шугамууд татжээ. Харвал Галсан инээмсэглэсээр бууны дотрыг арчиж байв. Мятав ч тэр зүүнтэйгээс гүйсээр ирж: 

	— За нөгөө баавгай чинь яав. 

	Галсан хуруугаар зааж: 

	— Тэр хэвтэнэ. Өвгөн Шүхэр нүдээ арчиж саравчлаад:

	— Хэдийг алсан бэ?

	— Тавыг гэцгээгээд баавгайнуудыг өвчиж донти (цөс)-ыг аваад отор дээр ирж цай уух зуураа Мятав:

	— Галсаан, за яаж яваад тэр баавгайнуудтай уулзав даа.

	— Гэнэт тулгарч хамгийн том баавгай эхлээд дайрахад баахан айж ухарч байгаад буудав. Дараах нь хувингийн чинээ мод хуга татаж аваад дайрсан шүү, би ер сандарсангүй тавтай шагайж буудсаар тавыг алж гурвыг зугтуулсан болой.

	— Чи хаана хаана нь буудав.

	— Баавгайн зүрхний эх, тархи хоёрт нэг нэг буудсан, бүгд оносон дог оо. Өвгөн Шүхэр хажуугаас:

	— Манай Галсан залуу хүн их юм үзнэ дээ, насаа ахиад ирэхэд ашгүй бууч болно доо, эдний аав ч залуудаа мөн ийм шүү олзтой омогтой эр явсан юм даа. Мятав инээмсэглэж гэзгээ илбээд: — Зэлүүд газар дураар өссөн зэрлэг араатны байдал сүрхий, цээл ухаант залуу хүү, цэцэн буудсан бахтай, гагцаар тавыг алсан нь гайхамшигт анчин мөн гэтэл өвгөн Шүхэр гайхамшигт анчин мөн гэж хэлэлцсэн мэт аялгуу нийлүүлэн дуугарчээ.

	 

	6. 50 БА 100

	Уудам амны цэлгэр хөндийд урт харгуй зурайн харагдаж гурван хүн давхилдан айсуй. Бяцхан толгойн өвөрт хашаа хороо, байшин гэр бараагнан үзэгдээд уур утаа савсан ажээ. Сайх гурав давхин ирж нэгэн байшинд орж зэргээр: 

	— За дарга нар сайн байцгаана уу.

	— Сайн байна, та мар сайн явав уу хэмээлцэн гар барилцаж тус тус ширээнээ суужээ. Сумын даргаас:

	— Нөхөр намын гишүүн Шүхэр, эвлэлийн гишүүн Галсан, энгийн ард гавшгай анчин Мятав нар өнгөрсөн намар өвлийн цагт хөвчийн гөрөөнд хамтран явж тус сумын хоршооны бэлтгэх төлөвлөгөөт ангийн үс зэрэг ажлын зууны 50%-ийг бэлтгэж өөрийн аж ахуйнуудад үлэмжхэн орлого оруулж өөр өөрийн биед оногдсон даалгавар ба гэрээ, мөн тус сумын авлах төлөвлөгөөт чоныг 100%-аар алсан зэрэг гавшгай гүйцэтгэл, идэвх зүтгэлийг гаргаж ард олонд үлгэр туршлагыг үзүүлж чадсанд баярыг хүргэнэ. Бүгдээр алга ташжээ. Даргаас, аймгийн яамнаас олгосон шагналын алтан үнэмлэх, үнэ бүхий зүйлүүдийг тус тусад өгчээ. Өвгөн Шүхэр баярласандаа босож:

	— Манай дээд газраас ийм их сайшаан шагнасанд баярлаж барахгүй, үүний хариуд өвгөн биеийн дусал цусыг дуустал улсын хэрэгт зүтгэнэ гэв. Галсан босож хуруугаа баахан мушгилж байгаад:

	— Энэхүү хайр шагналын хариуд энэ байгаа 17 настай залуу бие ба сэтгэл зүрхийг улсаа мандуулах хэрэгт зориулна гэв Мятав ийнхүү их баярлаад яаж дуугүй байх вэ гэснээ босож гэзгээ илбээд:

	— Өчүүхэн би хумсын төдий гавьяагүй атал өдий чинээ их сайшаал шагналыг хүлээн авахад их л ичнэ. Өөрийн чадах чинээгээрээ улсын хэрэгт зүтгэж ачийг хариулъя, гэжээ. Сумын даргаас:

	— Нөхдийн хэлдэг их зүйтэй гэж гарыг барьж үдэн мордуулав. Сайх гурвын баярласан нь хэлж баршгүй, гэртээ бушуухан харьж эхнэр хүүхдэдээ шагнуулсан сайхан юмаа үзүүлэх сэн гэхээс урьд ирсэн зам нь жилийн газар мэт хол санагджээ.

	 

	Өндөрхаан 

	1936 он

	 

	 

	
АЛТНААС АМИА

	 

	I. ХЭЭТЭЙ ГУУЛЬ

	Урьд, Өрнөн гэдэг нэгэн хүн угийн ажигч хянуур, үг хэлбэл түмэн хүнийг сочоох хэлэмгий ажээ. Ядуугийн эрхээр баян Балсангийн ажил хийж амь зуух болжээ. Өрнөн нас өтөлж ажил хийх чадваргүй болж Эрээний суурин сахиж байгаад нэгэн хөөрхөн хээтэй гууль олжээ. Нэгэн хавар өдрийн уртад уйтгарлаж тэр гуулины дээрх зураг хээнүүдийг сонирхон үзсээр гэнэт:

	— Энэ их олзыг олж авна уу гэж сэтгэлд шивнэн хэлэх мэт, залууд байсан хурц цэлмэн ухааны үлдэц сэргэж үзэхэд энгийн гууль биш, адбиш нэгэн нууц учир оньслогдсон мэт санагджээ.

	 

	II. ОЛЗНЫ ТОВЧОО

	Өвгөн Өрнөн тэрхүү гуулийг өдөр бүр их л анхааралтай ажиглах болжээ. Түүний дээрх зургууд нь гуулины нэгэн сэжүүрт түлхүүр байхыг оньсоор нуусныг тайлж олохыг сануулсан хэрэг биз. Гуулины дээд хөвөөнд үүл ба Долоон бурхан оддын зураг байх нь зүгийг заасан хэрэг биз ээ! Байшин байдаг нь миний энэ суугаа сууриныг тэмдэглэсэн хэрэг ажээ. Явган хүн алхлан яваа нь тэр зүг одогтун гэсэн биз ээ! Уулын өвөрт заан ширээ хоёр байх нь уулын нэрийг тэмдэглэжээ. Зааны ширээний өмнө авдар байх нь нуумлын уурхай биз ээ! Босоо хүн, гурван зоос цувран байх нь нууц сангийн өр голомтыг олох хэмжээ, хааш хааш 1000 алхмын төв дунд байх нь гэсэн биз гэж тааварлан бодож нэгэн утга бүтээв.

	«Эрээний сууринаас зүүн өмнө зүг, Заан ширээ гэдэг уулын өвөрт олзны санг нуужээ» гэж тайлбарлаад Заан ширээ гэдэг уулын хол ойр, чухам хаана байхыг мэдэхгүй, олзны санг олохоор явахад бэрхтэй мэт санагджээ. Түүнд дэмий самуурахыг байж тийм нэртэй газрыг хууччуулаас битүүхэн сурвалжилсаар нэгэн жил болов. Заан ширээ гэдэг газрыг мэдэх нэг ч хүн олдсонгүй. Өвгөн Өрнөн бодол болж, царай алдан, нүд хонхойн турж гайхаш тасран суув. Нэгэн өдөр Өрнөн, суурины гадуур явж байгаад Ханд чавганцтай уулзаж хуучин үгс хөөрч далимд Заан ширээг асуув. Ханд чавганц бодож бодож, 

	— Тийм нэртэй газар говьд байдаг гэж манай өвгөн ярьдаг байж билээ. Өрнөн ихэд урам орж, 

	— Эндээс аль зүгт байна.

	— Эндээс өмнө зүгт говийн дунд байдаг бяцхан нүцгэн уул гэнэ билээ. Бас сайн эрсийн уяатай гэдэг юм гэнэ билээ.

	— За тийм байж ээ.

	— Та тэр газрын нэрээр юу хийнэ.

	— Миний хуланц, тэнд нас барсан гэдэг. Тэндээс Өрнөн тэр газрын байх зүгийг сонсож булшийг олохын хэрэг даруй хоёр хувь болов гэж санаа баахан амсхийж тэр уулын барааг эс харвал санаа гүйцэх нь түмэнтэй бэрх.

	 

	III. ЯМАА АЧИЖ АЯЛАВ

	Өрнөн дэмий л бодлого бодон суухыг больж тэр уулыг олохоор явахыг шийдэж алсын аянд төхөөрч гагц ямаандаа бага сага хэрэглэлийг ачиж алсыг зориход хөвчийн ууланд ой мод лүглийн ногоорч хөдөө талд хөх ногоо жигдрэн найгаж ирээдүйн явдлыг үл тайлах нь мөрөөдөлтэй бөгөөд олон шувууд жиргэн донгодох нь өссөн нутгийг орхиж болшгүй санагджээ. Өрнөн, мянган голыг гаталж, зуун уулыг өнгөрөн явахад нутгийн олон хүмүүс уулзаж ямаа ачсан ямар хачин бадарчин бэ? гэж хөгшид таягаа тулж, хүүхэд багачууд шилбүүрээ барин ирж сонирхоно. Уул шувтран ухаа толгод говь тал орчин тойронд өрмөн шар элсэн далай мяралзаж нарны илч шарах нь орой руу цоргих адил, торгон элс хөл дор ундран, ачаатай ямаа аахилан, таягтай өвгөн Өрнөний хөлс чив чив дусалж сэрүүнийг хүсэн хашралтай шиг алхална. Тэртээ цайдам элсэн далайн дунд нэг бараа торолзох нь өнөөх Заан ширээ уулыг мөн гэж танив.

	 

	IV. ЭНДЭЭС ЭРДЭНЭ ОЛОВ

	Өрнөн тэр өдөр уулын барааг харж сэтгэл яаравч элсэн говийн цайдам талбай арвин ажээ. Эцсэн хөлийн урагш алхлах нь ер дөхөхгүй. Хоёр өдөр аялж Заан ширээ уулыг үзвэл модгүй, хад цохиогоор бүрхэгдсэн нэгэн бяцхан уул ажээ. Жаргаж байгаа нарны гэрэл түүний оройд гялалзан холоос ирсэн Өрнөнг угтах адил Өрнөн тэр шөнө уулын өнөрт хоноглохоор буудаллаж сайхан ногоон дээр хэвтэж амгалан нойрсов. Өрнөн нойр дундаа зүүдлэн:

	— «Эндээс эрдэнэ олоод буцав» гэж босож өмнө зүг явж нэгэн тарвагачны нүхэнд торж унаад сая сэрж үзвэл уулнаас нэлээд холдож, нар гарсан байжээ.

	Өрнөн уулын өврөөс өмнө зүг нэг хоёр гэж тоолж алхсаар явтал яв цав 500 алхам дээр нэгэн эрүүл газар цөмрөн өрөөсөн хөл нь газар дор гүн орж авч болохгүй хадагджээ. Өрнөн сандарсан боловч авч явган царилаар газрыг малтаж хөлөө гаргавал тэр нүхэн дотроос нэгэн авдрын булан цухуйж байхад нууц санг олох хэрэг даруй 9 хувь болов гэж бодоод малтсаар нэгэн их нүх гаргаж авдрыг нэгэн булангаас нь эвдэж үзэхэд алт мөнгө, агар зандан хэрэглэлүүд тоо томшгүй олон, эрхин тансаг эрдэнэсийн санг олж нээсэнд өөрийн ухаан зоригийг бахархан баярлахдаа өвгөн Өрнөний өтөлж ядарсан оюун, үүлний мананд учирч нэгэн цагийн төдий хэвтэх ажээ. Сэргэж эрдэнэсийг өвөртөлж буцах ажлыг төхөөрөв. Түүний элдэв хэрэглэлийг мянганы газраас тээж ирсэн ямаа нь нүхний амсар дээрээс өнгийж их л уянгатайгаар майлж байтал нүхний шороо нурж, өвгөнийг нэгэн агшнаа дарж алав.

	Ганц өнчин ямаа ижил дасал болсон эзний зөвхөн хоёр хөл нь нүхэн дотроос цухуйж харагдахад орчин тойрны байдал ажин түжин, нүднээс нь нулимс гарсаар өвс чимхлэн байж билээ.

	 

	Өндөрхаан 

	1937 он

	 

	 

	
УСАН ЭРДЭНЭ

	 

	Манай Монголын алдарт говийн алтан шар элсэн далай, цэлмэг огторгуйн дор хязгааргүй их далай долгилон давлагаалах адил мяралзаад, ургамал нь армаг тармаг мэлцийсэн, цайдам талд нь бүлээн салхи бүгчимхэн үлээгээд амьсгал нь хув хуурай. Энэхүү нутагт хуурай тунгалаг агаартай цаг уурын аагим халуун, тэсгэм хүйтний сүрхий хувирлыг өөрийн ухаан чадвараар урьдаас таамаглан мэдэж мал сүргээ өсгөн чадсан нэгэн малчин өвгөн Жамба гэгч байгаа ажээ.

	Тэр нутагт эртний нэг худаг бий. Ус нь ховор. Элс тоос орж ширгэх нь шахаж орчин тойрны бэлчээрийн ургац үндсийг олон мал оноос онд идсээр хэдийнээ дуусгаад өвс бэлчээрийн соргог сайныг сонгон худгаас алслан нүүдэллэгчид олширчээ. Эдний нэг нь өвгөн Жамба ажээ. Ширгэхийг шахсан бүдүүлэг муу худаг дээр өглөөнөөс үдэш, үдшээс үүр цайтал малаа услахад худгийн ус ховор. Уух мал олон, сүүлдэж ирэгсэд цангасан малаа услах нь атугай цай чанах балгах шавхруу ч үгүй нэгэн бөөн нойтон шавартай хоцорно. Зарим омогтой нэг нь дүрсгүйтэж заамаа хуваалцаж нутгийн олны хэв заншил, эв найрыг эвдэгчид хэд хэд гарч, багийн даргад зарга, заалхай мэдүүлэгчид олшрон нэг ёсны усны өлсгөлөн болжээ. Өвгөн Жамба энэ явдлыг үгүй болгож худаг ус элбэгжүүлэхийг өдрийн бодол шөнийн зүүд болгон бодсоор багийн даргад нутгийн олон ах дүү нартай хүчин хавсарч худаг ухах зөвшөөрлийг гуйсанд багийн даргаас угтан сайшаажээ. Мэлмийсэн уудам нутагт наран гарахаас наран жаргах хүртэл хамаг юм нүдний өмнө саруул тольд адил ив ил, чив чимээгүй торолзоно. Зэрэглээ усан урсах адил мяралзан жирвэлзээд өргөн говийн тэртээ зах тэнгэртэй нийлсэн мэт цэнхэртэн үелзэнэ. Энэ өргөн хуурай говиос эрдэнэ мэт усыг элбэгээр ундрахыг хэн саналаа. Хүн амьтны хөл хүрээгүй шахам хөдөө зэрлэг цайдам говийн дунд бүртэлзэх бяцхан довыг тойрон шар цэцэг ургасан нь алтан хоргой дэлгэсэн адил. Түүний хажууд өвгөн Жамба тэргүүтэй арваад гавшгай эрс идрийн чийрэг тамирыг гарган царил хүрзийг хангинуулж малтсан шороо бур бур хаялагдана. Сэрүүн чийг сэнгэнэсээр түмний ундаалах тунгалаг ус, булаг адил ундран орчин тойрны газрыг услахад малчин Жамбын магнай тэнийж эзгүй хээрээс алт олсон шиг магтан шагших сайн үгс чихний сонсголонг ариутган дэлдэж магад чадна. Эрдэнийг олсноос өөрцгүй баярласан нь тэдний царайд илэрхий.

	Хошин хүүхэд онигор нүдээ завсаргүй болтол инээж Жамба гуай та яагаад ийм амархан ус гардаг газрыг олов гэж асуухад хариулсан нь, 

	— Галуун таваг гэдэг шар цэцэг байсан газарт ус гардаг газар байдаг юм гэжээ. Худгийг чулуугаар бэхлэн хашсан нь түмэн онд эвдэршгүй бат, усны оргимол ундраа нь түмэн түмнийг ундаалавч ширгэшгүй элбэг. Гавшгай эрс, хүрз царил барин давхихад алтан нарны эрдэнийн гэрэл сайн болдын өнгөтэй хослон гялалзаж баатар цэргүүд илд жад барин дайсныг довтолж дархан цолоо мандуулах адил цог жавхлантайяа оджээ.

	Цөл уудам говийн дунд чухам сайхан нутаг бэлчээр олохыг хэн ч эс сэтгэлээ. Нүд алдам уудам нутагт сайхан өнгөт ургамлууд сахлагаар жигдрэн ургаж найрт салхинд намиран ганхаж элбэг уст худгууд энд тэндгүй цэлэлзэн чийгт амьсгал сэнгэнэн сэрүү татна. Монголын нүүдлийн том том цагаан гэрүүд цайран харагдаж, таван хошуу мал бэлчээрийн соргогийг сонгон бэлчиж шинэхэн нутаг үзэсгэлэнтэй чимэглэж олон оны зэлүүд газрын шимт ургамлыг амтархаж шинэхэн тавьсан цэвэрхэн онгоцноос сэрүүн тунгалаг усаар ундаална. Зэлүүд газрын зэрлэг гөрөөснүүд дүүлэн дэвхрэн уудам нутгийг сүлжиж, жигүүртэн олон шувууд жиргэн агаарт хальж малчны залуу хөвүүд шилбүүр өргөн баясгалантай давхина. Гэгээн наран баруунаа хэлбийж тунгалаг гэрлийн доогуур улаан тоос манаран оргилж, цахилгаан тэрэг довтлон айсуй. Түүнд суусан өвгөн Жамба саяхан тохиолдсон гайхамшигт баярыг санах тутам юутай бахтай. Хөгшин зүрх залууг дурдан цохилж бушуухан хариасай гэх санааг цахилгаан тэрэгний хамт хурдлуулна. Удалгүй олон цагаан гэрүүдээс хоточ ноход хуцалдан хачин сонин чийчаан ирэхэд хотын олон хөгшдийг түшин, хүүхдийг тэврэн өвгөн Жамбын холын аяны сониныг сураглан иржээ. Өвгөн Жамба гэртээ орсонгүй хэлсэн нь:

	— Нөхөд өө! Хүүхдүүд ээ! Малаа сайн малла. Төлөө бүрэн бойжуул! Малаа өсгө! Хашаа барь, Худаг ух, хадлан хад, нөхөд минь хүүхэд минь идэвхийлэн хичээ! Төрдөө гавьяатай, Түмэндээ тустай яв гээд энгэр дээрх одон тэмдгийг хуруугаараа заагаад гэртээ оржээ.

	 

	Өндөрхаан 

	1937 он

	 

	 

	
ЭРЭЛХЭГ ХӨВҮҮН

	 

	Өгүүллэг

	 

	Алтан уулын цавчим оройд шингэх нарны сүүлчийн гэрэл гялалзан жаргахад зүүн хөтлийн дээгүүр арван тавны мөнгөн сар мэлтийн мишээж уудам сайхан оронд цагаан торго дэлгэсэн шиг сав саруул, хөх номин огторгуйд ягаан пансан хөшиг татсан адил туяа сацран, цав цагаан цас хайлан цоохортсон нь Алтан уул нөхөөстэй дээл нөмөрсөн мэт нооройн бүртэлзэнэ.

	Түүний өврийн цавчим гүн жалгын баруун хөвөөн дээрх ганц гэр алган дээр арвай тавьсан мэт торойн үзэгдэж тоононоос нь уур утаа хослон оргилж тунгалаг агаарт бүдэг угалз хээлэн замхарч туурганы цоорхойгоор гал улалзах нь хэтний гал адил гялавхийнэ.

	Орчин тойрны байгаль ядуу гэрийн эцэг хөвүүн хоёр яахыг чагнасан мэт нам гүмийн дотроо морин туурай товор товор, зөөлөн цасны бие шар шүр хийж харь хэлний үг аялгууг хад мод дуурайн ядна. Ядуу гэрийн гаднах хөгшин хар нохой заналт дуугаар алсын чимээ угтан хуцав. Бяцхан Баатар гарч харвал, буу жад барьсан дайсан этгээд саруул сарны гэрэлд алган дээр мэт ив илхэн үзэгдэж хөгшин хар нохой нь хоргоон боргоно. Бууны замаг тачигнан, буудсан дуун уул талыг цуурайтуулан хөгшин хар нохой нь салхинд ганхах хялгана мэт найган унав. Баатарын эцэг Даш урьд байлдаанд олон удаа явж зүрх өвчтэй болсон тул замаг дуугарахын зуур гэрийн дотор үхэтхийн унажээ. Тэдгээр цэрэг буу жадаа барьсаар гэрт оров. Жаал Баатарын ухаанд нэгэн арга санагдаж бяцхан хулсан хавчаахайгаа барьж дуран хар нүд нь идэр үзэлтээр цолмон мэт гэрэлтэн зүрхэнд хадам шингэм зоригт дуугаар... өлссөн өлөн чандруунууд хаачиж явна гэж хашхирахад хоймор бурхны авдрыг сандайлан суусан гамингийн ноён сочиж хөсөр унахад хулсан хавчаахайгаар хоёр удаа харвасан нь гамин ноёны хоёр нүдийг яг онов. Гамин ноён өвдөхийн эрхэнд ихэд бархиран гар буугаар үүдний зүг олонтоо буудахад зарим цэрэг үхэв. Зарим нь арай чарай амьд гарч зүг бүр тийш мордон зугтав. Гамин ноён үл мэдэгдэх хэлээр үг хэлэн гэрийн дотор тэмтэрнэ.

	Бяцхан Баатар сэмхэн очиж гараас нь хөтөлбөл гарын аясыг даган явна. Гэрийн ар талын махны зооринд түлхэн унагаж амсрыг банзаар таглан чулуугаар дарж гэртээ орвол эцэг нь ухаан орж, өндийн байхтай учран гамингийн ирсэн, тэднийг айлгасан, ноёныг зооринд хадгалсан зэргийг ярихад эцэг нь ихэд бахдан магтжээ.

	Тэр нэгэн өглөөний цэлмэг агаарт сэмжин үүл хоргой мэт хээ татаж, цайдам талд их зэрэглээ далайн усан адил давлан ахуйн дотроос ардын журамт цэргийн улаан туг намиран хийсэж хурц зэвсгийн өнгө алмас эрдэнийн адил гялалзан, унасан жанхлант агтын дөрвөн туурайнаас гал цахилгаан бадруулан ирэхэд, эрэлхэг хөвүүн Баатар өчүүхэн улаан даавуугаар туг үйлдэн, ардын журамт цэргийг угтан, гамин ноёныг тушаахад ардын журамт цэргийн дарга яруу уудам дуугаар эрэлхэг хөвүүний чадамгай самбаа, эрчимт баатар гавьяаг ихэд гайхан бахархан сайшааж ирээдүйн хувьсгалын их баатар болохыг ерөөж билээ.

	 

	Өндөрхаан 

	1937 он

	 

	
ТҮШМЭЛ ТӨГӨЛДӨР ХОЁР 

	 

	Өгүүллэг

	 

	Нэг. ТҮШМЭЛ ТҮРЭМГИЙ, ТӨГӨЛДӨР ХЭЛЭМГИЙ

	Урьд Бүрхтэйн өртөөнд нэгэн залуу эр Төгөлдөр гэгч улаачийн алба хааж байжээ.

	Нэг өдөр нөгөө барьцаанаас нэгэн түшмэл өртөөлөн ирэв. Төгөлдөр улааг нэхэж мордмогц түшмэл нь урт хулсан ташуураар морины энэ ч тал, тэр ч тал руу ээлжлэн гуядаж давхих нь нисэх мэт хурдан бөгөөд тоосон дотор морины сүүл шарвах нь дөнгөж үзэгдэнэ.

	Бүрхтэйн уулын дэргэдүүр өнгөрөхөд түшмэл сажилж уул хадыг их л ажиглан харна. Бүрхтэй уулын хад чулуу архирсан барс мэт арзайлцан өнгийгөөд морины сайвар алхаанд түшмэлийн тогосын отго шаазгайн сүүл мэт гозолзон сагсалзана.

	Түшмэл өгүүлэх нь:

	— Улаач аа! Энэ ямар уул бэ?

	Улаач Төгөлдөр бодож байгаад, 

	— Шороон уул

	— Үгүй ямар нэртэй юм бэ?

	— Ээ Бүрхтэй гэдэг юм.

	— Хайрхаан, энэ уулын модыг авч болдоггүй юм гэл үү?

	— Тийм ээ!

	— Энэ уулын өвснөөс мал иддэг үү?

	— Иддээг!

	— Өвсийг мал идэж болсон юм, модыг хүн авч болохгүй гэж үү?

	— Таны сахлыг хусаж байгаад гэзгийг чинь огтолбол та яах вэ?

	— Би уурлана.

	— Тэгвэл түүнтэй адил юм.

	— Хэцүү. Хайрхан байжээ гэж үг хэлэлцэхийг зогсоод цааш сажлав.

	Ялаа шумуул хазах нь тэсэмгүй амь давхцуулна. Түшмэл ихэд тэсэж ядан ханцуйгаараа үргээж яваад:

	— Энэ чинь яасан ховдог амьтан бэ?

	— Ховдог юм

	— Үргэлж идээд цадахгүй үүнээс ховдог амьтад хорвоод үгүй байх аа.

	— Хуулиар тогтоосон пүнлүүтэй хувьдаа баян хөрөнгөтэй атлаа хуучин шинэ хэргийн төлөө хувь авахыг хүсэх юм. Тэр үүнээс аль хэр бол.

	— Ээ тэр ч тогтсон заншил юм даа... гэж царай нь улайж зөрүү харав. Түшмэл тарган мариатай хүн, наранд халж нүүр нь улайж атираатай магнайд нь тос оргиж:

	— Өнөө эрт Галсангийн гологдсон тэрэг юу болсон бэ?

	— Жамцан захирагч гуай манай аавын цусаар шаантаг зууш хийж албанд оруулсан гэнэ билээ.

	— Захирагч гуай гэж дээ... гээд түшмэл дуугүй болж морио давьчин шогшив.

	Нэг хэсэг адуу туусан хүнд ойртвол хошуу ноён Чу азарга унаж хятад тоорцог өмссөн явжээ. Түшмэл мориноос бууж сөхрөн ёслоод их л бялдуучлан хөнгөмсгөөр салав.

	Нэлээд яваад түшмэл:

	— Улаач аа! Манай ноён мөн амгалан шүү, өөрөө адуугаа цуглуулж явна.

	— Адуугаа барсан, азарга унасан, албатаа барсан жинсгүй ноён уу.

	Түшмэл нэг их муухай хараад, 

	— Чи яасан их цэцэн хүү вэ?

	— Сэцэн цээжинд, цэцэг ууланд, хошин хоолойд, хошигног салтаанд, түшмэлд түрэмгий бий, Төгөлдөрт хэлэмгий бий.

	Түшмэл уурлаж улаачийг ташуурдав. Төгөлдөр инээж, 

	— Муу хүн мод чулуу гэгчээр, махан хэлээр хэлэхэд махир хулсаар хариулж байдаг нь ямар инээдтэй вэ?

	— Инээд чинь их хүрч байна уу... гээд цааш давхив.

	 

	Хоёр. ТҮШМЭЛИЙН ШАГНАЛ, ТӨГӨЛДРИЙН ЗОВОЛ

	Удсангүй тамгын газарт хүрч Төгөлдөр буцахаар мордоход нэгэн тахар ирж, 

	— Чамайг улаа нэхэхдээ зугаатай явлаа гэж шагнах гэнэ.

	— Шагнал нь шарх гартал зодохын нэр биз.

	Түшмэл инээмсэглэн чи миний улаа нэхэхдээ даанч зугаатай явлаа. Би чиний нэн хурц үгний хариуд нэг банз шагная.

	Төгөлдөр, 

	— Түшмэлийн шагнал, Төгөлдөрийн зовол одоо эхлэх нь энэ үү гэтэл тахар чирч гараад хулсан банз шав шав хийтэл шавхуурдахад ясны орчим янгинан шархирч ухаан балартан зөвхөн тэдний чанга чанга тоолох нь дөнгөж сонсогдоно.

	Төгөлдөрийн мах урагдаж цус урсана. Тахар байн байн шороо хаяж балбана. Түүний хөлийг төмөр тушаагаар тушиж нэгэн муу гэрт хорьжээ. Тэр гэр нь өрх үүдгүй онгорхой, үдэш болж хамаг амьтан нам гүм унтжээ. Тэр үе сарын хуучид шөнө маш харанхуй, Төгөлдөр оргохоор шийдэж сэмхэн босоод босоо алхахад тушааны цоож хаалга цохиж тар няр хийтэл чимээ гаргаж манасан хуяг унтсанаас сэрж:

	— Чи яаж байна. 

	Төгөлдөр туйлгүй айж, 

	— Би гарч шээх гэж тушаандаа торолдож ойчив.

	— Ээ за за, зүгээр унт.

	— За унтлаа. 

	Хуяг дахин удалгүй хурхирчээ. Төгөлдөр тушааны цоожийг даавуугаар ороон чимээгүй болгоод буурал шугуйн зүг арайхийж хөл хөдөлгөн салхин дахь гагц хялгана адил салгална.

	— Золбин ноход тойрон хуцаж хормойноос чангаахад хүн мэдчих вий гэж айж хуурмагаар шээгч болон сууж босоход ноход ялгадас булаацалдан ноцолдохын зууртаа нэлээд холдож сэтгэл уужирч яаравчлан алхавч тушаатай хөл урагш давших нь ер дөхөхгүй, Буурал шугуй нүүгэлтэн харагдаж сэтгэлийг яаруулна. Шугуй дотор орж нэгэн унасан мод мэт юм байхад хөл амрахаар сандайлан суувал тэр нь хөдлөхөд зүрх сугарах адил айж тушаандаа торолзон унажээ. Энэ нь шугуй дотор морь идүүлж байсан хүн унтсаныг Төгөлдөр харанхуйд мэдсэнгүй сандайлжээ. Тэр хүн ойн чөтгөр гэж нэгэнт хашхиран үхлүүд унахын зуураа Төгөлдөр ухаан зүггүй айсаар шугуйн дундуур зугтав. Шугуй нь төгсөж уулын нүцгэн энгэр болов.

	Огторгуйн гүнд одон мичид, гантигт сувд шүр шигтгэсэн мэт гялалзан зүүн уулын дээгүүр сар мэлтийн тонгойж уул талд сүү шиг саруулхан, модны навчис бүхэн ялгаран үзэгдэх нь тов тодорхой, хамаг юм үхсэн мэт нам гүм чив чимээгүй.

	Төгөлдөр уулын оройг хүсэн мацавч хөлд тушаа торолдож гуянд зодуурын шарх таталдан ер дөхөх шинжгүй, сарны гэрэл буурч цайгаад үүр цайх дөхөв.

	Хадны завсраар урсах сэрүүн булаг хоржигнон шуугьж эрүүл чийгийн ариун амьсгал сэнгэнэн тунгалаг уснаас тонгойн уухын чацуу морин туурай төвөр төвөр, дөрөө хангир жингэр гэж хүн ирэв. Төгөлдөр нэгэн том ногоон доор шурган хэвтэв. Хэдэн хүн ирж нэг нь, 

	— Одоо түүнд арай ирээгүй ажээ.

	— Ээ тэр энэ булгийг олоогүй шугуйд хэвтэж бий дээ.

	— Нээрээ тийм байх аа... гэтэл Төгөлдрийн хоолой загатнаж нэгэнтээ сэмхэн ханиав. Тэдгээрийн нэг нь:

	— Байз байз нэг хүн ханиах шиг. Нөгөө нь, 

	— Сэтгэл дагаж юм дуугарах шиг болсон биз гээд мордон явцгаав.

	Үүр цайж буй. Эртхэн холдъё гээд босох гэтэл хөл халтиран унаж, ёо гээд чанга хашхирав, 

	Уул хад цуурайтан, тэдгээр хүмүүс мэдэж ирээд Төгөлдөрийг хүлж тамын газарт авчирч түшмэл хөлөөр өшиглөн хараах нь сүрхий. Нэгэн хөгшин түшмэл ирж, 

	— Үүнийг нүхэнд хорьж хүлээлгэ, нөгөө нь:

	— Тахар аа Үүнийг нүхэнд хорь гэв. Хөгшин түшмэл:

	— Төгөлдөр чи мөнгө өгвөл чамайг тавьж болно. Таны Галсан баян шүү.

	— Мөнгө байтугай мөлжсөн яс ч өгөхгүй гэв.

	Нэгэн их гурван алд гүн нүхэнд оруулан хорьж нар салхинд гаргаж явуулахгүй домботой ус дүүжигнэн өгөх болжээ. Нүхэнд өмхий үнэр танар дүүрэн, бин битүү чийгтэй, тамир нь доройтов. Чухам хэрхэн оргож гарахыг бодож ядна, Нэг өдөр нэг тахар ирж:

	— Төгөлдөр өө! Чамайг алах гэнэ шүү.

	— Хэн алах гэнэ.

	— Дээрхийн зарлигаар юм гэнэ гээд явжээ. Тэр үдэш өөрийн сул явахад юутай жаргалтай сайхан билээ гэж мөрөөдөн уйтгарлаж суусаар зүүрмэглэжээ. Дээрээс шавар унаж дээш цочин харвал хэдэн хүн нүхний амсар дээр ирж нүд нь муурын нүд мэт гялалзаж дүүжин хаяж Төгөлдөрийг өргөн гаргаад тамганд оруулав.

	Хөгшин түшмэл нь, 

	— За Төгөлдөр өө, дээд эзний зарлигаар чамайг цавчин алах ял оноож түүнийг зольж муу уур амьсгалт Ху-нан газарт цөлөх болов. Чи харь нутагт явах хүн нэг сайхан ерөөл хэл дээ.

	Төгөлдөр бодож нэг санаа олоод, 

	— Өвгөн буурал аав минь, миний хөлийн тушаа биеийг шаналгаж, үг санаанд орохгүй байна. Тушааг авч хөлийг түр амраана уу? Би нэг ерөөл ядан чадан айлтгая даа.

	Түшмэл, 

	— За яах вэ, хөөрхий тушааг ав гэж тайлуулжээ.

	Төгөлдөр ерөөлийг эхэлж,

	 

	Хоёр түшмэдийн ухаан 

	Хорыг найруулах уур, 

	Хурц хэлтэй ардын үг 

	Хорыг хяргах илд.

	 

	Түшмэл ихэд сочин гайхжээ. Төгөлдөр ер ажиггүй цааш нь:

	 

	Мөнгөн буурал толгой чинь 

	Мөлжүүргүй яс бол

	Мөнгөөр олсон гавьяа чинь 

	Мөдхөн цус нөж бол. 

	 

	Түшмэд тэсэж ядан, 

	— Яана гэнэ хө, задарсан тархи хуухай. Төгөлдөр бүр ч ажиггүй, 

	 

	Түмэн лангийн жинс чинь

	Түс хийгээд хагар

	Түмэн худал үйл чинь Төрийн цаазад өрт.

	 

	Түшмэл: — Бариад хүл, Төгөлдөр ханцуй шамлан:

	 

	Түрхрэн давлагаалагч гол мөрөн

	Түмний газрыг зорино, 

	Түмэн иргэний агуу зориг

	Түрэмгийг сөнөөх баатар

	 

	гээд түшмэлийг нударгадаж гадна гаргавал огторгуйн гүнд одон мичид цогтой гялалзан хав харанхуй. Уяан дээрх морьдоос унаж өөрийн өссөн нутаг өлзийтэй Бүрхтэй хангайг чиглэн давхив. Хэдэн тахрууд харанхуйн дундаас морины туурайгаас гал цахилуулан пижигнэхийг сонссоор хоцорчээ.

	Өндөрхаан

	1937

	 

	
ҮНЭГ БАТГАНА ХОЁР

	Нэгэн сайхан тунгалаг өглөө, уудам сэргэлэн гүвээн дээр алтан шаргал үнэг ан гөрөө хайгуулдаж өчигдөр нэгэн нохойг онхолдтол сүүлээрээ хуурсныг бахархан суужээ. Тэр өдөр нэгэн батгана, эрвээхэй нөхрийг мөрөөдөн цэцэг навчсын хотоор хэссээр санамсаргүй нэгэн цэцгэн дээр суутал дэргэд нь нэгэн сайхан үнэг байжээ. Батгана үнэгний сүүлийг үзэж яасан сайхан сүүл бэ? Эрвээхэй нөхөртөө авч бэлэг өгөх юм сан гэж шивнэж:

	— Үнэг гуай та, надад сүүлээ хайрлана уу?

	— Хээ, миний нохойг мэхэлж амьд голтой явдаг чинь гагц энэ сүүлийн ач шүү.

	— Та яаж мэхэлдэг вэ?

	— Ээ, ядах юмгүй, нохой хөөгөөд ирэхэд нь сүүлээ баруун тийш нь шарвавал биеэ зүүн тийш бултана. Нохой мэхлэгдэж баруун тийш ухасхийнэ. Дараагаар хэд дахин ийнхүү мэхлэхэд аягүй бол нохой бүдэрч ойчно. Би хэзээнээ алга болсон байна.

	Батгана (дотроо бодож) энэ нэрэлхэж байна. Дандаа л нохойд баригдсан байдаг. Үүнийг нэгэн аргаар мэхлэн дэмий давхиулж мууг нь үзье, энэ нэрэлхэхээ болино буй заа гэж:

	— Үнэг гуай та надад тэр эрдмээ үзүүлэхгүй юу?

	— Үзэж бай! гэж үнэг давхиж арван удаа сүүл шарван бие бултаж мэхлэх арга үзүүлэхэд, 

	— Байзнаарай, байзнаарай, ухааныг сайн олоогүй байна! гэж батгана хойноос нь нисэж үнэгийг мэхэлж дэмий давхиулсандаа ихэд баярлан инээж явав.

	 

	Үнэгний зам хөндлөн нэг оготно гүйж үнэг түүний зүг ухасхийн сүүл шарвасан нь батганыг яг онож хөсөр унагажээ. Үнэг оготныг барьж батгана нөхөртэйгөө хуваан шинэ шөл уухаар иртэл нөхөр нь далавч бэртээд ёолон хэвтжээ.

	 

	Өөрийн эрдэм сурлагыг

	Үнэнээр сэнхрүүлэх нөхөрт

	Өчүүхэн биеийг дээрэлхэж

	Өтөл мунхгаар бүү бас.

	Өндөрхаан

	1937 он

	
ҮЙЛСИЙН ҮНЭН ТҮҮХ

	Уг өгүүллэг манай номын санд тусгай ном болон орсон тул эндээс татаж авч уншина уу. 

	 

	
ЗАМЫН ТЭМДЭГЛЭЛ

	 

	1943 оны 5-р сарын 17-ны өдөр Улсын нийслэл Улаанбаатар хотын дээгүүр борооны бараан үүл бүрхэж алсын ямар нэгэн зүгт гарсан түймрийн утаа хэдхэн километрийн тэртээгээр торгомсог цэнхэр хөшиг мэт тойрон хүдэнтээд бас борооны том том дуслууд хаялан дусалж байлаа.

	Үдийн нэг цаг хагасын үед улсын Шинжлэх Ухааны Хүрээлэнгийн үүдэн дээр арваад хүмүүс нэгэн юмыг тойрон үзнэ. Орос хувцастай шарангуй царайтай нэгэн хүн холын аянд бэлтгэсэн СССР улсын «МВЗ» гэдэг унадаг дугуйг эргэж үзээд мордож яваад хэлсэн нь:

	— Энэ дугуй чинь хөнгөхөн дугуй байна. Гагцхан хий нь л муухан байна гэхэд тойрогсод нэгэн зэрэг аялгуу нийлүүлэн:

	— Хий нь муухан байна, хийл хийл, насос чинь байна уу? гэж байна.

	— Миний насос ч сайн шүү гээд нэгэн хууз хүн дугуйг хийлж гарав. Энэ хэн бэ гэвэл Хэнтий аймгийн нутагт дугуйгаар аялах гэж байгаа Хөдөөгийн Пэрлээ гэдэг гэнэ. Энэ аль хэдийнээс ийнхүү дугуйгаар аялах гэсэн бодолтой юм санжээ.

	Пэрлээг үдэж байгаа хүмүүс, Пэрлээ гагцаар явж чадна уу, үгүй юү? гэж итгэж ядсан байдалтай тус тусын царайд баахан сэтгэл зовсон байдалтай «За сайн яваарай». «Амжилттай яваарай» гэцгээж байлаа. Зарим нь;

	— Өнөөдөр бороотой байна, маргааш явах үгүй юү? гэж байна.

	Баруун тийш хандсан орос хүрэн хаалгаар нэгэн дугуйтай хүн намуухан явж гарав. Энэ хүний дугуйны хойд ачаан дээр цагаан брезент цуваар бүтээсэн эвтэйхэн бага ачаа байна. Мөрөндөө жижиг калибр буу үүрч, цэрэг маягийн цүнх ба Фед гэдэг Зөвлөлт улсын зургийн аппарат зүүжээ. «Хувьсгалын замаар» зүүн зүгт явав. Энэ хүнтэй таних нөхөд уулзаад, 

	— Пэрлээ чи хаачих нь вэ? хэмээлцэнэ.

	— Нутагтаа харихаар 300 гаруй км хол газар дугуйгаар аялах гэж явна гэхэд:

	— Чи ч бас зоригтой хүн юм даа, гагцаар уу?

	— Тийм, тийм гагцаар...

	 

	* * *

	 

	20 минутын дараа «Хувьсгалын зам» шувтарч Өндөрхаан, Чойбалсан хот орох их зам эхлэв. Замын чулуу их тул сулавтархан хийтэй дугуйгаар явахад яр яр хийж дугуйчийн биед эвгүй донсолгоо мэдрэгдэнэ.

	Үүлтэй тэнгэрээс, том ширхэгтэй бороо дуслахаа больж бүлээн урсгалтай салхи баруун хойноос үлээж их нийслэлийн ойрх хөрс муутай газрын хог шороог хийсгэж дугуйчийн араас үл мэдэг хүчээр түлхэнэ.

	Пэрлээгийн сэтгэлд дугуй минь битгий эвдрээсэй л гэж бодогдоно. Алсын замаа ширтвэл цэнхэрлэн харагдах манангийн дундуур үзүүргүй мэт талд орон алга болно. Хэдий алс замын цаад үзүүр нүдний өмнө үзэгдэхгүй боловч энэ хүний тархинд хаана очоод юу хийх нь толинд үзсэн адил илхэн байна. Гагцхүү дугуйч, олон жилээр удаан суусан хотоо эргэж хараад сэтгэл нь хөдөлж алс замд тохиолдох Хэрлэн мөрнийг санаж «Хэрлэнгийн бараа» гэдэг урт дууг хагас зэрэмдэг аялгуугаар дуулж явав. Цээжийг нь бууны мөрөвч, цүнх, аппаратын оосор сүлжин дарах тул дуу нь төдий л өндөр гарахгүй, бас чулуутай замын донсолгоонд чичирхийлнэ.

	Хотоос гарсаар хоёр цаг болсны дараа Туулын их гүүрний тэртээ ирэв. Замын хаалтыг СССР-ийн нэгэн улаан цэрэг нээж өгсөнд дугуйч, оросоор хальт мөлт «Спасибо» гэж хэлжээ.

	 

	* * *

	 

	Хуучин Их Хүрээний Дээд Доод Хөлийн Модчин гэгдэж байсан газрууд одоо үгүй болж түүний оронд Налайхын чулуун нүүрсний уурхай, улсын нийслэл хоёрыг холбосон Монгол улсын анхдугаар нарийн төмөр замын станцууд байгуулагдаж, урьд Богдод мөргөх мөргөлчин Богдын хүрээ орох жинчин цувдаг их зам нь эдүгээ Монгол Улсын нийслэл орох машин зам болж маршал Чойбалсантай уулзах ардын харгуй болжээ. Энэ замаар явган нүцгэн аянчин цувахаа больж, машинтай, морьтой, тэмээтэй, дугуйтай аянчин явдаг болжээ.

	Энэ замыг улсын зардлаар зориуд зассан тул «Өндөг өнхрүүлэвч» хагарамгүй сайхан болжээ.

	Дорно зүгийг зорьсон ганц дугуйчтай аян жингийн хүмүүс уулзалдаж амар мэндийг асуулцаж аль орохыг сурна.

	Баялаг ихтэй Богд уул тэртээ баруун хойно хүдэнтэн хоцорч энтээ баруун өмнө Налайхын үйлдвэрийн барилга жирийн үзэгдэнэ.

	Тэнгэрийн үүл үе үе нүүж үүлний цоорхойгоор зуны нар зоо руу шатам шарах боловч нарны шарах зүгээс халуун үзүүртэй сэрүүхэн салхи үлээх тул төдий л халуун биш байлаа.

	 

	* * *

	 

	Хотоос 40 км алсалжээ. Тэнгэрийн өнгө хувирч салхины чиг өөрчлөгдөж зүүн хойно, зүүн урдаас ээлжлэн үе үе амьсгал давхцам бүгчмээр үлээж том ширхэгтэй усархуу бороо орж эхлэв.

	Ашгүй мод ачсан аянчны майхан харагдав. Майханд орвол хогшилгүй ханхай, хэдэн хижээл харчуул тамхи татан утаа манаруулж сууна.

	— Мэнд амархан байцгаана уу? Сайн явж байна уу? Нутаг хаана вэ? Аль орох нь вэ? гэсээр дугуйч маань орж ирэв.

	Эд хүмүүс хэдий хөдөөгийн хүмүүс боловч хотын ойр орших тул буу үүрсэн, дугуйтай, орос хувцастай хүнээс тийм ч их бишүүрхдэггүй, мэндийн хариуд:

	— Сайн байна, сайн явж байна. Нутаг хаана вэ? Аль орох нь вэ? гэв.

	Би: Хэнтий аймаг орох санаатай явна. Тэнгэр муухай байна. Бороо жаал орох нь уу даа... Цай байна уу? Ам цангах гэж яриа алга...

	Нэгэн хижээл хар хүн цайгаа саяхан уугаад дуусчихлаа даа... Удсан ч үгүй морин туурай төвөр төвөр хийж уурга барьсан, нэг морь хөтөлсөн өвгөжөөр хүн ирэв.

	— Жадамба сайн байна уу? Чи Налайхын мод тээгээ юү гэж байна. Ирсэн өвгөн аянчны нэгэн хүнтэй танил ажээ.

	— За, Очир аль ороод ирэв?

	— Адуугаа хураагаад... хагас нь алга... Тэгээд Туулын бургасанд хийчхээд ирлээ. Маргааш олддог юм болов уу? бүү мэд! Дугуйч тэдний яриаг сонсож байгаад:

	— Үгүй, энэ түймэр хаана гарсан бэ? Хэрлэн хүрсэн түймэр гэдэг маань энэ мөн үү? Тамхи татаж байсан аяны хүн гаансаа гутлынхаа хоншоорт тогшиж:

	— Тэр түймэр ч аль хэдийн унтарсан. Энэ түймэр хаана гарсан юм бүү мэд.

	Аянчны Жадамба гэдэг нь:

	— Очир гуай, үүгээр сонин юутай байна. Очир өвгөн урагдаж сэмэрсэн дээлийнхээ өрөөсөн ханцуйг чимхэлсээр:

	— Сонин ч юм үгүй дээ. Саянаас манай айл байгаа Сангын үхэр мал үхэж байна. Манай мал ч яах вэ, ноднин хоршооны үхэр мялзан гарахад тариулсан юм. Энэ Сангынх бол Төв аймгийн Баян сумын айл юм. Тэдний үхэр нь тариулаагүй түүхий юм. Тэдний мал үхсэн тухай Баян суманд хэд дахин бичиг явуулсан. Сураг ч байдаггүй. Харин Баянзүрх сумаас эмч ирж үзсэн. Манайд айлын нэг үхэр байсан юм. Тэр маань л үхчихлээ... гэж байна. Дугуйч, дув дуугүй сууж тэдний яриаг сонсоод:

	— Галзуу Гунгаагийнх хаана вэ?

	Очир өвгөн эргэж харалгүй.

	— Гунгаагийнх энэ хойно харагддаг хэдэн гэрийн баруун хойд талын гэр ээ!

	Ээ! Гунгааг таньдаг юм сан. Бороо ороод байвал очих юм бил үү... гээд майхны баадан өргөж гадагшаа тэнгэр хараад, - Бороо зогсжээ. Жаал явж үзэх юм билүү гээд мань дугуйч гарч явав.

	 

	* * *

	 

	Дугуйч, аянчныхаас мордоод газрын уруу нэлээд түргэн явав. Агуйтын хөтлөөр даваад Зуун модны элсэнд хүрэв. Элс бол өргөнөөр төдий л их бус боловч зам явагчдад нэлээд төвөгшөөлийг учруулдаг юм. Мань дугуйч газрын дөтийг бодож элсийг тэргэн замаар шууд гатлахыг шийджээ.

	Дугуйгаар элсэн дундуур явах нь тийм ч хялбар биш ээ. Дугуй машин мэт хий эргэхгүй боловч хэрдээ хүнд ачаатай тул элсэнд шигдэж хөтөлж яваа хүний хүчнээс чимх чимх гарзадна. Дугуйч дугуйгаа үүрээд явж үзэв. Хөлийн дор нунтаг элс нурж хатуу газар нэг алхах газраа элсэн дунд хоёр гурав алхаж өнгөрнө. Энэ хүнийг хүн ингэ гэж тушаагаагүй. Өөрийн дураар өөрөө явж байгаа тул «Өөрийн санаа өөртөө зөв, өрөөл булигаар гуталдаа зөв» ажээ.

	Элстийн амыг хөндлөн огтолж гарсан мань дугуйч үдшийн бүрэнхийд Баян гэдэг давааны барааг харж замын дээр зогсоход хойд зүг Туулын их шугуй бараалан нүүгэлтэж баруун зүгт Зуун мод, Агуйт өндөр сүүмэлзэн харагдана. Зүүн урагшаа харвал Баян давааны ам огторгуйн мөнгөн сарны гэрэлд гийж үзэгдээд замын хажууд шинэхэн буусан аянчны хоёр майхан бүрэгхэн торолзож цэнхэр утаа баагьж байна. Дугуйч маань аянчин дээр очлоо. Тэд хөдөөгийн хүмүүс тул ганц дугуйчийг гайхаж харна.

	— Мэнд амархан байцгаана уу? Нутаг хаана вэ? Хот орох нь уу? гэж асуусаар мань дугуйч зүүн талын майханд орлоо.

	Аянчны нэгэн хар хүн баахан хижээргүй зан гаргаж тулгатай галын хоймор явган сууж гаансандаа тамхи нэрээд:

	— Сайн явж байна. Нутаг Хэнтий аймагт... Аваргын голоор... Та сайн явж байна уу? Аль орох нь вэ? гэж дугуйчаас асуув.

	Дугуйч Хэнтий аймаг орохоо товчоор хэлээд Хэнтий аймагт ногоо цагаа ямар, зуншлага хэр болж байна? гэж нэмэн асуув.

	Аяны хүмүүс ам амандаа:

	— Зуншлага барагтай гэцгээнэ.

	Нэгэн аянчин хар хүн:

	— Хотод малын үнэ ямар байна? гэхэд дугуйч саядаа малын захаар яваагүй учраа хэлж хонь 200 хавьд болов уу? Мах үнэтэй байдаг даа... гээд та нар хонь малтай яваа юу гэв.

	Аянчин:

	— Тийм, тийм. Хэдэн хонь үхэртэй яваа гэв. Дугуйчийн санаанд өдрийн өвгөн Очирын ярьсан үхрийн өвчин санагдаж;

	— Та нар малтай юм бол түргэхэн хот орвол дээр биз дээ. Энэ Баянзүрх суманд малын өвчтэй гэж аянчин дээр ярьж байна гэтэл гаднаас ирсэн шинэ хүн:

	— Хаана малын өвчин байна гэнэ.

	Дугуйч өдрийн өвгөн Очирын нутгийг санаандаа оруулж ядан бодсоор сая олж:

	— Дархан ноёны нутагт юм бололтой, тэнд нутагтай Очир гэдгийн айл Сангын мал үхсэн гэнэ. 20 хүртэл үхэр мал үхсэн гэдэг шүү, гэж бүр лавшруулан хэлэв.

	Аянчны дотор баахан сэжиг төрж:

	— Замд каринтитай болохоос өмнө хотод дөхөх нь чухал байна гэлцэж шөнөөр ачаалж явахыг шийдэв. Гаднаас шинэ ирсэн хүн баахан дуугүй байснаа:

	— Манайх Дархан ноёны Хутагт нутагтай даа, би өчигдөр уржигдар гэрээс гарсан... Манай тэнд мал үхээгүй л байсан шиг санагдах юм... гээд дуугүй болчхов. Аянчин ба дугуйч нарын ажигласнаар тэр хүн нутагтаа бага сага малын өвчин байгааг нууж байгаа бололтой.

	Тэгээд... өдөр турш зүдэрч ирсэн, биеэ амраахаар аянчин дээр ирсэн дугуйч маань баахан дэл сул амтайгаас хонох газаргүй аянчны хар нутаг дээр хоцрох нь тэр ээ!

	Тэнгэрт тунгалаг сар мандаж униартай амыг сүүмэгхэн гэрэлтүүлнэ.

	Машины их замаар мань дугуйч дугуйгаа хөтөлсөөр хөл нь баахан сулдсан янзтай алхална. Замын хажуугаар хоточ ноход хон хон хуцна.

	Мань дугуйчийн сэтгэлд Баян давааны арын өртөө гэдэг нь энд юм байжээ. Очиж хоноц болъё гэж бодогдоно.

	Мөнгөн сарны гэрэл доогуур цагаан бор хоёр гэр бөмбийн харагдаж, мань дугуйчийн сэтгэл нь тэр өөд татагджээ. Гарч шээж явсан өвгөн:

	— Хүүе! Дугуйтай хүн! гэж байна.

	Гэрийн дотор ханхай... нэгэн нялх хүүхэд уйлагнана. Гэрийн эзэн өвгөн халуун цайгаар дугуйчийг зочлоод тусгай дэвсгэр засаж өгөв. Аянчны нутаг дээр хоцорсон ганц дугуйч маань амарч унтах айл олох нь тэр! Энэ өдөр 71 км аялжээ. Цагт 10 км хурдалж гэнэ.

	 

	* * *

	 

	Өглөөний шар нар дорнод өндөр дээгүүр даван ирж явдалдаа ядарсан хүмүүсийг өөрийн эрхгүй аяны замд дуудав.

	Дугуйч дугуйгаа хийлж аваад машины их замд орж явав. Шөнө өртөөчний ганц аяга хоосон хар цай ууж хоносон тул гэдэс баахан холхиж эвгүй тул мань дугуйч хээр сууж авч явсан хүнснээсээ идэв.

	Баян давааг давмагц мань дугуйчийн сэтгэл сэргэж дугуйгаараа газрын уруу байдаг хурдаар нь тавьж гарав. 2 цаг явж Эрдэнэ сумын төв хүрэв. Хөөргийн хөндий бол их урт бөгөөд тэгшхэн ам тул зам нь сайхан, татсан утас мэт зурайж харагдана. Газар нь уруу тул 3 цаг яваад Баяндэлгэр сумын төвд хүрэв. Намын үүрийн дарга Пунцаг ба түүний гэр бүл зочдыг хүлээн авах нь маш сайн тул сүүтэй халуун цай, хатаамал сайхан борцоор цадтал зочлов. Пунцагийн санаачилгаар сайхан амттайхан цагаан хурууд, тарган сайхан хатаамлыг замын хүнсэнд нэмэрлэв.

	Нэг цагийн үе Хэрлэн голын дээд гүүрийг чиглэн мордов. Огцом огцом олон ухаанууд нь гагц дугуйчид байн байн бууж дугуйгаа явган хөтлөхийг шаардах боловч баруун хойноос үлээх халуун салхи дугуйчийн араас хүчтэй түлхэх тул тэр бүр явгалан буусангүй, хэзээнээс алдартай Хэрлэн мөрөнд хүрэв.

	Хэрлэнгийн гүүр дээр зам засах хасаг ажилчид нь хэдийгээр баруун алс хязгаарын хүмүүс боловч манай дугуйчид нэгэн таньдаг хасаг байжээ. Тэр Тэлэнгэд гэдэг нь зам засварын арваны дарга тул ажлын цагаар айлаар явахад цээргүй учир ажилчдын хоол хүнс эрээд юманд явчихжээ. Тэгээд их санасан газар хоосон хонов гэгчээр танил хасгийнд орж хоёр аяга хүйтэн цай уугаад мань дугуйч цаашаа аяллаа үргэлжлүүлэв. Хэрлэнгээс зүүн тийш уул даваа олшрох ба салхины чиг хувилж баруун хойноос биш бараг хойноос үлээх тул мань дугуйчийн зүтгэх хүчинд багагүй саад болж хөлийн тамир минут тутам муудаж дугуйн хурд мөч тутам удааширна. Гэвч явган явснаас арай хурдан, морьтой явснаас муухан аянаа үргэлжлүүлж явав. Хоноглохоор шийдсэн газар 15 км-ээс хол бус боловч энэ өдөр 111 км хурдлан давхисан мань дугуйч туйлын их ядарч хүйтэн хар хөлс нь асгарч хөл гарын тамир нь бүр тасарч, ороод амрах айлгүй, оочоод уух ундгүй ам нь ангаж амьсгал нь давхарлаж явав. Үдэш нар баруун өндрийг ч давлаа. Мань дугуйч 12 цаг амралгүй аялсан тул бүр ч шалчийжээ. Алхам тутамд аахилж арай гэж зорьсон газар Хөндлөнгийн уснаа ирвэл хэдхэн хоногийн өмнө үерийн ус урсаж байгаад ус нь татарч хоосон гуулгар хуурай суваг хэвтэнэ. Гэвч нойтон чийгтэй хүйтэн газар үзэгдэж горхи өгсвөл хонхрын ус дайралдах төлөвтэй тул горхио өгсөн нэг км явбал нэгэн цүнхэлд тогтмол ус байлаа.

	Аягаар утгахаар тонгойтол дүүрэн хар хорхой байсан боловч хар хорхойг хажуу тийш үргээж байгаад хагас аяга уугаад орхив.

	Ам цангасандаа амтыг нь мэдсэнгүй. Удтал урсгал ус ороогүй тул үмхийрсэн ус байжээ. Ахиад жаахан өгсвөл арай дээр ус олдох болов уу гээд явтал ашгүй нэг өмхийрөөгүй ус дайралдав. Хоёр аяга уугаад орхив. Ходоодны аман дээр өвдөж байна. Гэдэс өвдөх нь бололтой гэж бодоод аргал түүж ус буцалгаж уух юм билүү гэж ийш тийш хартал энтээ гүвээний цаанаас хоёр хэсэг хөх утаа суунаглаж байна. Баярласан ч гэж ухаангүй. Айлын гадна иржээ. Гурван гэр айл хаваржаан дээрээ байна. Хоточ ноход хуцалдан угтав. Хутгаа сугалж бариад очив. Хөдөөгийн хүмүүс гагц дугуйчийг гайхах тул гэр гэрийн үүдэнд хүн харагдана. Дунд талын айлыг арай дээр болов уу гэж бодоод орж явчхав. Хүүхэн хар хүн хоёр орж ирэв.

	Хэдийгээр өөрийн аймаг нутаг боловч бас л зүс танихгүй хүн байна. Мэндээ мэдэлцэж явсан зам, зорьсон хэргээ хэлэв.

	Анхандаа омтгой санаж байсан гэрийн эзэн удалгүй тайтгарч яриа хөөрөөтэй болж хаврын тариалан, үс ноосны бэлтгэл ажил ярьж гарав. Эднийх тарих төлөвлөгөөтэй газраа тарьж дуусгаад байна гэнэ. Ногоо баахан муу гэж байна. Энэ нутаг бол Хэнтий аймгийн Цэнхэрмандал сумын нутаг Хөндлөн гэдэг газар болно. Хижээлхэн настай сайхан зантай гэрийн эзэн ба гуч орчим настай гэрийн эзэгтэй нарын халуун халамжид хатаамлаар хийсэн гурилтай хоолыг ханатал идээд бөхөөр унтав. Энэ өдөр 125 км аялсан байжээ.

	 

	* * *

	 

	Мань дугуйч унтаад босохдоо зүдэрсэн бие нь амардаг заншилтай хүү тул өглөө 6 цагт босохдоо өчигдрийн үхэм ядралаас өчүүхэн ч үлдсэнгүй, гагцхүү хоёр гуяны дотор тал нь баахан хөндүүрхnй байжээ.

	Сүүтэй цай сайн ууж цагаан идээ бузгай идээд 7 цагт аянаа үргэлжлүүлэв. Хөндлөнгийн хөтөл давааг явгаар давж Наран гэдэг нарийхан амыг хөндлөн огтолж хоёр дахь даваагаа давлаа. Цэнхэр гэдэг урт ам руу ороход хэсэгхэн уруу газар нисэх мэт довтлон оров.

	Цэнхэрийн эх хүртэл буюу «Бор хургын рашааны» даваа хүртэл хэдэн арван км урт бөгөөд газар нь өөд өгсүүр тул хэдий хүч гарган жийвч дугуйн хурдлалт секунд бүр сулрахыг шаардана.

	Энэ өдөр баруунтайгаас салхи салхилан дугуйчийн араас зөөлхнөөр түлхэх нь хэдэн хувийн хүч нэмэх шиг санагдана. Харин энэ өдөр нэгэн урт горхийг хөвөөлөн өгсөх тул усаар дутагдсангүй, хоёр гурван цаг болоод ууж явлаа. Давааны эхэнд шалбааг их тул дугуйгаа явган хөтлөв. Хөлийн дор ус шүүрсэн намаг бамбалзаж сэтгэлийн дотор өнөө гэрээ хүрдэг болов уу гэдэг бодол төрнө. Даваан дээр гарлаа. Аянчин замчны босгосон хуучин овоо байна. Энэ овоон дээр ирээд овоог үзвэл нэлээд эрт цагаас босгосон бололтой түүнд тавьсан том том моднууд нь өмхрөөд унаж орхисон байна. Бас саявтархан нэгэн зочийн дамар зэргийг тавьсан байна. Мань дугуйч эндээс гэрээ хүрэхэд 60-70 км болов уу гэж бодов. Даваан дээр мод шугуй сайхан ой байх тул түүний сэрүүн сүүдэрт нэг цаг амарч замын хүнснээс идэв. 2 цагт даваан дээрээс мордов. Даваа нь баахан эгц тул үе үе хэдэн минут тоормос гишгэх явдал тохиолдов. Эцэж цуцсан хөлөөр удтал тоормос гишгэх нь булчин дундуур хатгачин чимчигнэнэ. Дугуй эгц даваа руу нисэх мэт буусан тул 3, 4 цагийн үед 40-50 км довтлон өнгөрчээ. Давааны налуу бэл дуусаж тэгш цагаан хөндий үргэлжилнэ. Энэ хөндийн ам бол Бирүүтийн Бүрдний ам болох бөгөөд Хурх голын эхэн болно. Салхи баруун хойноос үлээх ба зам нь намагтай газраар өнгөрөх тул нэлээд хүч хэрэгтэй болж байв. Гэвч манай дугуйчийн гэр нутаг ойртсон тул сэтгэлд гэртээ их л ойр очиж унтахыг хүснэ.

	Замын зүүн хойш тахирлах тохой нь дуусаж эгц зүүн тийш чигээр үргэлжлэх тул баруун хойноос үлээх салхи дугуйчийн араас нэлээд түлхэж зүтгэх хүчинд нэмэр өгч байв. Оройн нар баруун уулын цаагуур нуугдахыг завдаж байлаа. Дугуйчийн гэр 15-20 км зайтай үлдэв. Хуучин танил Дугар гэдгийнд орсон нь тарианы ажилд яваад эзгүй байжээ. Нар шингэхийн үед дугуйч гэрээ хүрэхээр хөдлөв. Огторгуйд одон мичид түгж гүн шөнө болов. Гэрээ чухам хаана байгааг сайн мэдэхгүй тул нэгэн айлд очсон нь урьд зүс үзэлцсэн Ядамынх байжээ. Харанхуй гэрт хүн ороход бөхөөр унтаж байсан өвгөн сэрж:

	— Хэн бэ?

	Мань дугуйч орос хувцастай, буу үүрч явсан тул хөдөөгийн учир мэдэхгүй хүмүүс айх болов уу гэж болгоомжлон буугаа гадна орхиж ороод:

	— Би Пэрлээ байна гэхэд урьд танил тул өвгөний сэтгэл тайвширч:

	— Хотоос ирэв үү гэж байна.

	 

	
ЦАГДАА

	Өгүүллэг

	Нэг

	Уул өөд олон хүн давхилдана. Бас явган хүн, үхэр унасан хүн яаравчлан явалцав. Хүн бүр мөрөн дээгүүрээ эргэж харах бөгөөд ямар нэг юманд хоргодсон ба хойно маань юу болж байна гэсэн байдалтай байна.

	— Хятад цэрэгт алуулчихгүй, амь гарвал эд хөрөнгө ч яах вэ. Эр хүний дотор эмээлтэй морь багтана гэсэн юм даа гэж нэг хүн ярьсаар явна. Их хавцлыг өнгөрвөл том том үхэр чулуутай энгэр болж гүн гүн жалгууд харлаж үзэгдлээ. Өнөө хүмүүс энд цугларав. Цөм эрчүүд бөгөөд замаг буу, мод шийдэм барьжээ. Тэд гуу жалгын гүнд хярсан туулай адил нуугдав.

	— Өнөөх цагдаа маань хаачсан бэ? гэж нэг хүн асуув. Ер нь энэ цагдаа гэдэг чинь юун хүн байна даа? Арай л цагдаа биш шиг байна билээ гэж бас нэг хүн хэлэв. Хижээл хар хүн сахлаа имэрч, 

	— Энэ цагдаа бол жирийн хүн биш, харахад нас нь залуу боловч их юм үзсэн ухаантай хүн юм. Үг хэлэх нь яруу тодорхой, энэ хүн бидний замыг зааж өгнө.

	— Сайхан зантай хүн байна билээ. Уржигдар манайд орсон. Надтай ярих санаатай байсан юм, Сүрэн зайсан хойноос нь ирээд завдаагүй гээд өвгөн хар хүн өндийн хараад хүүе, энэ ирдэг хэн бэ? гэхэд хэдэн хүн бул чулууны цаанаас цухалзав.

	— Үгүй, аа! Цагдаа маань байна. Би таньсангүй шүү

	— Би ч хятад цэрэг л гэж бодлоо гэцгээв. Цагдаа яаравчлан давхижээ. Морь нь их хөлөрч, үс нь бүрзийгээд цантжээ.

	— Цагдаа минь, ирсэн чинь яамай! Бид чамайг ирээсэй гэж тэсгэлгүй хүлээлээ гэсээр хижээл хар хүн нүүр дүүрэн баярын царайтай инээж уулзав. Тэнд байгсад энэ хүнийг ирсэнд маш баярласан нь ямар нэгэн эрдэнэ олсон мэт.

	— За хятад чандрууг яая гэж бодож байна вэ? гэж цагдаа тэдний саналыг мэдэх гэсэн бололтой асуув. Хүн ам амандаа

	— Хятад чандрууг хядан арилгана. Чадахгүй бол гадагш гарсан ганц хоёрыг нь алаад байя гэцгээв.

	Цагдаа, эднийг сайн зохион байгуулахгүй бол хэрэг биш болно гэж бодоод:

	— Одоо та нар ингэж задгай, замбараагүй байж болохгүй. Нэг тохитой хүнээр дарга болгож удирдуулъя гэж санал гаргав.

	— Та дарга бол. Та бидэнд уул мэт түшиг байна гэж олуулаа хашхиралдав.

	— Нөхөд өө! Энэ хятад чандруу гэдэг бол манай ард түмнийг боолын боол болгож, адгуус малыг маань өлөн чоно мэт дээрэмдэн бусниулж, манай хайрт халуун дотно хамаатан садныг маань тарчилган зовоож, алан хядаж байна. Энэ муухай үйлс бол манай малчин ард бидний мах цустай холбогдсон хэрэг юм. Ард бид энэ их хэрэгт чадлаараа оролцох хэрэгтэй! Зөв үү, нөхөд өө! гэж цагдаа хэлээд олны царайг ажиглан зогсоно.

	— Маш зөв! Маш зөв! Хятад чандруутай нэгийгээ үзэлцэж нэхий дээлээ хуваалцана гэж зэрэг зэрэг хэлэв.

	Одоо зүг зүгт харуул гаргая. Газар сайн мэдэх хүн надтай хамт, тэр айл дээрх хятад цэргийг устгах тухай хэлэлцье гэж цагдаа хэлэв.

	— Тэр, энэ цохион дээр, тэр энэ хадан дээр харуул хар! гэж газар сайн мэдэх хүмүүсээр хувиар зохиов.

	Хоёр

	Өвлийн богино өдөр өнгөрч нар баруунаа хэлбийгээд уулын сүүдэр буув.

	— Дамдин ургах нарнаас унах нар хүртэл тэгж айхтар нүдүүлээд, амьд байна гэж ер санаагүй юм гэж хүлэгтэй хэвтээ хэдэн хүний нэг нь шазуур зуун хэлэв. Тэднийг тойрон цасан дээгүүр үхэр алсан мэт улаан нялга болжээ. Гэрийн дотор авдар сав хөглөрчээ. Бас хятад үгнүүд дуулдаж, тогоо шанага хангинах бөгөөд бүсгүй хүн дуу алдан бархирав. Нэгэн хятад цэрэг

	— Миний олсон алтан бугуйвч, бөлзөг хоёр хэдэн лан хүрэх вэ? гэж асуув.

	Хоймрын бурхны ширээн дээр хазгай сандайлсан нэгэн хятад ноён их л юм бодох тул хариу хэлсэнгүй.

	Тэр одоо Да хүрээг алдав. Гэвч манай ихэнх хүч Хиагтад очсон, нэг л учир бий гэж сэтгэлээ тэжээнэ. Гэрийн гадна адуу малыг багширтал хурааж буутай хятад цэргүүд сайн морь барь гэж зандачна. Өнөө хүлээстэй хүмүүсийн нэг нь өндийн хараад, 

	Өнөөх цусан чандруунуудаас чинь гучаад хүн уул өөд явчихлаа. Ууланд бүгсэн улсыг эрэх нь үү дээ? гээд мэдээ алдтал алхиулсан бие нь суларч, доош ойчив. Морьдын хөлд цас хяхнана. Морь унаж сураагүй хүйтэн жаварт даарсан хоёр нь нийлж нэг хэдэн мануухай шиг юмнууд гуриатсан чоно шиг жалга өгсөн явах нь түрүүчийн мөрдсөн хятад цэргүүд ажээ.

	Энэ нутгийн монголчууд хэцүү шүү. Ноднин манай пүүсийг эвдсэн гэж нэгэн хөгшивтөр хятад цэрэг хэлээд эрвийсэн, сарвайсан цохионуудыг хараад айдас нь хүрч ар луу нь сэрүү оргив.

	— Муусайн монгол юу хийж чадах вэ? гэж үнэгээр хүзүүгээ ороосон хятад ноён, бардамгай мэт хэлэвч дотроо айж, зүрх нь түг түг түгшиж явна.

	Гурав

	— Хүүе, яадаг билээ? Хятад цэрэг энүүхэн зүүн дор ирлээ гэж нэгэн харуулын хүн бачмаг дуугарав. Хятад цэргийг сөнөөх тухай хэлэлцэж байсан хүмүүс ухасхийн боссон боловч юу хийхээ мэдэхгүй бие биеэ харалцав.

	— За байлдахаа бэлтгэе гэх товчхон үг хэлсэн цагдаа, харуулын дэргэд очоод, дайсны байдлыг ажиглаж байв. Хятад цэрэг эсэргүүцэл этгээдээ ийм ойрхон ирсэн гэж мэдсэнгүй. Буутай нь нааш ир! гэж цагдаа дохиод, тэднийг нууцгай газруудад хэвтүүлэв.

	Намайг буудахаар бууд! Бүү алд. Сум тоолон оно! гэж цагдаа тушаав. Буугүй зарим нь:

	— Бид яах вэ? Чулуугаар шидэх үү? Бороохой шийдмээ бариад дайрах уу гэцгээв. Цагдаа чимээгүй нам гүм нуугдаж бай гэсэн дохио өгөв. Тэд хад модны ёроолоор хярсан туулай мэт чив чимээгүй хэвтэцгээж, хэзээ буу тас хийх ба цагдаагаа хэзээ юу хий гэж тушаахыг хүлээж байцгаав.

	Цагдаа, дайсныг маш самбаатай харах ба нөхдийн зүг байн байн харан тэдний санаа зориг ямар байгааг тэр хянаж байгаа бололтой.

	Тэдний зарим нь шазуур зууж маш занасан байдалтай. Дайснаас нүд салгалгүй ширтэн, шийдмэг хэвтжээ.

	Зарим нь ер сэтгэл хөдөлсөн шинжгүй, маш тайвуухан хотоо авч түргэн цэнэгээ тоолов. Хятад цэрэг бүр ойртов. Тэдний царай нь үнсэн зэвхий бөгөөд хувцас нь хятад монгол холимог ба урагдаж ноороод унжин санжжээ. Тэдний нүд нь гуриатсан өлөн чоно адил гөлөн гөлөн хийгээд жаварт салхинд ширвэгдээд нулимс цувжээ. Анхдугаар буу дуугарч үнэгээр хүзүүгээ ороосон хятад ноён морин дээрээс богц мэт пидхийтэл унав. Буунууд дуугарав. Хятад цэргүүд оногдон ойчив. Тэд нэгэн үе сандран мориноос ойчиж мунгинасан боловч удалгүй хадны цаагуур хэвтэж хариу буудав. Тэдний буу хурдан тул сум мөндөр мэт буув. Манай цагдаагийн анги замаг буутай боловч хурдан цэнэгээр цэнэглэх тул нэлээд сумыг гаргав. Хятад цэргийн эзэнгүй болсон эмээлтэй морьд энд тэндгүй давхилдах ба зарим нь зэрлэг суманд оногдон унаж байна. Үдшийн гэгээ тасрав. Хятад цэргийн буудах нь цөөрчээ. Харанхуйг далимдуулан зугтаасан бололтой.

	Түрүүчийн хэлэлцсэн хүмүүс явах явах газраараа түргэн яв! гээд цагдаа тэдний мордохыг хараад дөрвөн дээрээ хөлөө тавиад бүүргээ налж байна. Удалгүй морьдын туурайнаас гал гялс цалсхийсээр хэсэг морьтой хүмүүс зүг зүгт салж одов.

	Дөрөв

	Гүн шөнийн дунд одон мичид гялалзана. Гурван марал од цохон дээр иржээ.

	— Тэд маань хүрч байгаа болов уу? гэж Жаргал хүү асуухад эргэн тойрон харвал хойшоо тарлан цастай их уул бараалж, урагшаа цасаар хучаастай цэлгэр тал мэлтийнэ. Нөмөргүй газрын жавар нүүр амыг ховх долоон алдаж байна.

	— Тэд хүрснээ галаар мэдэгдэнэ. Сайн харж байгаарай гээд цагдаа, гар буугаа гүйцээж сумлав.

	— Гэрэл гялалзаж байна. Тэд хүрчээ гэж хижээл хар хүн хэлээд бууны чихний дарийг хуруугаар тэмтрэн үзэв.

	— Шөнө ч буунаас шийдэм л дээр дэг, гээд Жаргал хүү хусан бороохойгоо өргөж үзэв.

	Хойд энгэрийн хэдэн өвөлжөөн дээр их гал гэнэт оволзохыг нь хамгийн түрүүнд цагдаа харжээ.

	— Гал гал гэж Жаргал хүү шивнэв.

	— Гадаа гал түлж байгаа юм уу даа? Гэж хижээл хар хүн гайхсан байдалтай асуув. Цагдаа тосож аваад:

	— Үгүй, тийм биш, хятад цэрэг нутгийн айлуудыг дээрэмдээд шатааж байна. Тэд одоо тэгж хэрцгий загнавч хэдхэн мөчийн дараа ард биднээс хатуу хариу авна. Бид дайснаа ер хайрлахгүй. Гар дахь зэвсгээ чанга атга! Гэтэл тэртээ хойно буу дуугарав.

	— Байз замаг буу юу? Хурдан буу юу? Гэтэл бас буу дуугарав. Хүн хашхиралдан шуугив. Цагдаа ухасхийн босож, мориндоо мордоод:

	— Манайхан хятад цэргийг хөөж явна гэв.

	— Бэлэн л байвал учир бий гээд нөхөд нь олмоо чангалж мордоод, бороохойн сагалдаргыг царвуундаа хийж, шийдмээ чанга атгав. Наана чинь явна, тосоорой, амдаарай гэж хашхиралдана. Буу дуугаран дуугаран зэрлэг сум дээгүүр нь сүнгэнэн хангинан өнгөрлөө.

	Олон морьтой хүн давхилдан давхилдан ирэх нь хятад цэргүүд ажээ. Цагдаа нар агшин зуур амдан очиж, морин дээрээс буудалцан, барилцаж авалцан тулалдав.

	Амь гарсан ганц нэг хятад толгой хандсан зүгтээ зугтаав. Талд цас их боловч цагдаа нарын морьд нь адуунаас өдөрхөн барьсан хуртай тарган морьд тул нисэх шувуу мэт довтлон, хятад цэргийг гүйцэцгээж байна.

	Тав

	Цагдаа нар хятад цэрэгтэй шөнөжин хөөцөлдөн сөнөөгөөд өглөөний шар нарнаар цуглажээ. Саруул талын дундуур жингийн дардан зам зурайн харлаж байна. Шөнөжин нойргүй явсан хүмүүс жавартай хөндийг өгсөн яваа боловч өлчир бор царайд нь нэвширсэн байдал илэрч хүн бүр эвшээмтгий болжээ.

	— Манай дайсан энэхэн хэд биш шүү. Бид олон олон их дайнд явж гайхамшигт гавьяаг байгуулна. Энэ их үйлсийг манай мэргэн удирдагч Сүхбаатар жолоодно. Бид түүний тугийн дор ард түмэндээ эрх жаргалыг олгох дайчин их ардын журамт цэргийг байгуулж байна. Бидэнд Оросын их ард түмэн тусалж байна гэж цагдаа хэлэв.

	Сая мандаж байгаа нарны гэрэл уул талыг гийгүүлж, алсад уулс сүндэрлэж, бас уудам тал захгүй мэт мяралзана.

	Олны царайд баяр тодорч, хүн бүр ардын журамт цэргийн дайчин эрийн дансанд данслуулахаар шийдэж, ардын энэ их хэрэгт бид бие бэлхэн зүтгэнэ гэцгээв. Цагдаа олны эрмэлзэл ёсоор тэдний нэр, захиргааг дансалж аваад, хижээл хар хүнээр дарга тавив.

	— Энэ Барон Унгерн гэдэг чинь манай ардын намын талын хүн үү, үгүй юү? Гэж нэгэн өвгөн асуунгуут цагдаатай тамхилав.

	— Биш, биш! Барон Унгерн гэдэг бол орох оронгүй оргодол. Тэр монголчуудыг Гамингийн гараас гаргаж жаргуулна гэдэг худал хэрэг. Хятад цэргийг чоно мэт хөнөөлтэй дайсан гэж бодвол Бароныг барс мэт хөнөөлтэй дайсан гэж бод гэв.

	— Тийм юм бий, гээд өвгөн, үүрсэн бууны оосрын мушгирсан эрчийг гаргаж байв.

	— За нөхөд өө! Би явдлын хүн. Та нартай удаан байх завгүй. Та нар дайсан ирвэл өчигдрийнх шиг устгаж бай! Дайчин олон нөхдийг элсүүлж ол. Ардын журамт цэргийн жанжнаас дуудсан өдөр бэлэн очоорой гэв. Зовсон олон арддаа зол жаргалыг авчирч яваа баатар эрс та нар дайснаа дарж, дархан цолоо олж, өшөөтнөө дарж, өргөн алдраа мандуулсаар ир гэж хижээл хар хүн хэлээд сэтгэл хөдөлсний эрхээр цагдааг чанга тэврэв. Сэтгэл хөдөлсөн өвгөн хэлэх сайхан үг олж ядан байж, 

	— Сэтгэлийг булаах мэт эрхэм хонгор цагдаа минь, эр зориг чинь далайгаас гүн, уулнаас бат байна гэв.

	— Нэгэн сэтгэлт нөхөд өө! Ардын хилэнт тэмцлийн тулалдаан дунд газар шороо, ард түмний төлөө их гавьяа бүтээхийг ерөөе гэж цагдаа хэлээд агт морины алтан жолоог Нийслэл хүрээний зүг залав.

	— Тэр ерөөл бат орштугай! Гэж хуучин заншлаа дагаж хэлцгээн олон хүн, сэтгэл зүрх мэт итгэмжит цагдаагаа үдэн зогсоцгоов.

	— Цагдаа гуай! Таны чухам нэр чинь хэн бэ? Гэж Жаргал хүү асуув.

	— Чухам нэр минь Чойбалсан гэдэг гэв.

	— Цогтой Чойбалсан мандтугай! Гэв. Баяссан хүмүүсийн сэтгэлд Чойбалсангийн хэлсэн ирээдүйн сайн сайхны байдал тов тодхон ургаж, Чойбалсанг нүд салгалгүй ширтэж инээмсэглэжээ.

	Улаанбаатар

	1945 он

	 

	
ХОЙНООС ИРСЭН БИЧИГ

	Өгүүллэг

	 

	Хөхөгчин тахиа жилийн арван сарын аагим халуун өнгөрч намар болж байв. Авга нарын нутагт намрын нэгэн өдөр хойноос ирсэн бичиг байна гэнэ. Зөвлөлт Улс Ниппонтой дайтжээ. Ар халхын цэрэг Ниппонтой тулалдаж эхлэв гэнэ гэж нутаг нутагт ам амандаа хэлэлцэх сонин ой болж гэнэ.

	Юмны учрыг эргэцүүлэн мэдэх дуртай нэг хүн хойноос ирсэн бичгийг олж үзэхээр явжээ. Сураг нь «урт чихт» гэж нутгийнхны нэрлэдэг өвгөн Сүрэнжинийд байгаа мэт.

	Сүрэнжин гэдэг хол ойрын сонин хачин юмыг үргэлж дуулж суудаг хүн байжээ. Энэ хүн радио, цахилгаан мэдээ хэрэглэдэггүй боловч угийн сонор сэргэлэн хүн тул хол ойрт болсон явдлыг цаг тухайд амьд утсаар сонсчихдог байжээ.

	Авгын нутгийг эзэмдэн суусан Японы дарангуй цэргийн нэгэн суурин Сүрэнжиний ойр байдаг бөгөөд Сүрэнжинийг эгэл хүн биш гэж өтгөн шингэн мөр үзэхийг нь хүртэл аждаг байжээ. Энэ Сүрэнжин өвгөн Японы Дорнод Азид явуулж байгаа «Богд байлдаан» гэдгийг нь нэг нүдээр үздэггүй боловч энэ тухай тун нууцаар бие мэт итгэлтэй хүмүүстэй ярилцдаг байжээ. Эд хэлээ хивийн зангиа мэт алдууршгүй бат авч явах тул япончууд мөрдөөд мөрдөөд юу ч олж долоодоггүй байжээ. Сүрэнжиний нэгэн ходий нөхөр нь тэр юмны учрыг эргэцүүлэн сонирхогч Хичээлт гэдэг хүн ажээ. Тэр Сүрэнжинийд ирвэл олны шагшин хэлэлцдэг өнөөх хойноос ирсэн бичиг гэдэг нь тэднийд байжээ. Хичээлт тэрхүү сэтгэлд дотно нандин бичгийг гараар барьж үзэвч бичиг мэдэхгүй тул өөрөө унших аргагүй байжээ. Хойноос ирсэн бичгийг үзэхээр сонсохоор Сүрэнжинийд ирсэн гийчин нэлээд хэд байжээ.

	Нутгийнхны нь ажиглахад урьд үг хэлэх бүрдээ хянуур байдаг Сүрэнжин нь нэг л хийморьтой, сэтгэл нь хөхиүн хөгжилтэй, хэлэх үг нь эрс шийдмэг болсон байжээ. Тийм байдаг нь тэр хойноос ирсэн бичгийг уншсаны учир байжээ. Сүрэнжин чи монголч тул хойноос ирсэн бичгийг өндөр дуугаар дууд гэсэнд уншсан нь:

	«Бүгд Найрамдах Монгол Ард Улсын Бага Хурал, Засгийн Газраас Японтой байлдах ариун дайныг зарлахын хамтад илтгэх нь: Халх, дөрвөд, торгууд, ойрд, буриад, барга, өвөр монгол, цахар, ордос, харчин, дариганга, алшаа, дээд монголын зэрэг монгол овогтон, түүнчлэн Бүгд Найрамдах Монгол Ард Улсын нутаг жич хасаг, урианхайн ард, гадаадын түрэмгийлэн эзлэгч этгээд Японы боолчлон дарлагчдын зүгээс монгол овогтны амсаж байгаа гашуун зовлон дарлалыг үүрд устгаж Монголын ард түмний хэл бичиг, үндэсний соёл боловсрол юугаа эрхэмлэн улмаар боловсруулж өөрийн үндэсний хэв заншил, шашин суртахууныг сахиж өөрийн улсын бүрэн эрхт тусгаар тогтнох байдлыг улмаар бататган боловсруулж, аж амьдрал юугаа эрх чөлөө тусгаар тогтнохын ёсон зүйд нийлүүлэн зохиохын тулд цөм энэхүү ариун дайнд нэгэн зэргээр хөдлөн босоцгоохыг нутад итгэж байна» гэсэн байна.

	Хичээлт баахан бодосхийж байгаад:

	— Би бас учрыг нь олохгүй байна. Та утгыг тайлж хэлж өгнө үү? гэхэд Сүрэнжин:

	— Болно болно. Ар халх бол хорь гаруй жилийн өмнө ардын сэтгэлийг олох ардын хүслийг дагуулах засгийг явуулсан байна. Энэ засгийг өрлөг жанжин Чойбалсан жолооддог юм байна. Энэ жанжны баатар эрдэм зориг журам нь машид гайхамшигтай гэнэ.

	 

	* * *

	 

	— За хэрэг биш болжээ! Монгол манай Нихун улстай дайн зарлаж гэнэ. Энэ авгын нутаг чинь гол цохилтын нь чиглэлд оржээ гэнэ, яадаг билээ гэж нэгэн хижээл офицер сандран хэлэхэд залуу офицер:

	— Бушуухан л Токио хотдоо очиж эхнэртэйгээ уулзах юм сан гэхэд гуравдугаар офицер нь:

	— Тэр нутаг буцах ч гайгүй хэрэг.

	Энэ монголчуудыг тун хатуу төмөр гараар барих хэрэгтэй. Өнөөх «урт чихт» Сүрэнжинийд хойноос ирсэн бичиг гэдэг Ар Монголоос гаргасан хорт тунхаг байна гэнэ. Түүнийг олонд танилцуулж байна гэнэ. Хэдэн цэрэг офицер явуулж бариул гэж залуу офицер бачмаг тушаажээ. Тэр сандарсан офицер:

	— Манайхан ганц өдрийн хугархайд хэдэн арван километр ховх цохигдож хамаг бэхлэлтээ алдаж байна.

	Офицерууд аа! Зугтах тухай бодох цаг болжээ гэж бичгийн шүүгээ уудалж юмаа онгичиж байжээ.

	 

	* * *

	 

	— За Хичээлт чи Ар Монголын цэрэгт хүрээд «Авгын олон ард иргэд, монгол улсын соёлд сүсэлч чин сэтгэлээр дагаж нийлье» гэж хэл. Бас манай... сууринд байгаа ниппончууд их цэргийн сүрээс сүрдэн айгаад зугтахыг завдана гэж хэлээрэй! гэж Сүрэнжин Хичээлтийг моринд нь мордуулаад гэртээ ортол гадаа бараа харж байсан хүүхэд исгэрэн түгшүүрийн мэдээ өгчээ. Сүрэнжин япончууд ирж яваа байх даа, харин айлчин гийчин завдаж явчихсан нь сайн болжээ. Ганц намайг яах вэ гэж бодоод:

	— Хүүхэд ээ! Нуугд гэж гэрээс дууджээ. Удалгүй гэрийн үүд нь онгойж олон бууны ам яралзан өлөн чоно шиг нүдэнд хүйтэн япончууд орж иржээ.

	— Хойноос ирсэн бичиг хаана байна гэж нэгэн муухай, монгол хэлтэй японы асуухад Сүрэнжин суусан байраас хөдөлсөнгүй:

	— Хойноос ирсэн бичгийг галдаа өргөлөө гээд тулганд ноцож байгаа галд өнөөх сайхан дотно элэгсэг бичгээ түлжээ.

	Сүрэнжин тэр сайхан бичиг юугаа муу хар заналт дайсны бузар гарт өгснөөс галдаа түлсэн нь дээр гэж аман дотроо шивнэжээ.

	— «Урт чихт» бос! гэж нэгэн япон цэрэг тушаажээ. Сүрэнжин юу ч болсон дүүрчээ. Энэ сайхан ариун хэргийн эцсийг үзэлгүй дайсанд алагдах учиртай байжээ гэж бодсоор гэрээсээ гарчээ.

	Тэр суурин нь Сүрэнжинийхээс хорины газар тул тэнд удалгүй хүрчээ. Японы нэгэн пээдгэр офицер хүйтнээр инээн:

	— Хойноос ирсэн бичгээ яасан бэ гэхэд хажуугаас нь:

	— Энэ биднийг орохтой зэрэг галдаа түлж устгасан гэхэд нөгөө офицер түлж устгасан чинь сайн боловч бидний Наран хүнд толилуулдаггүй нь их нүгэл болж дээ! гэж хэлмэрчээр дамжуулан хэлжээ.

	Энэ офицер хүнийг зодох маш дуртай тул Сүрэнжинийг тархи толгойгүй зодож эхэлжээ. Хижээл офицер орж ирээд их уцаарлаж:

	— Чи бас түрүүнийх шиг үг хэлж чадахгүй болгох нь уу? Боль!..

	Надад хэлэх юм байвал манаа дуудаарай! гэж Сүрэнжинд хэлжээ, 

	Сүрэнжин өвгөн тэр офицерын үгийг хэлмэрчийн орчуулахад нь чи ч надаас их үг дуулах байх аа, цусын чоныг доо гэж бодоод шазуураа зуужээ.

	 

	* * *

	 

	Япончууд Сүрэнжинийг нэгэн муу хар пинд түлхэн оруулжээ. Харанхуйд дэмий тэмтчин явахад нь нэгэн нойтон зөөлөн юм гарт нь дайралдаж нялцасхийгээд хүн ёолох нь дуулджээ. Дахин тэмтрэн үзвэл нэгэн хүн хэвтэж байжээ. Сүрэнжин энэ ямар хүн байдаг юм бол гэж өргөж өндийлгөн пингийн завсраар орсон гэрэлд үзвэл өөрийн дотно нөхөр Хичээлт нь байжээ. Түүний бие нь туж цус нөж болжээ. Дотор нь палхийж дахин сайн ажиглаж үзвэл нас барсан байжээ. Сүрэнжин хэдхэн мөчийн өмнө Ар Халхын цэрэгтэй уулзуулахаар хамаг дотно үгээ захиж мордуулсан хайрт нөхөр минь энд үхээд хэвтэж байх нь хэчнээн их гашуун зовлон бэ? Муусайн наран хүнтэй эрэгчин эмэгчнээ үзнэ гэж бодоод пингийн үүдийг өшиглөвөл сул байжээ. Тэндээс хэдэн япон ирж яваа харагджээ.

	Сүрэнжин нас дал гарч, хөл муудсанаа мартжээ. Нэгэн японы багалзуурт үсрэн хүрвэл япончууд тэднийг салгаж Сүрэнжинг хүзүүгээр нь боомилон пингийн нуруунаас дүүжилжээ. Түүнийг ухаан алдмагц боомоос буулгаж хүйтэн ус шүршиж сэргээгээд «Өчиг байна уу?» гээд Сүрэнжин өвгөний толгой сэгсрэн дуугарахгүй болохоор нь дахин дүүжилжээ.

	Сүрэнжин нэгэнт юу ч хэлэхгүй гэж шийдсэн тул шазуур зуун дуугүй байжээ.

	Өнөөх пээдгэр япон, 

	— Энэ муу өвгөний хэл татсан байлгүй дээ, одоо орой болж байна. Маргааш суурины олныг цуглуулж өвгөнийг хэл оруулж юм хэлүүлж болох байлгүй дээ гэжээ.

	Сүрэнжин тэр пиндээ цоожтой манаатай хоножээ.

	Өглөөний мандах нарнаар япончууд гараа өргөөд сүү долоосон гөлөг шиг гөлөлзөж явааг Сүрэнжин пингийн завсраар харж «Хойноос ирсэн бичиг»-ийн уг эзэд нь ирээд япончуудад учрыг нь хэлж байгааг сая олж мэдсэндээ баярлаад:

	— Ар халхын авралт авгай нартаа баярлав, гэж боомилогдон сэлхэрсэн паргиа хоолойгоор хашхирч байжээ.

	1945 он

	Улаанбаатар

	 

	
АРДЫНХАА ТӨРИЙН ТУСГААР ТОГТНОЛЫГ ЦОГ ЖАВХЛАНТАЙ БАТЛАВ

	Дорнод уулын дээгүүр үүрийн гэгээ туяарч Монголын тусгаар улсын чөлөөт ардын хүсэл болсон 1945 оны 10-р сарын 20-ны өглөө боллоо.

	Нийслэл Улаанбаатар хотын ардууд өглөө эртлэн босож гоёлын хувцсаа өмсөж хүн бүр Монголын хуучин заншлаар өглөөний цайгаа аяга дүүрэн хийж түвшин сууж тохилон уув. Нийслэлийн гудамж бүхэнд дайснаа дарах цог заль хийморьтой соёмбот далбааг дээр өргөсөн хөдөлмөрчдийн их их сүрлэг жагсаал явна. Жагсаалыг эгэл ардаас эхлэн эрэлхэг дайчин генерал хүртэл жанжлан явав.

	Хошууч генерал Мижидийн жанжилсан 3-р хорооны 4-р хорины ардын нэгэнд нь би явалцав. Сэтгэл хөхин хөгжилтэй, цог жавхлантай бөгөөд 24 жилийн дайчин ялалтын дүндээ хязгаарлашгүй омог төгөлдөр явахдаа хэний ч өмнө Бүгд Найрамдах Бүрэн Эрхт тусгаар Улсаа батална гэж өндөр дуугаар бардам өгүүлэхээс мятрахгүй хэлэх эрхтэйгээ мэджээ.

	Хүн бүр сэтгэлийн дотор Монголын ард түмнийг тусгаар их улсад нэгтгэж явсан тэртээ 700 жилийн өмнөх их билигт дайчин зохион байгуулагч Чингис хааны их явдлыг ч бодов. 200-300 жилийн өмнөх хутагт баатар Лэгдэн хаан, түмэн жил соёлыг гийгүүлэгч Цогт тайж нарын чин зүтгэлийг ч дурсав. 30 гаруй жилийн өмнөх цогтой эх оронч ардын хатан баатар Магсаржав, манлай баатар Дамдинсүрэн нарын байлдаан бүрд дайснаа дарж цог заль хийморьтой явсныг ч санав. Хайр сэтгэлийн дээж болсон зоригт удирдагч Сүхбаатарын хишгийг хүртээн үлдээсэн ардын хувьсгалт гэгээн төр хамаг монголчуудын жаргалын жолоог баригч Чойбалсан хоёрыгоо жил бүр энхжиж, он бүр мөнхжиж явахыг сэтгэл дотроо ерөөн шивнэж явав. Ийнхүү манай ард түмэн тусгаар улс юугаан байгуулах гэж хэдий их саадыг туулж хэчнээн их тэмцлийг хийсний түүх хүн бүрийн сэтгэлд энэ хэдхэн мөчийн дотроо дахин нэгэн удаа жирвэсхийн давтагдаж өнгөрөв. Хэдийнээс дээдсийн дайчин уламжлалыг залгаж Монгол улсыг мандуулахын төлөө Есүхэй баатар эцгийн цахиж асаасан, Өөлөн эхийн үлээж хөгжөөсөн гал голомтыг дайсны бузар гуталд баллуулалгүй сахисаар ирсэн хээр талын ариун санаат халх монголчууд ардын эрхийг хүндэтгэдэг гэгээн төрөө 24 жил мандуулав.

	Манай Монголын тусгаар тогтнох явдлын голомт руу дайсны хар жадыг шаалгалгүй, өвч хуяг мэт үнэнч батыг гүйцэтгэснээ бодоход Халх Монголын ард түмэн бахдан бардахгүй бол хэн бардах вэ?

	3-р хорооны 13-р хорины эмгэн Тогооч, «Тусгаар улсаа зөвшөөрсөн»-өө баталж үсгээ зураад харих замдаа огт танихгүй нэгэн хар хүүд хэлсэн нь: «Би өнөөдөр магнай хагарам их баяртай явна. Энэ ардын төрийн хэрэгт 18-тайгаасаа гучин хэдэн насыг наслахдаа нас барсан нэгэн хүүгийнхээ шударга зүтгэлийг өнөөдрийн өдөр үзлээ гэж бодож байна.

	Хүү минь нас баравч хүүхэн минь түмний тоосонд явж төрийн хэрэгт зүтгэж өнөөдөр миний хамт явж улсаа батлах үсгээ зурж байна» гэжээ.

	Ард бүр үндсэн захиргааны бүртгэл цэс дээр «Тусгаар улсаа зөвшөөрнө» гэж үсгээ зурахдаа хурууны эрхийгээр үзгийн үзүүр эргэлдэж, үг бүтээж нэр тавих нь энгийн эгэл биш, маш гүн утгатай гэдгийг нэвтэрхий ойлгожээ. 3-р хорооны 4-р хорины ард одонт Жаргал Монгол улсын тусгаар тогтнолыг зөвшөөрөн үсэг зураад гарахдаа 1911 онд Монголын тусгаар улс тунхагласныг олж сонсоод Хятадын түмэн газрын их цагаан хэрмийн цаана нутагладаг Чин вангийн хошуунаас Халхын тусгаар улсын нийслэл Их хүрээнд явган ирж Монголын шинэ улсын соёлд сүсэглэн дагаснаа дурсан ярихдаа их удирдагч Сүхбаатарын хамт Хужирбулангийн цэрэгт яаж суралцсан, ардын хатан баатар Магсаржав, Сүхбаатар нарын хамт Халх голын байлдаанд хэрхэн явсан намтраа товчхон дурсаад ихэд сэтгэл хөдөлсний эрхээр «Олон сайхан нөхдийн өргөмж дэмжлэгээр ардын эрхт төрийн ач авралаар өдий зэрэгт хүрэв» гэж ярих үгээ төгсгөснийг үзвэл манай ардууд өөрийн тусгаар улсаа, ардын эрхийг хүндэтгэдэг, гэгээн төр гэж нэрлэдэг явдал энэ 10-р сарын 20-ны өдрийн их явдлаар дахин батлагдав. Ертөнцийн их улсын зэрэгт хүрэхэд юу хийхээ бид тодорхой мэдэж байна. Монголын ард түмнийг хээр талын бүдүүлэг бэртэгчид гэдэг муу үзлийг ертөнцийн нүүрнээс арчиж хаяна гэж Монголын тусгаар улсын чөлөөт иргэний хувьд бардам хэлнэ.

	1945 он 10-р сарын 20

	
АЛЬ НЬ ЗӨВ БЭ?

	Магнай Цэнгэл хоёр хавар, аймгийн дундад сургуулиас харихдаа хэн сүүлдэж, хэн бэлтгэлгүй улсын 25 жилийн ойн их баяр наадамд очсоныгоо гурван хул айргаар ваалах гэж тогтов. Хэлэлцсэнээ баттай болгох гэж бяцхан хэлэлцээр бичиж гарын үсэг зураад уул хэлэлцээрээ алхан хээ гарган тас хайчилж хуваагаад тал талаар нь авлаа.

	Магнай энэ тухайгаа эцэг эхдээ зөвлөн хэлсэнгүй. Өөрөө гагцаар бэлтгэв «Багачуудын баярын үг» гэдэг шүлгийг цээжилж уран хөдөлгөөнтэйгөөр уншиж сурав (хонь хариулахдаа). Мөн «Булгидаг даага» гэдэг бүжгийг зохиож өөрөө нааддаг болов. Бас «Нусхай бор хүү» гэдэг инээдэмт үзэгдэл өөрөө тоглодог болов. Нутгийн хүмүүс Магнайг их цовоо сэргэлэн хүүхэд гэж их л тоодог тул түүний шүлэг ба бүжгийг хот бүр үзэхийг хүсэж Магнайг үдэш болгон ямар нэгэн хот айл урьдаг болов.

	Цэнгэл хармагц аав ээж хоёртоо Магнайтай байгуулсан хэлэлцээрийнхээ учрыг тайлбарлан хэлэв. Аав ээж хоёр нь охиноо их өхөөрдөж үлгэр шүлэг хэлэхэд нь аав нь дэмжих, дуу дуулахад нь ээж нь туслах, бүжиглэхэд нь бяцхан дүү нь оролцохоор тогтов. Цэнгэл «Авай хилэн галзуу баатар» гэдэг үлгэр цээжлэн уянгалуулан хэлдэг ба «Жаргалтай дэлгэр» гэдэг дууг яруу сайхнаар дуулдаг болов. Өөрөө «Орой тугал» гэдэг инээдэмт бүжиг зохиож бяцхан дүүгийн хамт тоглож сурав. Цэнгэлийн үлгэр хэлэх, дуу дуулахад айл аймгийн хөгшид нүднээс нулимс унаган сонсдог ба бүжгийг нь элгээ хөштөл инээж үздэг боллоо.

	Магнай Цэнгэл хоёр 1946 оны 7-р сарын 10-нд улсын нийслэл Улаанбаатарт ирэв. Өөрсдийн бэлтгэсэн зүйлсийг хэлэлцээрийн 4-рт дурдсан ёсоор тус тусын аав, ээж, ах дүү нарыг комисс болгон суулгаж хянуулав. Тэр хоёрын аав ээж ах дүү нар нь тэдний бэлтгэсэн уран сайхны зүйлийг онц сайн гэж үзээд ихэд сайшаав. Магнайн аав хэлсэн нь:

	Энэ нь 1-р, тэр нь 2-р гэж дугаарлаж хэлэхийн аргагүй чадвартай сайхан болсон тул хоёр хүүхэд вааны 3 хул айргаа хоорондоо хувааж уувал таарах юм байна гэж санал гаргав

	Цэнгэлийн аав, Магнайн аавын саналыг зөвшөөрсөнгүй, санал гаргасан нь:

	Танай хүү Магнайн бэлтгэсэн зүйл нь сонирхолтой сайхан боловч олон хүний санал хүчнийг оролцуулсангүй байна.

	Манай охин Цэнгэлийн бэлтгэсэн зүйл бол аав ээжийн тус дэмжлэгийг хүлээж бяцхан дүүгээ оролцуулан тоглосон тул олны хүчийг хэрэглэж олонтой холбоотой бэлтгэсэн тул манай охиныг 1-рт оруулж вааны гурван хул айргийг танай хүү Магнайд уулгавал зохино гэв.

	Уралдааныг шалгах комисс ингэж санал зөрсөн тул эрхэм залуу уншигчид минь аль нь зөв болохыг зохиолч ахдаа хариу ирүүлэхийг найдаж хувьсгалын 25 жилийн ойн эрчимт халуун баяр хүргэе.

	1946 он

	 

	
МИНИЙ АР ГЭР

	... Би төрсөн нутаг, өссөн гэртээ очсонгүй өнө болжээ.

	Миний морь ялгуум сайн, хэдийнээ хэдэн арван км алслан давхижээ. Энэ харгуй замаар өгсөх уруудах аянчин, жинчин, автомашин мундахгүй. Үе үе хол аймгийн танил, хотын найз нар дайралдаж, байн байн мэнд мэдэлцэж тамхилалцсаар явав. Миний багад энэ харгуй замаас салсан зам, жим хуруу даран тоолмоор цөөхөн байлаа. Одоо хөтөл дөрөлж өнгөрөх тутам хөндлөн гулд гарсан өргөн дардан харгуй зам олон болжээ. Нэрийг сурвал сумын төв сангийн аж ахуй, модон урлалын газар, хонь өсгөдөг аж ахуйг дайран гардаг зам гэнэ. Хааяа өвс ургаж эдгэрсэн зам тохиолдох нь мөнөөхөн хошууны хийд, жалгын хурал орж байсан зам ажээ. Их үд болоход би баахан ундаасаж замд тохиолдох айлаар бууж цай ууж нутгийн сонин дуулсаар явлаа. Урьдын отгийн дарга, сул гүн, дайчин жонон тайж, тойны нутаг дээгүүр олон олон хот айл буужээ. Сураглавал, багийн дарга, улсын сайн малчин, улсын гавьяат дуучин, намын гишүүн, эвлэлийн үүрийн ухуулагч, улсын мал сайн туугч эдний тэдний хот гэлцэнэ. Би хуучин цагийг эргэцүүлэн бодов. Миний багад хот айлын баруун өмнө талд нь том цагаан гэр байдаг байсан. Хотын бусад талд газар гишгэх гагц малгүй, гаднаа хөллөх гагц тэрэггүй гэрүүд бараалан нэвсийж байдаг сан. Би тийм бор гэрийн нэгний нь хүн билээ. Тэр том гэрийн эзэн хувалзын хуулиар амьдарч «Оноос онд отгоны нүд нь ахиж, жилээс жилд жинсний өнгө нь солигдож» байхад бяцхан гэрүүдийн бүрээс нь улам нэвсийж, эзэд нь улам хоосорч байжээ. Одоо хот айл ондоо болжээ. Бор гэртэн цагаан гэртэн болж амьдрал хөдөлмөр хоёр нь ардын ба амины хэрэгт зоригдох болжээ. «Нөхрийн хэрэг бүтвэл өөрийн хэрэг бүтнэ» гэдэг зарчимтай хот-айлууд байдаг болов.

	 

	* * *

	 

	Ойрын жил исэр (ор) дээр унтаагүй тул нуруу баахан хөшжээ. Гадна гарвал агь, шаваг, аргалын утааны үнэр хослон үнэртэж байлаа. Хээр хоносон эр үхрүүд тэртээ хажууд харагдаж, хэрээтэй морьд нэлээд хол очсон байх бөгөөд аав минь уургач хулаа эмээллэн адуундаа мордож байна. Ийнхүү эрт босож орой унтаж, үнэнийг санаж шударгыг барьж төрдөө зүтгэлтэй түмэндээ хүндтэй болж улсын сайчуулын зэрэгт оржээ дээ гэж санаад хот дүүрэн малаа харахад сайн эцгийн хүү чөлөөт орны ард над урам зориг хэчнээн их байгаагаа гайхав. Хөдөөгийн айлууд ердийн өдрийн ажлаа эхлэв. Ээж минь амтат зузаан өрөм таваглаж над шинэ идээ тавив. Урьд гэр зуурын ажилдаа дарагдаж суудаг ээж минь одоо их самбаа завтай болсон мэт багийн албан ажилд оролцдог болжээ. Амины жижиг сажиг ажил ярихаасаа ардын аж ахуйг хөгжүүлэх асуудлыг ажлын хажуугаар шийдэж байх болсон нь их сонин санагдав. Хүү минь цай уух зуураа манай багийн төлөвлөгөөт ажилтай танилц гэж улаан ваадантай данс хараа гаргаж өгөв. Ээж минь ээ! Та багийн захиргааны юу нь юм бэ? гэхэд ээж маань:

	— Багийн захиргааны ардын аж ахуйн төлөвлөгөө эрхэлсэн тэргүүлэгч гэв. Урьд айлын аргал түүж, хөөтэй тогоо тэвэрч, арав хүртэл тоо мэдэхгүй явсан ээж минь одоо төрийн нэгэн чухал үүрэг гүйцэтгэж байгаа нь манай улсын ардын эрх хэчнээн тэгш сайхан нь гэрчлэгдэж байгаа тул баярласны минь хэлэхэд барагдахгүй. Ээжийнхээ үрчлээ болсон нүүрийг нь харахад хүлээсэн эрх үүрэгтээ эрэлхэг хангамжтай байгаа нь илхэн байлаа. Манай баг уржнан сумын хэмжээн дээр ажлын гүйцэтгэлээр гуравдугаарт орж ноднин хоёрдугаарт орсон. Чойбалсангийн анхдугаар таван жилийн төлөвлөгөөг эхэлснээс хойш сумын хэмжээн дээрх тэргүүн ажилтай таван багийн нэгэнд орж яваа гэж хөхиүн байдалтай хэлж тулган дээрх цайгаа сүлж самран эхлэв. Гадна хоточ ноход хуцалдан хүмүүс давхиж ирлээ. Ээж гарч хараад:

	— Дүү чинь ирлээ. Уржигдар сумын эвлэлийн үүрээс зургаадугаар багт ухуулгын ажлаар явуулсан юм гэв.

	Би угтан гарч харвал дүү минь хонгор морио унаж хажууд нь багийн дарга Жамц, сайн малчин Жав нар дагалдан явна. Дүү бид хоёр хэдэн өдөр дараалан явсан сууснаа ярилцав. Дүү минь сурахын хамт малын ажил, сумын ажил хэрэгт шуурхайлан оролцдог ба зохиол зохион бичихийг ч санаа сэдэж явааг мэдэв. Ах аа! Би Чойбалсангийн таван жилийн төлөвлөгөөнд биеийн хөдөлмөрийн хамт оюуны хөдөлмөрийн дээжээ өргөхөөр зохиол зохиож сурахаар оролдож хэдэн өгүүллэг бичсэн. Түүний нэгийг би уншъя гэв. Бичсэн зүйлийг харахад дүү минь бичигт боловсон суралцсан нь илэрхий.

	«Хоёр малчны уралдаан» гэдэг зохиолоо уншив. «Хөвөн цагаан цасаар хучлагатай, уудам хөндий тэртээ уулын хормойг дэрлэж, энэтээ мөрний хөвөөг өшиглөжээ. Дөрөө шүүрэм сахлаг өвсний оройд тана мэт цан хяруу гялтганана.

	Алсаас ирэхэд өргөн бэлчээр дунд олон хонь бэлчих нь сувд сацсан мэт. Хоньчны эмээлтэй морь нь өвслөөстэй. Түүний дэргэд хоньчин суух нь үзэгдэнэ. Энэ бүгдийг харж яваа эмгэний морь ялгуум явдалтай тул түдэлгүй хүрэв.

	Хэдий өвлийн ид хүйтэн болсон цаг боловч буурал өвгөн хоньчин, сур нухалж даарсан шинжгүй малгайгаа хажуудаа тавиад толгой нүцгэн сууна. Өвгөний араас хүн ирэхэд эргэж хараад:

	— За Ханд сайн явж байна уу? гэж асуув. Эд хуучин танил тул Ханд мориноос бууж мэндийн хариуд тогтмол хэдэн үгээр хариулж нарийхан цагаан соруултай гаанс гаргаж тамхи нэрэв.

	Өвгөн сахал дээрээ тогтсон цанг унагаж өвдөгнийхөө дэргэд байсан гаансаа авч нэг тогшиж нэг үлээж хэтээ цахиж тамхиа асаав. Хандын морь нэлээд хөлөрч, бас ганзаганд нь бузгай овортой юм байна. Өвгөн Балдан, Ханд хоёр анхдугаар таван жилийн төлөвлөгөөт ажлыг гүйцэтгэхдээ жил жилд уралдаан байгуулахаар тогтжээ. Балдан:

	— За хө! Одоо нар орой болжээ. Үдшийн жавраас өмнө малаа хотлуулъя. Манай үхэр тэр байна. Ханд чи туугаад оч.

	Ханд мордоод үхрийн зүг хатируулав. Орох нарыг бүдэг солонго хүрээлж тэнгэрийн царай хүйтрэх төлөвтэй байлаа. Балдан, нар чихлэхэд тэнгэр хүйтэрдэг, энэ шөнө цас орж шуурга тавьдаг болов уу гэж бодно.

	 

	* * *

	 

	Үдшийн бүрэнхийн дотор хэдэн том гэрийн тооноор утаа уур бургилан аргалын утаа сэнгэнэн үнэртэнэ. Ханд баруун талын том гэрийн гадаа буув. Хуучин айл явсан тул нохой хорь гэсэнгүй, танил ноход сүүлээ шарван эрхэлнэ. Гэрийн эсгий үүдийг сөхөж ормогц Балдангийи гэргий хуучин танилаа харж:

	— Хүүе, газрын хаанаас ирэв! гэж дуун алдаж тосов. Айлчин Ханд эгчмэд тул золгоод Балданы гэргийг үнсэв.

	Гэрийн гадна мал хотлох ажил дуусаж, чимээ анир тасрав. Уужим саравчны нэгэн талд хонь ямаа тавтай хэвтэцгээнэ. Пингийн нөгөө хэсэгт уяатай үхрүүд пин ба уяанаас бишүүрхэж босоо зогсоно.

	Гэрүүдийн ард нуруулдсан өвс дүнхийж хэдэн морьдыг хашааны шонгоос таваглан борджээ.

	Гэрийн дотор тосон дэн барьжээ. Шинэхэн төмөр зуухан дээр тогоотой хоол буцална. Том ган тулган дотор домботой цай жигнэжээ. Хоймрын авдар дээр Монгол, Зөвлөлтийн гавьяатны хөрөг зургийг том гуунд хийж тавьжээ. Түүний хажууд мөнгөн бүслүүртэй зандан хувин харагдана. Зүүн хойд авдар дээр ном сонин давхийтэл хураагаад өмнө нь сампин, бэхний халз төмөр үзэг тэргүүтэн бичгийн хэрэгсэл өржээ. Зүүн унинд дугтуйг нь эв муутай урж нээсэн захидлууд хавчуулжээ. Энэ бол Балданы цэрэгт мордсон хүүгийн захидлууд бөгөөд эцэгтээ аж ахуйгаа хэрхэн боловсон хөгжүүлэх тухай сануулгыг бичсэн байжээ.

	Өвгөн Балдан, дөрөө хазаараа харшуулан хангинуулсаар орж ирэв. Айлчин Ханд халуун цай, гэрийн дулаанд халууцаад баруун ханцуйгаа сугалдаргалжээ. Гэрийн баруун талд жижиг мал оруулсан тул айлчин эмгэний суудал гэрийн баруун хойморт оногдож өөрт нь баахан дээгүүрдсэн мэт санагдаж байлаа.

	Балдан цог дээрх домботой цайгаа авч аягалахын хамт гэргийн чихэнд хэдэн үг шивнэн зөвлөв. Гэргий нь гаднаас нарийн боов оруулж шинэ идээ засав. Ханд богцоо уудалж сархад нэгэн лонх, цаасанд боодолтой нарийн боов, хадаг нэгийг гаргаж Балданд айлчны ёсоор бэлэг барив. Балдан яаран буусан нударгаа сөхөж хүлээн аваад дээжийг нь хойд авдар дээрээ тавьж бусдыг гэргийдээ шилжүүлэв.

	Хоол болов. Жигнэсэн сархад халав. Балдан гэрээсээ хүргэн охин хоёроо нэрлэн дуудав. Гэргий нь авга ах, бэргэн хоёроо урихаар явав. Гэрийн эсгий үүд удаа дараагаар сөхөгдөж хүйтэн жавар сэнгэнүүлсээр уригдагсад орж ирээд айлчинтай мэндлэв. Гэрийн эзэн айлчин, уригдагсад эрэмбэ дараагаараа суув. Балдан босож:

	— За та минь ээ! Манай дотнын хайрт Чойбалсангийн анхдугаар таван жилийн төлөвлөгөөг болзооноос нь наана боломжтой сайхан биелүүлэхийн тулд ард түмэн бид арван давхар хүчнийг гаргаж хөдлөх хэрэгтэй болжээ. Маргааш өглөө агуу их ажлын төлөвлөгөөний хоёр дахь жилийнхээ ажлыг нээж эхлэхэд энэхүү эмэгтэй нөхөр Ханд бид хоёр хувьсгалт уралдааныг байгуулж нөхрийн дээд болсон Чойбалсангийн их төлөвлөгөөг бүтэмжтэй биелүүлэх гэж байна гэв.

	Хэдий гэр зуурын хэрэг боловч цугларсан хүмүүс алга ташин баярласныг мэдэгдэв. Айлчин Ханд сугалдаргалсан ханцуйгаа өмсөж товчоо товчилж өврөөсөө нэгэн хадаг гаргаж Балданы гэргийн авгад барьж өндөр уулын нөөлөг нь их ч гэсэн нөмөр нь их, өвгөн хүний яриа нь их ч гэсэн түшиг нь их байдаг тул бид хоёрын ажилд өлзийтэй сайхан зөвлөгөө өгч явахыг хүснэ гэв. Өвгөн хадгийг авч зөвшөөрснөө толгой дохиж мэдэгдэв. Гэрээгээ хийх болов. Тус тусын төлөвлөгөөг үзэлцэв. Ханд уржнан жил бичиг сурсан тул сурмаг гараар таталсан гэрээг муухан үсэглэж уншив. Тэр хотын ахмад насны хүн нь Балданы гэргийн авга тул гэрээг гэрчлэн гарын үсэг зурав.

	Шөнө орой болтол газар газрын сайн малчин олон үйлдвэрийн сайчуудын тухай ярилцав.

	Шөнө нь цас намуухан орж үүрээр тэнгэр сайхан цэлмэсэн байлаа. Үүрийн хяраагаар босоцгоож Чойбалсангийн таван жилийн төлөвлөгөөний хоёрдугаар жилийг эхлэхээр эмээл хазаараа барьцгаан гэрээс гарч морьдоо эмээллэв. Шинэ ажлын мөрөө гаргаж, жил болгон уралдаант ажилд түрүүлэн улаан туг хадгалж байгаа багийн захиргааны зүг мордов» гэж уншаад дүү минь давхраат алаг нүдээрээ намайг харав.

	Би хайрт дүүгээ халуун сэтгэлээр энхрийлж харав.

	 

	1947 он

	
СҮХБААТАР ХОТ

	Элбэг уст Орхоны хойд хөвөөн дээр Их удирдагчийн нэрэмжит Сүхбаатар хот сүндэрлэж байна. Энэ бол манай бахтай их ялалтуудын нэг хэсэг нь мөн юм. Энд 1921 оны хавар цаг, их удирдагч Сүхбаатар Чойбалсан нар ардын хувьсгалт цэргийн анхны хороодыг байгуулж байсан түүх бүхий билээ. Сүхбаатар хотын оршиж бий энэ газарт хориодхон жилийн өмнө юу ч үгүй хоосон байв.

	1926 онд хүйтэн усаар ноос угаадаг газар энд анх байгуулснаар Сүхбаатар хот нь ердийн хөсгийн олон замын уулзар болон эхэлжээ. Дараа нь манай халуун найрамдал бүхий Зөвлөлт улстай усан замаар харилцдаг онгоцны буудал байгуулагдаж, манай улсын үйлдвэр худалдааны олон төрлийн баз, дамжлагууд, улс олон нийтийн байгууллагууд төвлөрсөн ердийн хөсөг, авто машин, усан тээврийн зангилаа хот болов. Сүхбаатар хот арвай мэт арвижин хөгжсөөр Орхоны хөвөөг дагаж 8 километр газар үргэлжилсэн залуу хот болжээ. Одоо Зөвлөлтийн төмөр замчдын эрэлхэг хөдөлмөрөөр асар богино хугацаанд Сүхбаатар хотын дундуур төмөр зам байгуулагдсан нь тус хотын хөгжилд шинэ өөрчлөлт болов. Энэ зам бол ганцхан тээврийн зам төдийгүй ялгуусан их Зөвлөлт улсын элбэрэлт ард түмнээс эв санаа нэгт Монголын ард түмэндээ чин сэтгэлийн бэлэглэл болгосон том том тусламжуудын нэгэн мөн бөгөөд нийгэм журамт эх орны нийслэл алдарт Москватай хувьсгалт Монголын нийслэл Улаанбаатарыг шууд холбосон их зам мөн. Энэ замаар тэргүүний соёл шинжлэх ухаан манайд гийгүүлэн ирнэ.

	 

	Энэ зам, манай хөгжлийн ариун үрийг өргөн бөгөөд хурдан болгоно. Энэ зам бол Монголын үй олон хөдөлмөрчний хүслийг хангаж, тэдний жаргалант амьдралд жавхлан зоригийг нэмэв. Одоо Сүхбаатар хот төмөр зам, усан зам авто машины зам, ердийн хөсгийн зам, цөм бүрдсэн шинэ хот болжээ. Сүхбаатар хотын энэ бүх хөгжил нь манай ах дүүгийн найрамдалт Зөвлөлт их улсын өдөр тутмын тусламжаар бий болсон юм.

	Энэ залуу хайрт хотоо, ард түмэн энхрий сайхан сэтгэлээрээ тэтгэмжлэн эх орныхоо сүрлэг чимгийн нэг болгох нь эргэлзээгүй хэрэг.

	Сүхбаатар хот

	1949 он

	
АРДЫН ХҮЧ

	Цэлмэг нэг орой нийслэлийн зүүн хойд захад явтал хоёр сарын өмнө хоосон байсан газарт шив шинэхэн барьсан цэнхэр хайстай цэцэрлэг миний сонирхлыг татав.

	Тэр маань Улаанбаатар хотын 4 дүгээр хорооны 14 дүгээр хорины ардуудын байгуулсан цэцэрлэг ажээ. Бид шууд энэ цэцэрлэгт оров.

	Энэ сайхан шинэ ажлыг анх санаачилсан хүнийг сурвал, тус хорины идэвхтэн ард Гэлэгдорж, Шийтэр, Жамц нар гэнэ. Тэдэнтэй нүүрээр учирч танилцах завшаан мөн над тохиолдов.

	Нөхөр Жамц бол 70 настай бөгөөд өрөөсөн хөл нь өвчтэй боловч «Уулыг цас дардаг эрийг нас дардаг» гэж зүгээр суулгүй, хатуужил зоригийг гарган явж дэмжлэг сайт ард түмнээ удирдаж яваа зорилго ихт хүн байна. Нөхөр Шийтэр бол ид дунд насны идэвхжил шийдвэр сайтай, хорины ардад итгэмж хүндийг олсон сайн зохион байгуулагч хүн юм. Нөхөр Гэлэгдорж бол санаачилга сайтай, оролдсон ажилдаа бүрэн эзэн нь болдог олонд найдвартай, ажилдаа амжилттай хүн байна.

	Уг цэцэрлэгийг сонирхож үзэхэд урамтай зүйл олон байна. Цэцэрлэгийн төв дунд нь 2 метр шахам зузаан шороо төвийлгөж, таван хошуу хийгээд, зүлэг ногоо суулгасан нь атар газар мэт байна. Таван хошуугаа тойруулан бүжгийн талбайг 700 аад хавтгай дөрвөлжин метр газар засаж, талаас нь хэтэртэл хавтгай чулуу дэвсчээ.

	Бүжгийн талбайн гадуур нь нарийн банзан бандан хийж, 200 гаруй хүний багтаамжтай суудал бэлтгэжээ.

	Суудлын араар, өргөнөөр 3 метр, гүнээр 70 сантиметр ухсан сувагт үржил шим төгөлдөр хар шороо дүүргэж зулзаган улиас, хар мод, хуш зэрэг 200-аад мод эгнүүлэн тарьжээ.

	Тарьсан модны нь хажуугаар, бэлчээрийн ургамал тарьсан нь өтгөн сахлаг ургажээ. Тарьсан модод, гадуурх хайс хоёрын хоорондуур шороо гүвийлгэж тэгшлээд, хавтгай чулуугаар өнгөлж, явган зам засжээ.

	Цэцэрлэгийн дөрвөн талд бяцхан худаг ухаж ус гаргаад, чулуугаар хашжээ.

	Цэцэрлэгийн тэг дунд ба 4 талд нь өндөр шон зоож чийдэн гэрэл ба радио-сонсгол тавихад бэлтгэжээ.

	Зориг сайтай санаачилж зохион байгуулалт сайтай хийсэн энэ хөөрхөн цэцэрлэгийн ажилд 15-20 ажлын өдөр хэрэглэгдэж, 13 удаагийн амжилттай нийтийн субботникоор ажлын гол нурууг гүйцэтгэхэд тус хорины хөдөлмөрчдөөс туйлын зүтгэлийг гаргаж ажилласан нь бахдалтай юм.

	Энэ цэцэрлэгийг байгуулахад 20 шахам мянган төгрөгийн зардал орох байсан боловч, хорины идэвхтэн хөдөлмөрчдийн эх оронч хөдөлгөөний үрээр уг ажил нь үнэ төлбөргүй бүтжээ.

	Энд хэрэглэх хөдөлмөрийн багаж зэвсгийг тус хорины хөдөлмөрчид цөмийг хувиасаа хэрэглэжээ.

	Энэ 14 дүгээр хорины хөдөлмөрчдийн бүтээл нь хэдий бяцхан боловч манай хөдөлмөрчин олноос зоригтойгоор шинийг санаачилж, түүнийгээ зохион байгуулалттайгаар биелүүлдэг эх оронч хөдөлгөөний нэг илрэл юм.

	Нийслэлээ сүр үзэмжтэй, боловсон тохилог болгох их ажлын нэг хэсэг болсон энэ жишээг хотын хороо хорьд аймгийн төв, суурин газрууд хүртэл хэрэглэж хөдөлмөрчдийн шинэ амьдрал энх жаргал, эрүүл мэндэд тустай газруудыг олшруулан Монгол Ардын Хувьсгалын 30 жилийн ойдоо ариун бэлэг болговол мөн ч сайхан хэрэг юм.

	1950 он

	
ИЛД

	(Өгүүллэг)

	 

	Намрын нэгэн цэлмэг орой билээ. Буцах шувууд хөх огторгуйд зэл татан нисэлдэж байв.

	Намайг ажлаасаа тарж гэртээ ирэхэд Ван овогт мужаан, хүүхэд гүйлгэж, над нэг зурвас хуудас илгээснийг үзвэл: «Эрхэм хөрш энэ орой 8 цагт миний гэрт эрхгүй морилон ирнэ үү» гэж урьсан байв.

	Би өвгөн мужааны талархаг сайхан сэтгэлийг эрхэмлэн, зурвасын хариуд нь: «Эрхэм хөршийн элэгсэг үгтэй зурвасыг хүлээн авч ихэд баярлав. Дурдсан цагт эрхэм хөршийн гэгээн царайд биечлэн золгоё» гэж Дундад Ард Улсын уламжлалт хэв ёсыг баримтлан хариу явуулаад, өнөөдөр Дундад Ард Улсын харьяат иргэд ихэд баясан цэнгэх баяр ёслолын өдөр тул Дундад Ард Улстай зузаан найрамдал бүхий манай ард түмэн мөн чин сэтгэлийн үүднээс баярлавал зохих өдөр... гэж бодлоо.

	Оройн найман цаг цохиход, Ван овогтныд иргэн монгол гийчид тал бүрээс нь хуралдан ирцгээв... Үдшийн 10 цаг болов. Гийчин бүхэн сэтгэлийн үгээ хэлэлцэн, Ван мужаантай танилцсан, нөхөрлөсөн намтраа ярилцан дарс сархад сөгнөсөөр нэлээд халамцаж байв. Ван овогт ч мөн улаан зээрд болжээ. Энэ өвгөжөөр иргэн харьяат шинэ Дундад Ардын төрийнхөө их баярт баярлан цэнгэж, олон оны танил тал монгол ах дүү нартайгаа хөгжилдөн байгаа нь энэ ажээ.

	Зочид Ван овогтныг намтраа хүүрнэн ярихыг хүсэцгээв. Ван овогт бяцхан хаш хундагатай дарснаасаа цочин балгаж, хэдийнээ халзан болсон зулайгаа илж нүдээ анивчин, өнгөрүүлсэн амьдралаа агшин зуур бодмоглон:

	— Би сайрхан ярих түүх шастиргүй боловч монгол ах дүү нартай холбогдсон амьдралынхаа нэгэн хэсгийг хүүрнэе, гэв.

	Ван овогт халх нутагт он удтал идээшин суусан учир, их л монголжуу ярьдаг хүн.

	Би халх монгол нутагт ирсээр 11 жил зовон зүдэж, 31 он жарган жарган амьдарч байна. Дундад Улсын иргэний шударгыг үзүүлж, мужааны ажил хийсээр ирэв...

	... Монголын ард түмэн зовлон зүдүүрийг эцэс болгож, зол жаргалыг олох үед би нэг их марташгүй баярласан,.. гэж өгүүлбэрээ төгсгөлгүйгээр, Ван мужааны хоолой нь зангирч, нүднээс нь тунгалаг нулимс хэлхээ нь тасарсан сувд мэт бөмбөрөн дуслав. Ямар зүйлд түүний сэтгэл нь хөдлөн зүрх нь булгилан байгааг зочид нарийвчлан мэдээгүй боловч түүний баярын нулимсыг үзмэгц уян зөөлөн сэтгэлтэй гийчид нулимс унагацгаан Ван овогттой баясал, жаргалаа хамтатгасны элэгсэг тэмдэг үзүүлэв.

	Ван овогт хоолойгоо хахиран засаж хундагатай дарсаа дуустал нь ууж, хөдөлсөн сэтгэлийн жолоог чандлан барьж:

	— Би одоогоос 42 жилийн өмнө Монголын Хиагт (одоогийн Алтанбулаг) хотод очиж хятадын баян пүүст монголын ноёд баячуудад мужааны ажил хийж амь зууж явсаан.

	Тэр үед үүний эцэг-гэж намайг заан, Бат гэдэг уран хүнтэй танилцсан юм. Тэгэхэд энэ хүү өлгийтэй байсан цаг-гэж намайг бас заан хэлэхэд нь, би хэдийн амь үрэгдсэн эцгийнхээ тухай дахин сонсоход сэтгэл уяран, нүднээс минь нулимс гаран алдаж байв.

	Ван овогт мужаан намайг бие тийшээ татан ойртуулж миний толгойг бяцхан хүүгээ өхөөрдөх мэт илбэн

	— Миний сайн нөхөр уран Бат мөн ч сайхан ханагар цээжтэй, хүдэр эр сэн Төмрийн сайн нарийн дархан. Ялангуяа болд, алт, мөнгөн эдлэл хийх тэр эдлэлүүд дээрээ зураг угалз товойлгон сийлэхдээ онц гарамгай уран хүн сэн... Тэгээд Бат бид хоёр 10 жил нөхөрлөн ажил хийхдээ нэг хүн мэт сэтгэж явсан билээ, гэж намайг бас зааж хэлэв.

	Ван овогт зочдын өмнөх ширээний идээ, будааг шинэтгэн сэргээхийг гэрийнхэнд сануулаад;

	— Гэтэл харгис гамин үймж, монгол ах дүү нар маш их зовдог болсноор барахгүй монголд байсан Дундад Улсын харьяат номхон шударга ажлын иргэд ч их зовдог болов.

	Монгол ах дүү нар гамингаас зугтаан дүрвэж, уул хаданд бүгэхэд би ч мөн Батын хамт явалцав. Бат жирийн эгэл дархан боловч төрийн хэрэг олны байдлыг шүүмжлэн бодож, Монголын ард түмэн хэзээ боловч жаргах цаг ирнэ гэж хатуу итгэдэг байсан хүн.

	... Гай болж, бид гамин цэрэгт баригдсан, гэвч энэ удаа бид хоёр шоронд орсонгүй. Хиагт хотон дахь гамингийн ноёд ба монголын урвасан ноёдын элдэв хогшил, гоёл чимгийн зүйлүүдийг борви бохисхийх завгүй хийж байсан... Ингэж буутай цэргээр мануулж бургас модоор жанчуулж, шөнө дутмаг унтаж өдөр хагас идэж хүчрэмгүй хүнд ажилд зүтгэж байхдаа Бат бид хоёр ер зориг шантрахгүй, харин бие биеийн зоригийг сэргээн, гамингийн дарлалыг эсэргүүцэн, болзоотой ажлыг нь болзоогоос хэтрүүлж, болохтой ажлыг нь болохгүй болгож байсан.

	Гэвч гамингууд биднийг удтал эсэргүүцэхийг хүлээсэнгүй, ажил хийлгэснээс хорьсон нь дээр гэж тэд боджээ. Нэг өдөр Бат бид хоёрын хувцсыг тайчиж нэгжээд, ямар ч өчиг мэдүүлэг авалгүй гарыг гавлаж хөлийг тушиж Хиагтын төв гудамжаар туув. Бид төмөр тушаандаа торолдон унаж явсаар, гамингийн «шорон» гэдэг яс мод нь яйжийн, хазайж, шавар нь холторч унасан нэг муу байшинд хүрэв.

	Тэр байшингийн босгыг алхмагц охорхон гудмын дунд задгай түлсэн гал сүүмэлзэж байв. Гудамжны хоёр талаас урд урдаасаа харсан хэдэн хаалга байв. Хаалгануудын цаана гинж төмөр хангир жингэр хийж хүний ёолох дуу сонсогдоход бие агзасхийн сэтгэлийн дотор сэрүү татах мэт болов. Баруун хойд талын нэг хаалгыг онгойлгож Бат бид хоёрыг хэрцгий ширүүнээр түлхэн оруулж хаалгыг цоожлов.

	Энэ тасалгаа нь хав харанхуй, буртаг муухай нялуун үнэртэй, бүгчим давч байв. Бид харанхуйн дундуур тэмтрэн үзэхэд банзан ханзгарт дайралдсан бөгөөд улам цааш тэмтрэхэд хэдэн хүний хөл байв. Бат бид хоёр юу ч ярилцсангүй. Тэгээд хүний завсраар чихэлдэн хэвтэв. Гурав, дөрөв цай чанахын хэртэй болоод гэнэт хаалга онгойж, нэг гамин гадаалж наранд зугаац1» гэж хашхирав. Гав тушаа нь хангинаж, хүнд зодуурын шархаа хөндөгдөхөөс эмзэглэн яваа хүмүүсийг дагалдан гарахад «Зугаацах нар» баруун уулын цаана аль хэдийн нуугдсан байв.

	Хоригдон байгаа нөхдөө ажиглан харвал хоёр монгол, нэг орос байв. Тэд удаан хоригдсон ажээ. Нүүр гарын хир нь асар зузаанаар халтартан тогтож үс нь өрвийн, хумс нь ёрдойн ургажээ.

	Тэдгээрийн нэг нь Мөнх гэдэг хүн. Тэр хүн Орос Монголын хил орчим нутагладаг ажээ. Энэ хүн ханхар цээжтэй, өндөр гоолиг биетэй. Түүний хэлэх нь: Өнгөрөгч хавар, нэг өдөр хэсэг гамин цэргүүд манай хотод ирж малыг сууриар нь цөлбөн хөөв. Манай айлынхны дунд, хүдэр нь би билээ. Би түрүүлэн: «Адуу малаа өгөхгүй» гэж эсэргүүцэхэд гамингууд бидний эсэргүүцлийг ер хайхарсангүй. Адуу малыг маань улам цааш хөөв. Бидний уур хилэн бадарч цөм багана, шийдэм барин мордов. Би тэрэгний арлын хугархай барьж мордоод гамингуудыг хамгийн түрүүнд гүйцэж хэд хэдэн гаминг буугаа мөрнөөс авахын завдал өгөлгүй цохилж орхив. Гэтэл манай нөхдийг намайг гүйцэн ирэхийн өмнө гамингууд урдаас нь буудаж хөөгөөд намайг ганцаардуулан барьж аваад гав тушаа зүүж энд хориод бүгд гурван удаа 300 гаруй зодов гэж гүнээ санаа алдан гавтай гараа өвдөг дээр минь тавьж бие дээрх яршин барзайсан шархнуудаа бидэнд үзүүлэв.

	Хоёр дахь монгол хүн нь Мөнхөөс өмнө шоронд байсан бөгөөд гамингуудад зодуулаад эрэмдэг болж, хэл нь ч таталдан үг хэлэхээ больсон, хүний сүг ажээ. Ямар хэрэгтэй нь ер мэдэгдээгүй. Нэг манаач гамин түүнийг «Улаантан» гэж хэлэхийг нэг удаа сонссон билээ. Бодвол Монголын нэг хувьсгалч байсан бол уу...

	Орос хүний нэр нь Иван, монгол, дотор үг ер мэдэхгүй, түүний үгийг Бат, Мөнх хоёр элбэж монголоор над хэлмэрчилдэг байсан. Иван, монгол дотор нөхөд биднийхээ сэтгэлийг сэргээн хурц зориг төгөлдөр үгсийг хэлдэгсээн. Гамингууд Иваныг, Орос Монголын хувьсгалч нарын «Холбооч» гэж сэжиглэн барьжээ. Бат, Мөнх хэлгий нөхөр бид дөрөв Маркс, Лениний яруу алдар нэр ба тэдний ачит мэргэн сургаалын тухай Иваны амнаас анх сонсож ихэд биширсэн билээ. Иван мөн монголын ард түмний их жолоодогч Сүхбаатар, Чойбалсан нарын жолоодон бүхий ардын хувьсгалт тэмцлийн тухай бидэнд толинд үзсэн мэт тодорхой ярьж билээ.

	Нэг өдөр гамингийн ноён Ма овогт Батыг дуудаж: «Баруун хойд хязгаарыг бодуулан тохинуулах их сайд Шүй»-ээс Ма овогт надад шагнан хайрласан энэ мөнгөт сэлэм дээр их сайд Шүйн үнэн хөргийг сийлбэрлэ, гэж тушаажээ. Бат удаан ч бодсонгүй.

	— Чадахгүй, гэж шууд хэлэхэд нь:

	— Чамайг чаддаг болгоё гэж тархи толгойгүй жинчин Батыг ухаан алдмагц ус шүршин ухаан оруулж тав дахин зодоод, 

	— Тэнэг балар ухааныг чинь  цэцэн гэгээн болтол, тэрс муу санааг чинь ариун цагаан болтол сайтар сургав. Монголын Хиагт хотонд томилон суулгасан морьт цэргийн Да дарга миний тушаалыг дахин эргэцүүлэн бодох нэг хоногийн болзоо олгоё гэж Батыг дахин шоронд хорьсон билээ.

	Бат бид хоёр Мөнх Иван хоёртой хамжиж омогт ноёны тушаалыг хэрхэх тухай шүүмжлэн хэлэлцсээр уг хэргийг сийлэхээр хүлээн авбал ард түмнээс урвасан хэрэг гэж үзсэн билээ.

	Маргааш өглөө нь Батыг өнөөх ноён дуудав. Бат тэр өдөр шоронд буцаж ирсэнгүй. Бид нөхрийн хойноос санаа зовцгоон хонов. Бууны дуу дуурсан цуурайтсан нь үүр гийх төдийг мэдэгдсэн мэдээ биш, Монголын ард түмний эрх чөлөөний үүр Монгол орон даяар гийсний анхдугаар зар тунхаг нь байжээ.

	Нөхөр Иван, 

	— Одоо бид эндээс ангижирч Монголын эрэлхэг ард түмний хамт эрх чөлөөний улаан тугийг мандуулан их тэмцэлд мордоно. Нөхөр Бат ч мөн Шүй сайдын тэр сэлмийг барьж мордоно доо гэв. Тэгээд бид ура хашхиран шоронгийн хаалгыг дэлбэ дайрч эрэмдэг хэлгий нөхрөө түшин гартал, гамингийн өнөөх ноён яг бидэнтэй тулгарч нөхдийг маань бууны бөгсөөр тархи руу нь цохилон унагаав. Тэр ноён намайг харж, чи ч мөн үхвэл зохино гэж намайг цохимогц тархи дүйрэн дотор харанхуйлж «Би хорвоогоос хагацлаа» гэж бодмогц ухаан балардан унасаан.

	... Нэг мэдэхэд жигтэйхэн гоё байшинд ганцаараа хэвтэж байв. Миний дэргэд хоёр хүн сууж байсныг ажиглавал нэг нь монгол хүн, нөгөө нь орос хүн байв.

	Эд намайг шоронгийн үүднээс бусад нөхдийн хамтаар олоод эмнэлгийн газар хүргээд байсан хэрэг ажээ. Би алтан амийг минь ахин олгосон ачит нөхдөдөө марташгүй их баярласан юм гэхэд нь Ван мужааны нүүрэнд нь баясгалангийн тэмдэг илэрч гэнэт бүлээн бие дээр нь хүйтэн ус асгасан мэт биеэ агзасхийн, 

	— Би ингэж их баярлавч бас тэр үед гол тасрам гомдсон... гэж урт санаа алдаад, нүднээсээ өөрийн эрхгүй мэлмэрч байгаа нулимсаа арчиж:

	— Орос сайн эмч оточ нарын ач буянаар бид хэд амь мэнд нэг сарын дотор сайхан эдгэсэн боловч, хайрт нөхөр Бат минь шархны халуунаа даасангүй бие барсан юм. Энэ бол миний марташгүй их гомдол. Тэгэвч миний нөхөр уран Батын энэ хүүг нь харахад сэтгэлд сайхан байдаг юм гэж намайг заахад миний сэтгэл уяран зүрх догдолж уйлахыг завдсан боловч би аль болохоор биеэ барьж хайрт эцгийнхээ амьдралын хамгийн сүүлчийн хэсгийг тодорхой мэдэхийг хүсэмжлэн, 

	— Ван овогт гуай! Миний эцгийг яалаа гэж гамингууд аминд нь хүртэл зодсон юм бэ гэж би асуув.

	— Миний нөхөр Бат тэр өглөө тэр ноёны сэлэм дээр Шүй генералын зургийг сийлнэ гэж аваад түүн дээр Шүй генералын зургийг сийлсэнгүй, харин Монгол-Дундад хоёр улсын хоёр хүн бариулаас нь барьж далайсан нэг илд сийлсэн байжээ.

	Тэр зургийг гамингийн ноён үзмэгц маш их уурлан, өөрөө Батыг шөнө турш зоджээ. Бат тэр өглөө ардын цэргийн их буу анх дуугарах үед нас баржээ.

	Хайран нөхөр Бат минь өнөөдөр жаргалант бидний дунд үгүй боловч түүний тэр дурсгалт сийлбэртэй сэлэм нь над хадгалаастай бий. Монгол-Дундад хоёр улсын ах дүү ард түмний эвдэршгүй нөхөрлөл түмэн үед энхжин мөнхжихийн өчүүхэн тэмдэг болгон Монгол улсын түүхийн дурсгалуудыг дэлгэн үзүүлэх үзвэрийн газарт өнөөдөр шилжүүлье гээд Ван овогт босож орны дээд хөндийгөөсөө ширмэл эсгий дугтуйтай сэлэм гаргаж ирэхэд нь гийчдийн анхаарал цөм тэр сэлэм дээр тусан, хүн бүр тэр нандин сэлмийг гүн СЭтгэлэгтэйгээр ширтэн харцгаав.

	Сонгино 1950 он

	 

	
ТАРИА ХУРААЛТЫН НЭГ ӨДӨР

	... Нуур тэртээ харагдав. Боловсорсон тариан дундуур зам зурайн өнгөрчээ. Голын зүүн биед хэдэн байшин өндөр ургасан лууль дундаас цайран үзэгдэнэ.

	Голын хоёр талаар бухлууд үзэгдэх бөгөөд дутуу хадсан талбай бас харагдаж байв.

	Байшингууд дундуур, эзний муугаас болж, эдлэх хугацаанаасаа өмнө эвдэрсэн хөдөө аж ахуйн машинуудын зэмсгүүд хөглөрөн хэвтэнэ.

	Гагц нэг тракторын мотор асаж унтарч байв. Комбайны бараа хоёр харагдавч, нэг нь хэдийн эвдрээд новширч байгаа ажээ.

	Нөгөө нь ноднин намрын тариа хураалтаар олсон эмгэгээ энэ намар болтол эмчлүүлж амжаагүй байна.

	Аж ахуйн орлогч дарга Дорж:

	— Өнөөдөр, тариа хураалтаа эхлэх санаатай, комбайн бэлэн гэж өглөөний 8 цагт гэрээсээ гарч байв.

	Голын хоёр хажуугийн дэнж дээгүүр үр нь гүйцээд боловсорсон тариа хүрэнтэн, цайвартан харагдаж байна. Энэ аж ахуй 1953 оны хаврын тариа тарилгаар 860 гаруй га газар буудай, овьёос зэргийг тариад хадаж хураахад бэлэн болоод байгаа ажээ.

	... 10 цагийн алдтайд ажилд бэлэн гэсэн комбайн зарим зүйл нь бүрдэл болоогүй гэж мэдээ ирэв.

	... 12 цаг болохын үед, комбайныг ажилд бэлтгэн гаргахад шаардах туслалцах хэдэн хүнийг томилов.

	Их үд өнгөсхийхийн үед энэ өглөөхөн ажилд бэлэн гэгдэж байсан «Сталинч» комбайны зарим хэсэг нь засварлагдаагүй байгаа нь илэрсэн боловч оройн 4-5 цагт комбайн бэлэн болмоор байна гэж мэдээ ирэв.

	Саяхан ажлаа хүлээж авсан комбайнч залуу, архагт баригдаж ажилд гарахаа байсан тэр комбайныг засах гэж өөрөө төмөр балбаж, хуруугаараа засаж болохгүй тул, хуурай олох гэж тэр комбайнч эд хогшлын няравтай «тулалдаан» гэдгийг хийж явж нэг муу хуурай олж гэнэ.

	Тэр комбайнд зүтгэх тракторын жолооч нь: Энэ комбайныг энэ жил зассан боловч, 360 нүх сүвэнд нь тос ердөө хавьтуулаагүй юм гэв.

	Комбайныг тойрч үзэхэд, 360 сүв гэдгийн нь 30-аадад нь тос хийж, 330 нь буртагтаа баригдаж, бурзайтал зэвэрчээ.

	Оройн 5 цаг болоход маргааш өглөө байтугай, маргаадар комбайн ажилд гарахын найдвар муутай болов.

	Өглөө 8 цагт ажилд бэлэн гэгдэж байсан комбайн оройн 5 цагт бэлэн нь бэрх болох нь тэр!

	Эрхэм уншигчид, энэ хаанах аж ахуй вэ? гэвэл, Хүнсний Яамны харьяа урьд «Гахайн завод», «Хожим Үхэр чулуутын аж ахуй» гэгдэж яваад одоо ард олонд бага мэдэгддэг «Бороогийн аж ахуй» гэдэг юм шүү... Энэ аж ахуйг уг нь Хүнсний Яамны харьяа Мах комбинат удирдах ёстой боловч энд мал нядалж, мах бэлддэг газар биш болохоор нь мартчихсан бололтой.

	Саяхан, энэ аж ахуйн дээд газар нь унтсанаасаа сэрсэн мэт «арга хэмжээ» гэдгийг аваад, дарга Пүрвээд нь шийтгэл үзүүлсэн юм гэнэ.

	Тэгээд дарга Пүрвээ нь «арга хэмжээ»-г хүлээн авч ажил сайжруулах аврал эрэхээр Улаанбаатар хотонд механикчийнхаа хамтаар ирсэн гэнэ.

	Бороогийн аж ахуйн намрын тариа хураалтын ажлын нэг өдөр 8 дугаар сарын 28-ны өдөр ингэж өнгөрлөө.

	Хүнсний Яам энэ аж ахуйгаа, амаар биш ажлаар удирдах цаг нь болоогүй юм уу?

	 

	Борнуур 1953 он

	 

	
ХЭНИЙ МӨР ВЭ?

	 

	Уг өгүүллэг манай номын санд тусгай ном болон орсон тул эндээс татаж авч уншина уу.

	
ХОЁР ШАГАЙ

	Уг өгүүллэг манай номын санд тусгай ном болон орсон тул эндээс татаж авч уншина уу. 

	 

	
НАМЖИЛ, ВАНЖИЛ ХОЁР

	Өгүүллэг

	 

	Нэг дунд сургуульд Намжил, Ванжил гэдэг хоёр сурагч байжээ. Намжил нь нөхөрлөг, Ванжил нь бүрэг хүүхэд байжээ.

	Тэр хоёр нэг партанд сууж хичээллэдэг байжээ. Намжил нэг өглөө хичээлд ирэхдээ дэвтрийнхээ завсар хийсэн үзгээ гээчихжээ. Ванжилын үзүүр нь мохож, иш нь хугарч оготор болсон илүү үзгийг нь Намжил гуйж аваад хичээлээ хийж гэнэ.

	Xичээлийн завсарлагаар, Ванжил, 

	— Намжил аа чи үзгийн минь орыг өгөөрэй гэхэд, 

	— Маргааш шинэ үзэг өгнө гэжээ. Маргааш нь Намжил Ванжилдаа шинэ үзэг авчирч гэнэ.

	Үүнээс хойш Ванжил нь уйлах гэж байгаа юм шиг урвайгаад байх болжээ.

	— Ванжил аа чи юунд уруу царайлаад байна? гэж Намжил асуухад Ванжил муухан инээсхийж:

	— Намжил аа, чи хуучин үзгийг минь буцааж өгөхгүй юү гэхэд Намжил гайхаж:

	— Би чамд шинэ үзэг өгсөн шүү дээ гэхлээр нь, 

	— Тэр чинь үзгийн минь барьсны хөлс шүү дээ гэж.

	Тэгээд Намжил, нөхрийнхөө аяыг дагаж хуучин үзгийг нь буцааж өгөхөд, Ванжилын царай сайжирчээ.

	Хэдэн сарын дараа, өглөө хичээл орохоос өмнөхөн нэг хүүхэд барьж явсан бэхтэй саваа нэг нөхрийнхөө тооны дэвтэр дээр алдаж, муухай болгожээ. Тэр дэвтэр нь муухай болсон сурагч уйлж, 

	— Арай ядаж тэмдэглэсэн дэвтрийг минь сүйд хийчихлээ гэж бархирч гэнэ, 

	Намжил тэр сурагчийн хичээлдээ түүртэж сурлагаар нөхдөө гүйцэхгүй явааг мэддэг байжээ. Тэгээд, Намжил тэр нөхрөө өрөвдөж:

	— Нөхөр минь битгий уйл! Би чамд тооны дэвтрээ дахин хуулахад чинь тусалъя. Өнөө орой хоёулаа элбэж бичье гээд нэг шинэ дэвтэр түүнд өгч гэнэ.

	Намжилын хажууд Ванжил санаа алдаад, 

	— Намжил чи юунд тэр хүүхдэд дэвтрээ зүгээр өгөв гэж сэмхэн асуужээ.

	— Тэр нөхөр хичээлээ гүйцэхгүй ядарч яваа хүн шүү гэж Намжил чанга хэлээд:

	— Тэр нөхөр хичээлээ давтахдаа надтай элбэж хамжиж болно шүү гэж дэвтэр өгсөн хүүхдээ зааж хэлжээ. Ванжил өөрөө хүртэл Намжилаас хичээлээ давтахдаа тусламж авдгаа мартаад:

	— Хичээлдээ муу түүнд туслаад яах юм бэ? гэж Намжилын чихэнд шивнэхэд, Намжилын хариу хэлэхийн завгүй багш нь орж иржээ.

	Намжил өглөө амласан ёсоор, тэр хичээлдээ хожимдон яваа нөхөртөө тусалж байдаг болжээ.

	Ванжил, Намжилыгаа тэр хүүхдэд туслахыг буруушааж:

	— Намжил чи тэр мууд туслах гэж хайран цагаа үрэхийн оронд манайд очиж түлээ хөрөөдөж өгөөч гэдэг болжээ.

	— Сурагч хүний ёсонд өөрөө сайн сураад, хоцорсон нөхрөө харсаар орхиж болдоггүй, халуун сэтгэлээр туслах хэрэгтэй гэж багш нарын хэлдгийг Ванжил чи мартаж шүү гэдэг байжээ.

	Ванжил, Намжилыгаа муу хүн гэж бодоод бараг дуугарахаа больжээ.

	Ванжилын занг мэдэх болсон Намжил нөхөрсөг хэвээрээ байжээ.

	Гэвч Намжил хичээлээ сайн давтах, гэрийн даалгавраа сайн хийж номын санд очиж ном унших, олон нийтийн ахилд оролцох, нөхөртэй хамтран хичээл давтах, хичээлээсээ хоцорсон зарим сурагчид элбэж хамжиж хичээлийг нь давтуулах ажлаар оролдож, зав муутай боловч Ванжилынд очиж гэрийн ажилд нь тус хийж, хичээлээ давтах гэрийн даалгавраа хийхэд нь туслалцаж амждаг байжээ.

	Хичээлийн хоёр улирал өнгөрчээ. Ванжил зураг зурахад сургуулийн хэмжээн дээр сайн, Намжил гарын ур муутай хүүхэд байжээ. Намжил зургаас бусад хичээллээ онц дүн авч зургийн хичээлээ их давтсаны хүчинд арай гэж сайн дүн авчээ. Харин Ванжил ганц сайн авсан нь зургийн хичээл бөгөөд бусад хичээлдээ 3-ын дүн авсан байдаг байжээ.

	Намжил хичээлдээ идэвхийлэн сурдаг үлгэртэй сурагч гэгдэж, шан авсан байжээ. Ванжил нь шангаас нь горьдоод байхаар нь нэг сайхан харандаагаа өгчээ.

	Ванжил нь Намжилаар туслуулж, хичээлдээ бузгай сайн болж байжээ. Намжил нь зургийн хичээлдээ Ванжилыг тусална уу? гэхэд Ванжил «Аав, айлаас ном авчир гэсэн», «Ээж эрт ир гэсэн» гээд явчихдаг байжээ.

	Намжил бусад нөхдийн хамт, зургийн хичээлээ давтаад орой харьдаг болжээ.

	Ванжил, Намжилаар туслуулж хичээлээ давтаад гэртээ харихын хооронд дайралдсан сурагчдаас дэвтэр, харандаа, үзэг, ном гуйж олсоор харьдаг байжээ. Сургуулийн хичээлийн жилийн эцсийн шалгалт дөхөж сурагч бүхэн хичээлээ чармайн бэлтгэж байжээ. Сурагчдын хурал болж жилийн эцсийн шалгалтад амжилттай бэлтгэхийн нэг нөхцөл нь сурагчдын хамтын хүчээр хичээлдээ бэлтгэх явдал мөн гэсэн илтгэл хэлэлцжээ. Хурлын санал шүүмжлэл ид өрнөж байхад, сурагч Дорж босоод сурагчдын хоорондоо эвтэй, нягт холбоотой байснаас гарсан амжилтыг дурдаж, ийм ажиллагаанд нөхдөө зохион байгуулахдаа н. Намжил их сайн гэж хэлээд, хамтын ажиллагаанд дургүй, сайн мэддэг хичээлээр нөхөртөө тусалдаггүй, олон сурагчидтай холбоогүй, амиа боддог сурагч бий гээд хэдэн нэр хэлээд, Ванжилын нэрийг хэлэхэд Ванжил их дургүй нь хүрчээ. Дараа нь шүүмжлэгч хэлэхдээ: Ялангуяа нөхөр Ванжил бол Намжил мэтийн сайн нөхрийнхөө туслалцааг аваад хариуд нь тэр нөхөртөө тусалдаггүй, миний хэрэг бүтсэн; аав ээж тэгсэн ингэсэн гэж худал хэлээд явчихдаг гэхэд нь Ванжил сандраад нүүрээ хийх газар олохгүй нэг том сурагчийн ард бэгцийгээд сууж байж гэнэ ээ.

	Ванжилыг дутагдлаа засахыг сануулж, тэр дутагдлыг засах арга нь олон сурагч нөхөдтэйгөө нягт сайхан нөхөрлөж, хамтын хүчээр хичээлдээ бэлтгэж, нийтийн хөдөлгөөнөөс тасрахгүй байх явдал гэж заажээ.

	Ванжил сандраад бас гомдоод энэ Намжил надад гай болж, намайг шүүмжлүүлэв гэж бодож суужээ. Ванжил хурлын дараа гарах концерт үзэж чадалгүй гэртээ уйлсаар харьжээ. Эцэг эх нь учрыг нь сонсоод, Ванжилыг зөв гэх байтугай харин «Чиний буруу» гэж зэмлээд, олны санал шүүмжлэлийг сонсож, биеэ зөв авч явдаг юм гэж сурган хэлжээ.

	Ванжил маргааш нь Намжилтай уулзахаасаа ичээд, намайг шүүмжлэгдсэн өөдгүй амьтан гэх биз гэж бодоод өөр арын нэг сул парт дээр сууж хичээл хийхэд нь Намжил босож, 

	— Багш аа, би нөхөр Ванжилтай цуг сууж хичээл хийе гэхэд багш нь зөвшөөрчээ. Намжилыгаа дэргэдээ ирээд суухад хажуу талаас нь халаад байх шиг байж гэнэ. Хэдий тийм боловч энэ Намжил намайг голдоггүй ямар хачин нөхөр вэ гэж Ванжил боджээ.

	Тэгээд Намжил нь Ванжилтайгаа урьдах байдгаасаа улам нөхөрсөг болж, шүүмжлэлийн учрыг нь олж байна уу гэж Намжилыгаа өдөр болгон асуухад нь Ванжил гайхаж байжээ.

	Нэг өдөр шүүмжлэлийн ухааныг нь ойлгож, дутагдлаа засдаг юм гэсэн эцэг эхийн үгийг санаж, Намжил намайг сайн болгох нь уу? Үгүй юү? гэж бодоод, 

	— Би шүүмжлэлээр биеэ засах гэж байгаа гэхэд нь Намжил нь их баярлаж Ванжилыгаа тэврэн, 

	— Чи минь, нөхөр минь хичээж үз гэж хэлжээ. Түүнээс хойш Намжил нь Ванжилд нэг л сайхан санагдаад байдаг болжээ.

	Жилийн эцсийн шалгалтад Ванжил урьдынх шиг байсангүй. Асуултаа аваад бодож бэлтгэхэд энийг Намжил надад, тэгдэг ингэдэг гэж давтан хэлж ухааруулсан шүү дээ гэж тов тодхон санагдаад байдаг байжээ. Ванжил нөхөдтэйгөө элбэсэн юм яасан ойлгоцтой байдаг юм бэ гэж гайхжээ.

	Тэгээд тэдний ангийнхан цөм сайнаас доошгүй дүнтэй шалгагдахад Ванжил хэд хэдэн «Сайнтай»-гаар барахгүй, гурван «Онц» авсан байжээ.

	Сургуулийн чөлөө цагаар Намжил пионерын лагерьд амарч, Ванжил хөдөө гарчээ.

	Тэр жил хур бороо элбэг, цэцэг ногоо сайхан ургажээ. Ванжил хэдэн жил сургуульд явахдаа олсон дэвтэр, харандаа, резин, түүний дотор өнөөх Намжилаас царай алдаж байж буцааж авсан үзэг нь байдаг байжээ. Тэр юмаа Ванжил хүнээс нууж, байшингийн ард хийдэг байжээ. Тэгээд тэр юм нь зуны бороонд нороод юу ч үгүй ялзарсан байжээ. Бас заримыг нь оготно ураад идчихсэн байжээ.

	Ванжил хайран юм гээд, байшингийн ард өдөр турш уйлжээ. Ванжилыг тэгж уйлаад юмаа харж ганцаараа яриад гасалж байхыг нь өөрийн нь ангийн хэдэн хүүхэд хашаан завсраар харж. Ванжилын юм гуймтгай учрыг бүр сайн мэджээ.

	— Ванжилын тэгж харамч, гуймтгайг нь шүүмжилсэн шүүмжлэл сургуулийн «Жигшил хүмүүжил» сэтгүүлийн газар очсон байжээ. Нэг өдөр Ванжилыг сургуулийн захирал нь дуудаж уулзаад:

	— Ванжил аа чи нэг зураг зур. Сэдэв нь «Гуймхай харамчийн гутамшиг» гэдэг юм гэхэд нь Ванжилын хэд хоногийн өмнө болсон явдал нь санагдаад ялзарсан, оготно өм идсэн дэвтрүүд, нороод хагарсан харандаа нүдэнд нь ил харагдаж гэнэ.

	— 3а! гэж зангирсан хоолойгоор хэлээд Ванжил бушуухан явахад нь ичсэндээ болоод замаа харалгүй гүйж яваад, хашааны булангийн илүү гарсан модыг мөргөөд уйлсаар харьжээ. Ванжил 10 гаруй настай, ээждээ баахан эрхэлдэг. Тэгээд үнэнээ хэлэхэд:

	— Ямар юмаа дуурайсан муухай амьтан бэ? гэж зэмлэн байтал эцэг нь иржээ. Эцэг нь хүүгийнхээ намтрыг дуулаад инээж:

	— Муу эр мунгинадаг. Сайн эр сандардаггүй гэдэг. Захирлынхаа даалгаврыг хүндэтгэн заавал зур! гэжээ. Ванжил бүдүүн юм дутуу залгисан юм шиг цээж нь багтарч, гарч, орж байж гэнэ. Аав нь болж гэсэн шиг байна. Ээж нь ингэг гэсэн шиг байна.

	Гэтэл хашааны хаалга онгойж ангийн нөхөд нь цөм ирж гэнэ. Ганц Намжил алга байжээ. Ванжил яахаа ч олохгүй зогсож байтал ангийн дарга нь гар бариад:

	— Чамайг зургаа зурж чадахгүй байгаа болов уу гэж туслалцахаар бид ирлээ гэж зураг зурахаар бяцхан жаазанд тэлсэн цагаан даавуу гаргаж:

	— За, хар зургаа тат! гэжээ.

	Нөхөд нь Ванжилын өөрийн шүүмжлэлийн амжилтын төлөө гэж алга ташихад Ванжил аргагүй болж, зураг зурахаар бийрээ гаргаж байхдаа, Намжил ч ирдэг болоосой гэж бодоод, гуймтгай харамч гэдэг чинь муухай гэж бодож ядаж байтал нь ангийн дарга нь:

	— Аль вэ? Бийрээ! Чи зүрх чинь хүрэхгүй бол би зурах гээд үзье гэж, ур муутай, Ванжилтай адилгүй хүний дүр зурж эхэлж байтал нь Намжил иржээ. Ванжил уйлж, 

	— Намайг муугаа үзэж байхад ирэхгүй гэж тунирхан тэврэхэд нь:

	— Чиний мууг үзэх биш, муухайг чинь хамтын хүчээр арилгах гэж байна гэжээ.

	Тэгээд Ванжил ангийн нөхдөдөө буруугаа хүлээгээд, бүгдээрээ хэлэлцэж, зөрүүд, харамч, гуймтгай нэг хүний зураг зохион зурж гэнэ ээ.

	Ванжил тэгж сайн хүн болсон юм.

	1955 он

	 

	
ӨРТӨӨНИЙ ТАЙД

	Мөрөн сумын төв ойртох тутам Сутай уул улам тодорхой харагдах учиртай боловч буданд дээд тал нь умбаад харагдахгүй байлаа.

	Чандаган цагаан хөнжил нөмөрсөн мэт цасаар бүрхэгдсэн Мөрөн голын хөвөөгөөр явган шуурга манарч сумын төвийн айлууд бөмбийсөн цагаан хунгараар хучигдсан нь урт хормойтой хөвөн хэвнэг өмссөн мэт үзэгдэх бөгөөд цасанд дарагдсан намхан шороон хэрмүүд цагаан цаасан дээр бал харандаагаар зурчихсан мэт харагдана.

	Мөрөн сумын өртөөний тайд (гэр) нь дотоод төхөөрөмжөөрөө дутмаг, тохь муутай авч үхэр харгана түлсэн төмөр зуух гэрийг дулаацуулан таатай байлаа. Галч Түвдэн тогоо шанага дадмаг барих тул түдэлгүй цай бэлэн болов. Нойтон харганын утаа гэр дотор цэнхэр суунаг татах боловч хүний нүд хорсож усан дусал самсаа даган бөмбөрсөнгүй.

	Хаалга онгосхийж хэсэг жаврын хамт нэг хүн орж ирсэн нь өртөөний даамал ажээ. Хөх цувцаа, хуучин цагийн монгол гутал өмссөн тэр даамал, хүн нэг бүрийн амрыг эрж мэндийг мэдэв.

	— Бид малын суурь дээрээс адуу авах болов. Та нарт хэдэн адуу ирнэ гэж даамал галчдаа хэлж байгаа нь энэ «Шинэ амьдрал» нэгдлийн гишүүдийн хөдөлмөр-өдөрт оногдсон идэшний адууны тухай яриа байсан юм санжээ... Айл бүрийн гадна хонь мал олон уяатай байсны учрыг бид сая тухайлж эхлэв.

	— Хөдөлмөр-өдрийн хөлсөнд зарим айл 30, 40 мал авсан шүү. Өртөөний энэ хэдэн тэмээ өлгүй дөрөв хонолоо. Өлөн ажилд явуулбал таваг нь тасарна даа. Өнөөдөр шуурга гайгүй бол бэлчээж үзэх үү дээ гэж галч нь даамлаа харлаа.

	— Тэгж үз. Би адуугаа авахаар малын суурь луу явна гээд даамлын гарахад бид галч өвгөнөөс:

	— Танай нэгдлийн гишүүдийн нэг хөдөлмөр-өдөрт юу юу оногдоо вэ? гэж сонирхон асуулаа.

	Өвгөн бодсон түдсэнгүй;

	— Нэг хөдөлмөр-өдөрт 1 төгрөг 30 мөнгө, мах 800 грамм, тос, амуу тариа нэлээд нэлээд оногдсон юм. Би энэ жил 400 гаруй хөдөлмөр-өдөр хийж 400 гаруй төгрөг, гурван тонн гаруй мах, бас амуу тариа тос авч байна. Манай 4-р бригадын Жамьянжав гэдэг залуу 1000 гаруй хөдөлмөр-өдөр хийсэн дээ гэхэд бидний хажууд суусан аймгийн худалдаа бэлтгэлийн газрын дарга Балдан:

	— Тэр Жамьянжавын чинь хөдөлмөр-өдөрт авах мах нь зөвхөн дунд зэргийн хониор бодвол 60-70 хонь байх шив дээ гэв.

	Галч Түвдэн зуухан дээрх тогоондоо хайлж байгаа цасны өвсийг шүүрдэж суухдаа:

	— Тийм байх аа! Зарим айлд оногдсон хөдөлмөр-өдрийн тос, амуу тариаг тэмээгээр ачихад багагүй их болоод нэгдлээс ачааны машин гаргаж хүргэж өгсөн шүү гэв. Өглөөнөөс аваад асаж өгөхгүй байсан «А» машин маань арай гэж сая асахад маань сонирхолтой яриа тасалдав. Явуулын бид нөхөд өртөөний тайгаас гарах гэж юм хүмээ яаран зэхэж нойтон харгана түлсэн халуун зуухнаас холдож хүйтэн жавар жингэнэсэн гадаа гарав.

	Санамсаргүй үүссэн саяын бяцхан ярианд нийгэм журамт аж ахуйд нэгдэгсдийн ажил нь сайн жигдэрч амжаагүй ардуудын амьдралын тухай ярилцсан боловч сарниун бутархай хувийн аж ахуйтны амьдралгаас нэгдлийн гишүүдийн шинэ амьдралга нь давуутайг харуулж байна даа гэж бодсон билээ.

